አዋጅ ቁጥር ……../2012

የመገናኛ ብዙሃን አዋጅ

በኢትዮጵያ ፌዴራላዊ ዴሞክራሲያዊ ሪፐብሊክ ሕገ መንግሥት እንዲሁም በኢትዮጵያ ላይ ግዴታ የሚጥሉ ዓለም አቀፍ የሰብዓዊ መብት ስምምነቶች የተረጋገጠውን ሃሳብን በነፃነት የመግለፅ መብትና ለዜጎች የመገናኛ ብዙሃን ነፃነትን በተሟላ መልኩ ተግባራዊ ለማድረግ ከማኅበራዊ፣ ኢኮኖሚያዊ፣ ፖለቲካዊ እና ከቴክኖሎጂ እድገት ጋር የሚጣጣም ሕግ ማውጣት በማስፈለጉ፤ 

ሃሳብን በነፃነት የመግለፅና የመገናኛ ብዙሃን መብቶች በሕገ መንግስቱ የተረጋገጡ ሌሎች ሰብዓዊ መብቶችንና ነፃነቶችን ለማረጋገጥ ያላቸውን ፋይዳ በመገንዘብ እና በሃገራችን ዴሞክራሲያዊ ሥርዓትን ለመገንባት የሚደረገው ጥረት ስኬታማ እንዲሆን መገናኛ ብዙሃን የሚጫወቱትን የማይተካ ሚና በመረዳት ይህን ሁኔታ ሊያስተናግድ የሚችል ህግ ማውጣት በማስፈለጉ፤

ጥራቱን የጠበቀና ተደራሽ የሆነ የመገናኛ ብዙሃን አሠራር እንዲስፋፋ ማድረግ ለፈጣንና ቀጣይነት ላለው ሁለንተናዊ ዕድገት ቁልፍ የሆነውን በመረጃ የበለፀገ ሕብረተሰብ ለመፍጠር የሚያስችልና ለሀገሪቱ ፖለቲካዊ፣ ማኅበራዊ እና ኢኮኖሚያዊ ዕድገት ከፍተኛ ሚና የሚጫወት መሆኑን በማመን፤

መገናኛ ብዙሃን የሕዝብን ሰላምና ደኅንነት፣ እንዲሁም ተነፃፃሪ መብቶችና ጥቅሞችን ባከበረ መልኩ በኃላፊነት መንቀሳቀሳቸውን ማረጋገጥና በሕግ መሰረት እንዲሠሩ የሚያስችል የሕግ ማዕቀፍና ሥርዓት መዘርጋት በማስፈለጉ፤ 

በኢትዮጵያ ፌዴራላዊ ዴሞክራሲያዊ ሪፐብሊክ ሕገ መንግሥት አንቀፅ 55(1) መሠረት የሚከተለው ታውጇል፡፡

ክፍል አንድ

ጠቅላላ ድንጋጌዎች

1. አጭር ርዕስ

ይህ አዋጅ "የመገናኛ ብዙሀን አዋጅ ቁጥር---/2012"   ተብሎ ሊጠቀስ ይችላል፡፡ 
2. ትርጓሜ
የቃሉ አገባብ ሌላ ትርጉም የሚያሰጠው ካልሆነ በስተቀር በዚህ አዋጅ ውስጥ፡-

1/
"የመገናኛ ብዙሃን" ማለት መጻሕፍትን፣ ማኅበራዊ መገናኛ ብዙኃንን፣  ጦማሮችን እና በየጊዜው የሚወጣ ኅትመት አካል ያልሆኑ ፎቶ፣ ሥዕልና ካርቱንን ሳይጨምር በየጊዜው የሚወጣ ኅትመትን፣ የብሮድካስት አገልግሎትን እና የበይነመረብ የመገናኛ ብዙሃንን በመጠቀም የዜና ወይም የፕሮግራም ወይም የዜና እና የፕሮግራም አገልግሎት ለሕዝብ ለማቅረብ የተቋቋሙ አካላት ሲሆኑ የዜና አገልግሎት ድርጅቶችንም ያካትታል፤

2/
"በየጊዜው የሚወጣ ኅትመት" ማለት አንድ ቋሚ ስያሜ በመያዝ በተወሰነ የጊዜ ክፍተት ሳይቋረጥ በተከታታይ እንዲወጣ ታቅዶ ቢያንስ በዓመት ሁለት ጊዜ የሚታተም፤ ለጠቅላላው ኅብረተሰብ ወይም ለአንድ የተወሰነ የሕዝብ ክፍል እንዲደርስ ታስቦ የሚሰራጭ ጋዜጦችንና መፅሄቶችን የሚያካት የኅትመት ስራ ነው፤

3/
“የብሮድካስት አገልግሎት” ማለት ዳታና የፅሁፍ መልዕክትን፣ የግል ድርጅት ወይም የመንግሥት አካል ውስጣዊ ግንኙነቶችን ሳይጨምር በምድር ለምድር አስተላላፊ፣ በሬዲዮ ሞገድ፣ በኬብል፣ በሳተላይት፣ ወይም እነዚህን በማቀናጀት ሥራ ላይ በሚውሉ የሬዲዮ ወይም የቴሌቪዥን ወይም የሬዲዮና የቴሌቪዥን ማሰራጫዎች አማካይነት አጠቃላይ ሕዝብን ወይም የተወሰነ የኅብረተሰብን ክፍል ለማሳወቅ፣ ለማስተማር ወይም ለማዝናናት በድምጽ ወይም በምስል ወይም በድምጽና በምስል በክፍያ ወይም ያለክፍያ የሚተላለፍ ወይም የሚሰራጭ የሬዲዮ ወይም የቴሌቪዥን ፕሮግራም ሥርጭት አገልግሎት ነው፤

4/
"የበይነመረብ መገናኛ ብዙሃን" ማለት በመገናኛ ብዙሃን አገልግሎት አቅራቢው ይዘት ላይ የመወሰን ኃላፊነት ሥር ዋነኛ ሥራው ዜናና ፕሮግራምን መሰብሰብ፣ ማዘጋጀት፣ ማጠናቀርና ማሰራጨት በሆነ ድርጅት በኢንተርኔት አማካይነት የሚሰራጭ ምስል፣ ድምፅ፣ ቪድዮ እና የድረ-ገፅ ፅሁፍን በመጠቀም ወይም እነዚህን በማቀናጀት መረጃ የማስተላለፍ አገልግሎት ነው፤

5/
"ይዘት ላይ የመወሰን ኃላፊነት" ማለት በዜና ወይም በፕሮግራም መረጣ ወይም አቀራረብ ላይ ውጤታማ ቁጥጥር ማድረግን ተግባራዊ ማድረግ ነው፤

6/
“ዜና” ማለት አካባቢያዊ፣ ክልላዊ፣ አገራዊ ወይም ዓለም አቀፋዊ ይዘት ያላቸው እና ወቅታዊ የሆኑ ጉዳዮችን በሚመለከት በየጊዜው በሚወጣ ኅትመት ወይም በብሮድካስት አገልግሎት ወይም በበይነመረብ መገናኛ ብዙሃን አማካኝነት የሚቀርብ የዘገባ ሥርጭት ነው፤

7/
“ፕሮግራም” ማለት በየ24 ሰዓቱ ወይም ሰፋ ያለ ጊዜ ጠብቆ ቀጣይነት ባለው ሁኔታ በድምፅ፣ በምስል ወይም በድምፅና በምስል ተቀነባብሮ ሕዝብን ለማሳወቅ ወይም ለማስተማር ወይም ለማዝናናት ወይም ሁሉንም አካቶ በብሮድካስት አገልግሎት እና በበይነመረብ መገናኛ ብዙሃን አማካኝነት የሚቀርብ ዝግጅት ነው፤

8/
“የብሮድካስት ፈቃድ” ማለት የብሮድካስት አገልግሎት ለመስጠት  በባላስልጣኑ ለብሮድካስት ፈቃድ አመልካች የሚሰጥ ፈቃድ ነው፤

9/
“የብሮድካስት ባለፈቃድ” ማለት በዚህ አዋጅና በአዋጁ መሠረት በሚወጡ ደንቦች እና መመሪያዎች መሠረት የብሮድካስት አገልግሎት ለመስጠት የጸና የብሮድካስት አገልግሎት ፈቃድ የተሰጠው ሰው ነው፤

10/
 “የፈቃድ አካባቢ” ማለት በብሮድካስት ፈቃድ ላይ የብሮድካስት አገልግሎቱን ለመስጠት ተለይቶ የተቀመጠ አካባቢ ነው፤

11/
“የሕዝብ ብሮድካስት አገልግሎት” ማለት በአገር አቀፍ ወይም በክልል ደረጃ በሕግ የተቋቋመ ተጠሪነቱም ለሕዝብ ተወካዮች ምክር ቤት ወይም ለክልል ምክር ቤት የሆነ ሙሉ በሙሉ ወይም በአብዛኛው በመንግሥት በጀት የሚተዳደር፤ ከመንግሥት ነፃና ገለልተኛ ሆኖ የሕዝብ ጥቅምን የሚያረጋግጡ ይዘቶች በማዘጋጀት ለሕዝብ የማቅረብ ግዴታ ያለበት የሬዲዮ ወይም የቴሌቪዥን ብሮድካስት አገልግሎት ነው፤

12/ “ልዩ የሕዝብ ብሮድካስት አገልግሎት” ማለት በሲቪል ማህበረሰብ ድርጅቶች አዋጅ መሰረት በተቋቋመ የሲቪል ማህበረሰብ ድርጅት አማካኝነት የሚመሰረት ሆኖ የሕዝብ ጥቅምን የሚያረጋግጡ ይዘቶች በማዘጋጀት ለሕዝብ የማቅረብ ግዴታ ያለበት የሬዲዮ ወይም የቴሌቪዥን ብሮድካስት አገልግሎት ነው፤

13/
“የንግድ ብሮድካስት አገልግሎት” ማለት ትርፍ ለማግኘት በተቋቋመ የግል ድርጅት ወይም ትርፍ ለማግኘት የተቋቋመ የግል ድርጅት ባለድርሻ በሆነበት ሌላ ድርጅት በክፍያ ወይም ያለክፍያ የሚተላለፍ ወይም የሚሰራጭ የብሮድካስት አገልግሎት ነው፤

14/
“የማኅበረሰብ ብሮድካስት አገልግሎት” ማለት ለትርፍ ያልተቋቋመ፣ ባለቤትነቱና አስተዳደሩ አገልግሎቱ ታላሚ ባደረገው ማኅበረሰብ ተወካዮችና ፍላጐት የሚመራ የሬዲዮ ወይም የቴሌቪዥን ጣቢያ ለተለየ ማኅበረሰብ የሚያቀርበው የብሮድካስት አገልግሎት ሲሆን የማኅበረሰቡን አባላት እና ከማኅበረሰቡ ጋር ግንኙነት ያላቸው ወይም የማኅበረሰቡን ጥቅም ለማሳደግ የሚሰሩ ግለሰቦች በፕሮግራም መረጣና አቅርቦት ላይ ተሳትፎ እንዲያደርጉ የሚያበረታታና አገልግሎቱን በአጠቃላይ ለሕዝቡ በነፃ የሚያቀርብ ነው፤

15/
“ማኅበረሰብ” ማለት በአንድ አካባቢ በመኖራቸው ወይም የተለየ ማንነት በመጋራታቸው የተነሳ፣ የተለየ የጋራ ፍላጎትና ዓላማ ያላቸው ሰዎች ስብስብ ወይም በተለየ የጋራ ፍላጎትና ዓላማ ዙሪያ የተሰባሰበ የሕዝብ ክፍል ነው፤

16/
“ከምድር ወደ አየር የሚሠራጭ የብሮድካስት አገልግሎት” ማለት በአለም ዓቀፍ ሥምምነት መሠረት በአለም አቀፉ የቴሌኮሙኒኬሽን ኅብረት ለኢትዮጵያ የተመደበውን የሬዲዮ ሞገድ በመጠቀም የሚሰጥ የአናሎግ ወይም የዲጂታል የሬዲዮ ወይም የቴሌቪዥን ብሮድካስት አገልግሎት ነው፤

17/
“ነፃ የብሮድካስት አገልግሎት” ማለት ለብሮድካስት ባለፈቃዱ ምንም ክፍያ ሳያስፈልግ ለተጠቃሚው በተለመደው የብሮድካስት መቀበያ መሳርያ አማካይነት የሚደርስ የብሮድካስት አገልግሎት ነው፤

18/
“የሳተላይት የብሮድካስት አገልግሎት” ማለት ሳተላይት ላይ በተቀመጡ ማሰራጫዎች አማካይነት የሚሠራጭ የብሮድካስት አገልግሎት ነው፤

19/
“የኬብል የብሮድካስት አገልግሎት” ማለት በኬብል አማካይነት የቴሌቪዥን ኘሮግራም ለደንበኞች የማድረስ የብሮድካስት አገልግሎት ነው፤

20/
“የክፍያ የብሮድካስት አገልግሎት” ማለት ለአጠቃላይ ሕዝቡ ተደራሽ የሆነና በክፍያ ብቻ በቋሚነት ወይም በተለያዩ ጊዜያት አገልግሎቱን ለሚፈልጉ ደንበኞች ኘሮግራሞችን የማድረስ የብሮድካስት አገልግሎት ነው፤

21/
“በተፈለገ ጊዜ ተደራሽ የሚሆን ቴሌቪዥን ፕሮግራም” ማለት ኤሌክትሮኒክ ኮሚዩኒኬሽን ኔትወርክ በመጠቀም አገልግሎቱን ለመጠቀም ጥያቄ ላቀረቡ ተጠቃሚዎች በመረጡት ሰዓት ከፕሮግራም ዝርዝሮቹ መካከል ተጠቃሚዎች የመረጡትን ፕሮግራም በመገናኛ ብዙሃን አገልግሎት አቅራቢው አማካይነት የማሰራጨት የቴሌቪዥን ፕሮግራም አገልግሎት ነው፤ 

22/
“አናሎግ የብሮድካስት አገልግሎት” ማለት አናሎግ ሞጁሌሽን ቴክኒክ በመጠቀም የሚሰራጭ የብሮድካስት አገልግሎት ነው፤

23/
“ዓለም አቀፍ የብሮድካስት አገልግሎት” ማለት በዋነኛነት ከኢትዮጵያ ውጭ ላሉ አድማጭና ተመልካቾች ዜናና ፕሮግራም የሚያቀርብና አገልግሎቱን ለመስጠት ኢትዮጵያ ውስጥ የሚገኝ የሬዲዮ ኮሙዩኒኬሽን ማሰራጫን ብቻ ወይም ከሌሎች ማሰራጫ መንገዶች ጋር በማቀናጀት የሚጠቀም የብሮድካስት አገልግሎት ነው፤

24/
“አገር አቀፍ ስርጭት” ማለት በመላ ሀገሪቱ የሥርጭት ሽፋን ባለው የብሮድካስት አገልግሎት ባለፈቃድ የሚሰጥ የብሮድካስት አገልግሎት ስርጭት ነው፤

25/
“ክልላዊ ስርጭት” ማለት  በብሮድካስት አገልግሎት ባለፈቃድ የሚሰራጭ በአንድ ክልል ጉዳዮች ላይ ትኩረት የሚያደርግ የብሮድካስት አገልግሎት ስርጭት ነው፤

26/
“አካባቢያዊ ስርጭት” ማለት ከክልል በታች ባሉ የአስተዳደር እርከኖች የተወሰነ የብሮድካስት አገልግሎት ባለፈቃድ የሚሰራጭ የብሮድካስት አገልግሎት ስርጭት ነው፤

27/
“ሀገር በቀል ይዘት” ማለት ስፖርታዊ ክንውኖችንና ጥንቅሮችን እንዲሁም ማስታወቂያ የማያካትት በሃገር ውስጥ በሚገኝ የብሮድካስት አገልግሎት በኢትዮጵያ ቋሚ ነዋሪ በሆነ ዜጋ ወይም አብዛኛዎቹ ዳይሬክተሮቹ፣ ባለድርሻዎቹ ወይም አባላቱ በኢትዮጵያ ቋሚ ነዋሪ የሆነ ዜጎች የሆኑበት የሕግ ሰውነት የተሰጠው ድርጅት ወይም እነዚህ በጋራ ወይም እነዚህ የተጠቀሱት ግለሰቦች ቢያንስ 50 በመቶ የገንዘብ ጥቅም ይዘው ከሌላ አካል ጋር በጥምረት በማዘጋጀት የሚሰራጭ የብሮድካስት አገልግሎት ፕሮግራም፣ ሙዚቃ፣ ድራማ ወይም ዘጋቢ ፊልም ነው፤

28/
“የምርጫ ውድድር ማስታወቂያ” ማለት አንድ የፖለቲካ ድርጅት ወይም የግል ዕጩ ተወዳዳሪ በምርጫ ወቅት እራሱንና ዓላማውን ለማስተዋወቅ ገንዘብ በመክፈል ወይም ለመክፈል ቃል በመግባት በሬዲዮ፣ በቴሌቪዥን፣ በየጊዜው በሚወጣ ኅትመት ወይም በበይነመረብ የመገናኛ ብዙሃን የሚያስነግረው ማስታወቂያ ነው፤

29/
"ዋና አዘጋጅ" ማለት በየጊዜው የሚወጣ ኅትመትና የበይነመረብ መገናኛ ብዙሃን ይዘት ላይ የመወሰን ኃላፊነት ያለው የተፈጥሮ ሰው ነው፤

30/
"ፕሮግራም ኃላፊ" ማለት በብሮድካስት አገልግሎት ይዘት ላይ የመወሰን ኃላፊነት ያለው የተፈጥሮ ሰው ነው፤

31/
"አሳታሚ" ማለት በየጊዜው የሚወጣ ኅትመትን ወይም የበይነ-መረብ መገናኛ ብዙሃንን የሚያሳትምና ለሥርጭት የሚያቀርብ ማንኛውም ሰው ነው፤

32/
"አታሚ" ማለት በየጊዜው የሚወጡ ኅትመቶችን ለማተም በአሳታሚው የተመረጠ ወይም ከአሳታሚው ጋር የተዋዋለ ማንኛውም ሰው ነው፤

33/
“ቁጥጥር” ማለት የብሮድካስት አገልግሎት ባለፈቃዶችና የበይነ-መረብ መገናኛ ብዙሃን በሕግ መሠረት መሥራታቸውንና ኃላፊነታቸውን መወጣታቸውን የመከታተል፣ የማረጋገጥና የማገዝ ሥራ ነው፤

34/
"የመገናኛ ብዙሃን የእርስ በእርስ ቁጥጥር" ማለት የመገናኛ ብዙሃን ተቋማት በፈቃደኝነት ላይ ተመስርተው የሚገዙበትን፣ የሙያ ሥነ ምግባርና የመልካም አሰራር ደንብ የሚያወጡበት፣ የዘርፉን የሙያ ብቃት የሚያሳድጉበትና የተጠቃሚውን ኅብረተሰብ ቅሬታዎች የሚያስተናግዱበትን አሠራር በመዘርጋት ራሳቸውን ለሕዝቡ ተጠያቂ አድርገው እርስ በእርስ የሚተራረሙበት ሒደት ነው፤

35/
"የመረጃ ብዝሃነት" ማለት የተለያየ ይዘት ያላቸውን ሃሳቦች በተለያዩ አቀራረቦች፣ አመለካከቶችና እይታዎች ማቅረብ እንዲሁም ለሕዝብ የሚደርሱ የመገናኛ ብዙሃን ዜናና ፕሮግራሞች፣ ትንተናና አስተያየቶች ይዘት ጾታን፣ ብሔርን፣ የአካል ጉዳትን፣ ሃይማኖትን፣ እድሜን፣ የምጣኔ ሃብት ተሳታፊነትን፣ የፖለቲካ አመለካከትና አስተያየቶችን በተቻለና ምክንያታዊ በሆነ መጠን ሚዛናዊና ተመጣጣኝ በሆነ መልኩ እንዲያካትትና እንዲያንጸባርቅ ማድረግ ነው፤

36/
"የሕዝብ ጥቅም" ማለት ከግል ወይም ከጥቂት ቡድኖች የጥቅም ፍላጎት በተቃራኒ የማኅበረሰቡን የደኀንነት፣ የምጣኔ ሃብት፣ የባሕል፣ የፖለቲካ እና መሰል ተፈጥሮ ያላቸውን ጥቅሞች ጨምሮ የሰፊው ሕዝብ ተጠቃሚነት ነው፤
37/ "የባለድርሻ አካላት ምክክር" ማለት ባለሥልጣኑ ፍላጎት ያላቸው ባለድርሻ አካላት በባለሥልጣኑ እየታየ ባለ ጉዳይ ላይ ሃሳብ እንዲሰጡ ጥሪ የሚያደርግበት ሒደት ነው፤

38/
"ሕዝባዊ አካል" ማለት በፌዴራል ወይም በክልል ሕገ መንግሥት ወይም በሌላ ሕግ መሰረት የተቋቋመ እና ሌላ ማንኛውም የፌደራል ወይም የክልል መንግሥታት መዋቅር ውስጥ የሚገኝ አካል ወይም ዋነኛ የፋይናንስ ምንጩን በቀጥታ ወይም በተዘዋዋሪ ከእነዚሁ አካላት የሚያገኝ ወይም ተጠሪነቱ ለፌደራል ወይም ለክልል መንግሥት የሆነ ማንኛውም አካል ነው፤

39/
"ክልል" ማለት በኢትዮጵያ ፌዴራላዊ ዴሞክራሲያዊ ሪፐብሊክ ሕገ መንግሥት አንቀፅ 47 መሰረት የተቋቋመ ክልል ሲሆን ለዚህ አዋጅ አፈፃፀም ሲባል የአዲስ አበባና የድሬዳዋ ከተማ አስተዳደሮችን ይጨምራል፤
40/
"ሰው" ማለት የተፈጥሮ ሰው ወይም በሕግ የሰውነት መብት የተሰጠው አካል ነው፡፡

41/
በወንድ  ጾታ የተገለጸው አገላለጽ የሴትንም ያካትታል፡፡
3.
የተፈጻሚነት ወሰን
ይህ አዋጅ በሚከተሉት ላይ ተፈፃሚ ይሆናል፡-

1/
በዚህ አዋጅ መሰረት በሚቋቋሙ መገናኛ ብዙሃን፣ እንደገና በሚመዘገቡ በየጊዜው የሚወጡ ኅትመቶች እና ፈቃድ በሚያሻሽሉ የብሮድካስት አገልግሎት ባለፈቃዶች፤ 

2/
ሀገር ውስጥ ለማሰራጨት ሲባል ወደ ኢትዮጵያ የሚገባና ዋነኛ አትኩሮቱ ሃገራዊ ጉዳዮች ላይ የሆነ ማንኛውም በውጭ ሀገር የሚታተም በየጊዜው የሚወጣ ኅትመት፤ እና፣
3/
ሀገር ውስጥ ቅርንጫፍ መሥሪያ ቤት ወይም ወኪል ቢኖረውም ባይኖረውም ማንኛውም በውጭ አገር ተቋቁሞ እና በውጭ አገር የብሮድካስት ፈቃድ አግኝቶ ማንኛውንም የብሮድካስት አገልግሎት ማሰራጫ በመጠቀም ፕሮግራሞቹን የሚያሠራጭ ሆኖ፡- 

ሀ) 
ከሃምሳ በመቶ በላይ ይዘቶቹ በኢትዮጵያ ላይ ያተኮሩ፤
ለ) 
አገልግሎቱን ለኢትዮጵያዉያን አድማጭና ተመልካቾች በሃገር ውስጥ ቋንቋዎች የሚያቀርብ፤ እና፣ 

ሐ) ገቢውን በአገር ውስጥ ከሚገኝ ማስታወቂያና ድጋፍ የሚያገኝ የብሮድካስት አገልግሎት ላይ፡፡ 
ክፍል ሁለት

ስለ መገናኛ ብዙሃን ባለሥልጣን
4. መቋቋም 
1/
የኢትዮጵያ የመገናኛ ብዙሃን ባለሥልጣን (ከዚህ በኋላ “ባለሥልጣን” እየተባለ የሚጠራው) የሕግ ሰውነት ያለው ራሱን የቻለ የፌዴራል መንግሥት መስሪያ ቤት ሆኖ በዚህ አዋጅ ተቋቁሟል፡፡

2/
የባለሥልጣኑ ተጠሪነት ለኢትዮጵያ ፌዴራላዊ ዲሞክራሲያዊ ሪፐብሊክ የሕዝብ ተወካዮች ምክር ቤት ይሆናል፡፡

3/
የባለሥልጣኑ ዋና መሥሪያ ቤት በአዲስ አበባ ሆኖ እንደ አስፈላጊነቱ በኢትዮጵያ በማናቸውም ስፍራ ቅርንጫፍ ሊኖረው ይችላል፡፡

5. ዓላማዎች
ባለሥልጣኑ የሚከተሉት ዓላማዎች ይኖሩታል፡-

1/
በኢትዮጵያ ፌዴራላዊ ዲሞክራሲያዊ ሪፐብሊክ  ሕገ መንግሥትና በኢትዮጵያ ላይ ግዴታ በሚጥሉ ዓለም አቀፋዊ የሰብዓዊ መብት ስምምነቶች የተረጋገጠውን ሃሳብን በነፃነት የመግለፅና የመገናኛ ብዙሃን ነፃነትን በተሟላ መልኩ እንዲረጋገጥ የሚያስችሉ ምቹ ሁኔታዎችን መፍጠር፤
2/
መገናኛ ብዙሃን ተግባራቶቻቸውን በሕግ መሰረት ማከናወናቸውን ለማረጋገጥ ክትትልና ቁጥጥር ማድረግ፣ የመገናኛ ብዙሃን የእርስ በእርስ ቁጥጥርና ግምገማ እንዲጠናከር ተገቢውን ድጋፍ መስጠት፤
3/
በብሮድካስት አገልግሎት ፈቃድ መስጠት፣ የአገልግሎቱ ተጠቃሚነት፣ ባለቤትነት፣ ዝግጅትና ስርጭት ላይ ብዝሃነት እንዲጠበቅና እንዲስፋፋ መስራት፤ እና፣
4/
የመገናኛ ብዙሃን ዘርፍ ባለድርሻ አካላት በመደበኛነት የሚወያዩበትን መድረክ ማመቻቸት፣ በመገናኛ ብዙሃንና በመንግሥት አካላት መካከል መልካም የሥራ ግንኙነት እንዲኖርና እንዲጠናከር የሚያስችሉ ተግባራትን ማከናወን፡፡ 
6. የባለሥልጣኑ ሥልጣንና ተግባራት

ባለሥልጣኑ የሚከተሉት ስልጣንና ተግባራት ይኖሩታል፡-

1/
የብሮድካስት አገልግሎት የፈቃድ ሁኔታን ይወስናል፤ ፈቃድ ይሰጣል፤ ያድሳል፤ያግዳል፤ ይሰርዛል፤ 

2/
በብሮድካስት አገልግሎት ለመሰማራት የሚያስችል የብቃትና የቴክኒክ ማረጋገጫ መስፈርት መመሪያ በማዘጋጀት በቦርድ ያስወስናል፡፡ በመመሪያው መሰረትም የብቃትና የቴክኒክ ማረጋገጫ ምስክር ወረቀት ይሰጣል፤ 
3/
ሥርጭቱ ከአንድ ክልል በላይ የሆነ በየጊዜው በሚወጣ የኅትመት ሥራን ወይም የዜና አገልግሎት ሥራን ወይም የበይነመረብ መገናኛ ብዙሃንን በመመዝገብና የምዝገባ ምስክር ወረቀት በመስጠት ሕጋዊ እውቅና ይሰጣል፤

4/
በየጊዜው የሚወጣ ኅትመት፣ የበይነመረብ መገናኛ ብዙሃንና የዜና አገልግሎት ምዝገባ፣ የብሮድካስት ፈቃድ፣ የፈቃድ ማሳደሻ እና የብቃትና የቴክኒክ ማረጋገጫ አገልግሎቶች ክፍያዎችን መንግሥት በሚያጸድቀው ተመን መሠረት ይሰበስባል፤

5/
የመገናኛ ብዙሃን ሥራቸውን በሕግ አግባብ ማከናወናቸውን ለማረጋገጥ በሕገ መንግሥቱ፣ በዚህ አዋጅና በዚህ አዋጅ መሠረት በሚወጡ ደንብና መመሪያ እና ሌሎች አግባብነት ባላቸው ህጎች መሰረት  ቁጥጥር ያደርጋል፤

6/
በማስታወቂያ ሕግ መሰረት ማስታወቂያን ይቆጣጠራል፤

7/
የብሮድካስት አገልግሎትን በተመለከተ በዜጎችና ተቋማት የሚቀርቡትን ቅሬታዎች እንዲሁም በባለፈቃዶች መካከል የሚነሱ አለመግባባቶችን መርምሮ ውሳኔ ይሰጣል፤ 
8/
ስለመገናኛ ብዙሃን አገልግሎት ዕድገትና መሻሻል ጥናትና ምርምር ያደርጋል፤የመገናኛ ብዙሃን ዘርፉን የሚመለከቱ መረጃዎችን አጠናቅሮ ይይዛል፤
9/
የፖሊሲና የሕግ ሃሳቦችን ያመነጫል፤ ከባለድርሻ አካላት ጋር ተማክሮ ለመንግሥት ውሳኔ ያቀርባል፤ ሲፀድቅም ተግባራዊ ያደርጋል፤
10/
 የመገናኛ ብዙሃን ዘርፍ ባለድርሻ አካላት በመደበኛነት የሚወያዩበትን መድረክ ማመቻቸትን ጨምሮ በመገናኛ ብዙሃንና በመንግሥት አካላት መካከል መልካም የሥራ ግንኙነት እንዲኖርና እንዲጠናከር የሚያስችሉ ተግባራትን ያከናውል፤

11/
 የመገናኛ ብዙሃንን አቅም ለማሳደግ የቴክኒክና የፋይናንስ ድጋፍ ማድረግን ጨምሮ በፈቃደኝነት ላይ የተመሰረተ የአቅም ግንባታ ሥራዎችን ያከናውናል፤ በዚሁ ሥራ ላይ ከሚሰማሩ ሲቪል ማኅበራት፣ የትምህርት፣ የጥናትና ምርምርና የሥልጠና ተቋማት ጋር በትብብር ይሰራል፤ የመገናኛ ብዙሃንን አቅም ለመገንባት የሚያስችለውን የሥልጠና ማዕከል ያቋቁማል፤
12/
በብሮድካስት አገልግሎት የሚሠራጩ ፕሮግራሞች የሚመሩበትን ዝርዝር የሥነ-ምግባር መመሪያ ያወጣል፤ የእርስ በእርስ ቁጥጥር ያላቸው የመገናኛ ብዙሃን አደረጃጀቶች አስተያየት እንዲሰጡበት አተገባበሩ ላይም እንዲሳተፉ ያደርጋል፤
13/
የመገናኛ ብዙሃን የእርስ በእርስ ቁጥጥርና ግምገማ አደረጃጀትና አሰራር እንዲጠናከር ተገቢውን ድጋፍ ያደርጋል፤

14/
ለመገናኛ ብዙሃን ዘገባ ሥራ ከውጭ አገር ለሚመጡም ሆነ ተቀማጭነታቸው ኢትዮጵያ ውስጥ ለሆኑ የውጭ አገር መገናኛ ብዙሃን እና የዜና ወኪሎች በነጻነት ተንቀሳቅሰው እንዲሰሩ አስፈላጊውን ድጋፍ ያደርጋል፡፡  አስፈላጊ ሰነዶች መሟላታቸውን በማረጋገጥ ይመዘግባል፤ 
15/
 ከኮሙኒኬሽን አገልግሎቶች ባለሥልጣን ጋር በመተባበር ለብሮድካስት አገልግሎት ባለፈቃዶች የሬዲዮ ሞገድ እንዲመደብ ያደርጋል፤
16/ ከሲቪል ማህበረሰብ ድርጅቶች ኤጀንሲ ጋር በመተባበር የልዩ የሕዝብ ብሮድካስት አገልግሎት የሚሰጡ የሲቪል ማህበራትን አደረጃጀት እና የፋይናንስ አያያዝ አግባብነትን ይቆጣጠራል፡፡    

17/
የብሮድካስት ጣቢያ የሚቋቋምበትን ሥፍራና የሽፋን ክልል ከሌሎች የሬዲዮ ኮሙዩኒኬሽን አገልግሎቶች ጋር አለመጋጨቱን አረጋግጦ ይወስናል፤
18/
ለብሮድካስት አገልግሎት ማሠራጫ እና መቀበያ የሚውሉትን መሣሪያዎች ዓይነት፣ ጥራት እና የቴክኒክ ብቃት ደረጃን እንዲሁም የማሰራጫ መሣሪያውን ጉልበት ይወስናል፤ ያሳውቃል፤
19/
ለተለያዩ የብሮድካስት አገልግሎቶች የቴክኒክ ደረጃ ይወስናል፤ ደረጃቸውን ጠብቀው አገልግሎት መስጠታቸውን ክትትልና ድጋፍ ያደርጋል፤
20/
የሕዝብ ጥቅምን መሠረት በማድረግ በኢትዮጵያ ብዝሃነት ያላቸው የብሮድካስት አገልግሎት አይነቶች እድገት እንዲኖር ያስፋፋል፤ ያሳልጣል፤ 

21/
የመገናኛ ብዙሃን ፕሮግራሞች ሃገር በቀል ይዘት እንዲስፋፋ ያሳልጣል፤ያበረታታል፤ 

22/
የብሮድካስት አገልግሎት ደረጃዎችን ያወጣል፤ተግባራዊ መሆናቸውን ያረጋግጣል ፤

23/
በብሮድካስት ኢንደስትሪ አቅም በመገንባት የሰው ሃብት እድገት እንዲኖር ያበረታታል፤ 

24/
የብሮድካስት ዘርፉን እድገት ያስፋፋል፤

25/
በብሮድካስት አገልግሎት አዲስ፣ ወቅታዊ እና ተገቢ መረጃና የኮሚዩኒኬሽን ቴክኖሎጂ ጥቅም ላይ እንዲውል ይሰራል፤

26/
ሥልጣንና ኃላፊነቱን ለመወጣት እንዳስፈላጊነቱ ከኮሚዩኒኬሽን አገልግሎት ባለሥልጣን ጋር በትብብር ይሰራል፤ 

27/
አግባብነት ያላቸው ሕጎችና የመንግሥት ውሳኔዎች እንደተጠበቁ ሆነው መገናኛ ብዙሃንን በሚመለከት በዓለም አቀፍ ስብሰባዎች ይሳተፋል፤ 
28/
የንብረት ባለቤት ይሆናል፤ ውል ይዋዋላል፤ በስሙ ይከሳል፤ ይከሰሳል፡፡
7. የባለሥልጣኑ ገለልተኝነትና ነፃነት

1/
ባለሥልጣኑ ተግባርና ኃላፊነቱን ሲወጣ ከማንኛውም ዓይነት አግባብነት ከሌላቸውና ከተቋሙ ዓላማዎች ጋር ከማይሄዱ ፍላጎቶችና ተፅዕኖዎች ገለልተኛና ነፃ መሆን ይኖርበታል፡፡ 

2/
በዚህ አንቀፅ ንዑስ-አንቀፅ (1) ላይ የተደነገገው እንደተጠበቀ ሆኖ፤ ባለሥልጣኑ በተለይም ከመንግሥት፣ ከፖለቲካ ፓርቲዎች፣ ከሚቆጣጠረው የመገናኛ ብዙሃን ዘርፍ፣ ከሃይማኖት ተቋማት፣ ከንግድና ከሌሎችም ማኅበረሰባዊ ቡድኖችና ተቋማት ገለልተኛና ነፃ መሆን ይኖርበታል።
8. የባለሥልጣኑ አቋም

ባለሥልጣኑ፡-

1/
ሥራ አመራር ቦርድ (ከዚህ በኋላ “ቦርድ” እየተባለ የሚጠራ)፤
2/
በሕዝብ ተወካዮች ምክር ቤት የሚሾም ዋና ዳይሬክተርና እንደ አስፈላጊነቱ በቦርዱ የሚሾሙ ምክትል ዋና ዳይሬክተሮች፤ እና

3/
ለስራው አስፈላጊ የሆኑ ሰራተኞች፤ 

ይኖሩታል፡፡
9. ስለቦርድ አባላት

1/
ቦርዱ ፆታዊ ተዋፅኦን ከግምት ውስጥ በማስገባት ተመርጠው  በጠቅላይ ሚኒስትሩ አቅራቢነት በሕዝብ ተወካዮች ምክር ቤት የሚሰየሙ ዘጠኝ አባላት ይኖሩታል፡፡

2/
የቦርድ አባላት እጩዎችን የመመልመሉና የማፅደቁ ሒደት ለሕዝብ ግልፅ በሆነ መንገድ መከናወን ያለበት ሲሆን፤ በሒደቱም፡-

ሀ) ሕዝቡ እጩ ግለሰቦችን ለመጠቆምና በእጩዎች ላይ አስተያየት እንዲሰጡ እድል እንዲሰጣቸው ይደረጋል፤

ለ) 
የዚህን አዋጅ ዓላማዎችና መርሆች ግንዛቤ ውስጥ በማስገባት የእጩዎች አመራረጥ ሒደትና የተመረጡ እጩዎች ዝርዝር በመገናኛ ብዙሃን ወይም በሌሎች ኤሌክትሮኒክ ማሰራጫዎች ታትሞ ለሕዝብ ይፋ ይደረጋል፤ እና፣

ሐ) የእጩዎች ምልመላ የኢትዮጵያን ብዝሃነት ያማከለ ፍትሐዊ ውክልና እንዲኖረው ይደረጋል፡፡
3/ የዚህ አንቀፅ ንዑስ አንቀፅ (2) ድንጋጌዎች ጠቅላይ ሚኒስትሩ ተተኪ              የቦርድ እጩ አባልን በሚያቀርቡበት ሒደትም ላይ ተፈጻሚ ይሆናል።
4/
ጠቅላይ ሚኒስትሩ በዚህ አንቀፅ በንዑስ-አንቀፅ (1) ከተጠቀሱት የቦርዱ አባላት መካከል አንዱን በሰብሳቢነት ሌላኛውን ደግሞ በምክትል ሰብሳቢነት ዕጩ አድርገው ለህዝብ ተወካዮች ምክር ቤት በማቅረብ ያሾማሉ፡፡ 

5/
ከቦርዱ አባላት መካከል፡- 

ሀ) ሁለቱ ከሲቪል ማኅበረሰብ፣ ሁለቱ ከመገናኛ ብዙሃን እና ሁለቱ ለመገናኛ ብዙሃን ዘርፍ ጠቀሜታና አግባብነት ካላቸው የተለያዩ ተቋማትና የኅብረተሰብ ክፍሎች፤ 

ለ) 
ሦስቱ አግባብነት ካላቸው የመንግሥት አካላት፤ 

የተውጣጡ ይሆናሉ፡፡
6/
የቦርዱ አባላት ስራቸውን ሲያከናውኑ ከፖለቲካዊ እና ኢኮኖሚያዊ ጣልቃ ገብነት ወይም ተፅዕኖ ገለልተኛና ነፃ መሆን አለባቸው፡፡ 

7/
የባለሥልጣኑ ዋና ዳይሬክተር ያለድምፅ የሚሳተፍ የቦርዱ ጸሐፊ ይሆናል፡፡ 

10. ለቦርዱ አባላት የሚፈፀሙ ክፍያዎች 

ለቦርድ አባላት የሚከፈለው ክፍያ አግባብነት ባላቸው ሕጎችና መመሪያዎች መሰረት ይወሰናል። 

11. የቦርድ አባላት የሚመረጡበት መስፈርት

ማንኛውም ለቦርድ አባልነት የሚመረጥ ሰው፡-
1/
ኢትዮጵያዊ ዜግነት ያለውና በኢትዮጵያ ውስጥ በቋሚነት ኗሪ የሆነ፤
2/
ሥራውን በተገቢው መንገድ እንዲፈፅም የሚያስችል ከዘርፉ ጋር የተገናኘ የትምህርት ዝግጅትና ብቃት ወይም ልምድ ያለው፤
3/
መልካም ሥነ-ምግባር እና ስብዕና ያለው፣ 
4/
ተግባራቱን በኃላፊነት ለመወጣት ብቃትና ፍላጎት ያለው፤
5/
ከምርጫው ቀደም ብሎ ባሉት ስድስት ወራት ውስጥ በዚህ አዋጅ ክትትልና እርምጃ በሚወሰድበት የመገናኛ ብዙሃን ዘርፍ ጋር በተገናኘ በቀጥታም ሆነ በተዘዋዋሪ የጥቅም ግጭት የሌለው፤
6/
የፖለቲካ ፓርቲ አባል ወይም ተቀጣሪ ያልሆነ፤ እና፣
7/
ከመንግሥታዊ የኃላፊነት ቦታ ሥልጣኑን አለአግባብ በመጠቀሙ ያልተከሰሰና ያልተፈረደበት፣ ወይም በፍርድ ቤት የሲቪል መብቱ የተገፈፈ በመሆኑ የተነሳ ከሥራ ኃላፊነቱ ተገዶ ያልለቀቀ ወይም ያልተባረረ፤ 
መሆን ይኖርበታል፡፡

12. የቦርዱ ሥልጣንና ተግባራት

ቦርዱ፡-

1/
የዚህን አዋጅ አፈጻጸምና የባለሥልጣኑን ሥራዎች በበላይነት ይቆጣጠራል፤

2/
የባለሥልጣኑን የሥራ እቅድና በጀት እንዲሁም የሥራ እንቅስቃሴ ሪፖርት ቢያንስ በአመት ሁለት ጊዜ ይገመግማል፤

3/
የባለሥልጣኑን የሥራ ኃላፊዎች እና ሠራተኞች የቅጥርና የአስተዳደር መመሪያ ያወጣል፤ የደሞዝ፣ የአበል እና ሌሎች ጥቅማ ጥቅሞችን ይወስናል፤

4/
በዚህ አዋጅ የተቀመጡ መስፈርቶችን መሰረት በማድረግ፣ ግልፅ በሆነ ሂደት የባለሥልጣኑን ዋና ዳይሬክተር በመመልመል ይሰይማል፤
5/
የባለሥልጣኑን ውሳኔዎች በይግባኝ ይመለከታል፡፡ አመልካቾች እና ባለፈቃዶች የሚያቀርቧቸውን አቤቱታዎች፤ ባለፈቃዶችን አስመልክቶ ከሕዝብ የቀረቡ ቅሬታዎችን እና የዚህን አዋጅ አፈጻጸም በሚመለከት በተሰጡ ውሳኔዎች ላይ የሚቀርቡ አቤቱታዎችን መርምሮ ይወስናል፤

6/
ከመገናኛ ብዙሃን ጋር በተያያዘ በዜጎችና በብሮድካስት አገልግሎት ባለፈቃዶች የሚቀርብለትን ማናቸውንም ቅሬታና አቤቱታ እንዲሁም ከባለሥልጣኑ የሚቀርብለትን የክትትል ውጤት በመመርመር ለቦርድ የውሳኔ ሃሳብ የሚያቀርብ ገለልተኛ የሆነ ቅሬታ ሰሚ ኮሚቴ በባለሥልጣኑ ስር ያደራጃል፤ የቀረበለትን የውሳኔ ሃሳብ መነሻ በማድረግ ውሳኔ ይሰጣል፤

7/
ይህን አዋጅ ለማስፈፀም በግልፅ በተሰጡት መመሪያዎችን የማውጣት ሥልጣንና ጉዳዮች ላይ መመሪያዎችን ያወጣል፤እና 
8/
የዚህን አዋጅ አፈጻጸም በሚመለከት በሚቀርቡ በማናቸውም የፖሊሲ ጉዳዮች ላይ ይመክራል፤ እንደአግባብነቱ ለመንግሥት የውሳኔ ሃሳብ ያቀርባል፡፡

13. የቦርድ ውክልና
1/
ቦርዱ በጠቅላላው ወይም በተለየ ጉዳይ ላይ ለማንኛውም የቦርድ ኮሚቴ ወይም የቦርድ አባል፣ የባለሥልጣኑ ሠራተኛ ወይም ተወካይ በዚህ አዋጅ የተሰጡትን ሥልጣንና ተግባራት እንዲያከናውን ውክልና ለመስጠት ሊወስን ይችላል፡፡

2/
በዚህ አንቀፅ በንዑስ አንቀፅ (1) የተደነገገው ውክልና፤ መመሪያ ማውጣትን፣ ይግባኝን መመልከትን፣ ፈቃድ መስጠትና መሰረዝ፣ እና ቦርዱ በዚህ አዋጅ በአንቀፅ 12 በንዑስ አንቀፅ (2) እና (3) የተሰጠውን ሥልጣንና ተግባር አያካትትም፡፡

14. የቦርድ አባላት የሥራ ዘመን

1/
የቦርድ አባላት የሥራ ዘመን አራት ዓመት ይሆናል፡፡

2/
በዚህ አዋጅ አንቀፅ  9 ንዑስ-አንቀፅ (2) በተቀመጠው ሁኔታና በዚህ አንቀፅ ንዑስ-አንቀፅ (3) በተጠቀሰው ሥነ-ሥርዓት መሠረት የቦርዱ አምስት አባላት በጠቅላይ ሚኒስትሩ አቅራቢነት ለተጨማሪ የስራ ዘመን እንደገና ሊመረጡ ይችላሉ፡፡ አንድ የቦርድ አባል ከሁለት ጊዜ በላይ ሊመረጥ አይችልም፡፡

3/
የሥራ ዘመኑ ሊጠናቀቅ ቢያንስ ስድስት ወራት የቀሩት ማንኛውም የቦርድ አባል በሞት፣ በፈቃድ በመልቀቅ፣ ከኃላፊነቱ በመነሳቱና በቋሚነት ቀሪ በመሆኑ የአባላት ቁጥር የተጓደለ እንደሆነ ጠቅላይ ሚኒስትሩ በሶስት ወር ጊዜ ውስጥ እጩ ተተኪ አባላትን ለሕዝብ ተወካዮች ምክር ቤት በማቅረብ ያሾማል፡፡ የተተኪ አባላት የሥራ ዘመን የተተካ የቦርድ አባላት ቀሪ የሥራ ዘመን ይሆናል፡፡ 

15. የቦርድ አባልነት የሚቋረጥባቸው ሁኔታዎች

1/
ማንኛውም የቦርድ አባል የሥራ ዘመን ከማለቁ በፊት በሚከተሉት ምክንያቶች ሊቋረጥ ይችላል፡-
ሀ) ለቦርዱ ሰብሳቢ ወይም ለባለሥልጣኑ ዋና ዳይሬክተር በጽሑፍ በማስታወቅ በፈቃዱ ሲለቅ፤

ለ) 
ህይወቱ ሲያልፍ፤

ሐ) 
ከኃላፊነቱ በሚከተሉት ምክንያቶች ሲነሳ፡-

(1) ከፍተኛ የሥነ-ምግባር ጉድለት ሲያሳይና በቂ ምርመራ ተደርጎ በአቅም ማነስ ምክንያት በቦርድ ሰብሳቢነት ወይም በቦርድ አባልነት ተግባሩ ኃላፊነቱን በአግባቡ ለመወጣት እንዳልቻለ ከተረጋገጠ፤ 

(2) በአካላዊ ወይም አእምሯዊ ህመም ምክንያት ተግባሩን በአግባቡ ለመወጣት ካልቻለ፤

(3)  ያለ በቂ ምክንያት እና ሳያሳውቅ በተከታታይ አምስት ጊዜ ስብሰባ ከቀረ ወይም በዓመት ዉስጥ ከተደረጉት ስብሰባዎች ከግማሽ በላይ በሚሆኑት ካልተገኘ፤ እና፣
(4) የዚህን አዋጅ የጥቅም ግጭት ድንጋጌዎች እያወቀ ጥሰት ከፈጸመ፡፡
2/
ቦርዱ በዚህ አንቀፅ ንዑስ-አንቀፅ (1) ፊደል ተራ (ሐ) በተገለፀው ምክንያት አንድ አባል ከአባልነት እንዲነሳ ጥያቄ ሲቀርብ ዉሳኔ ከመሰጠቱ በፊት አባሉ አስተያየት እንዲሰጥ እድል መስጠት ይኖርበታል፡፡

3/
አንድ የቦርድ አባል ከአባልነቱ ለማንሳት በቂ ምክንያቶች መሟላታቸውን ቦርዱ በሁለት ሦስተኛ ድምጽ ከወሰነ፣ በቦርዱ ሰብሳቢ ወይም ምክትል ሰብሳቢ  አማካኝነት የዉሳኔ ሀሳብ ለሕዝብ ተወካዮች ምክር ቤት በማቅረብ በሕዝብ ተወካዮች ምክር ቤት ውሳኔ ከኃላፊነት እንዲነሳ ይደረጋል፡፡ 

16. የቦርዱ የስብሰባ ሥነ-ሥርዓት

1/
ቦርዱ በወር አንድ ጊዜ ይሰበሰባል፤ ሆኖም ሰብሳቢው አስፈላጊ ሆኖ ካገኘው ወይም ሦስት የቦርድ አባላት ስብሰባ እንዲጠራ ከጠየቁ ወይም የባለሥልጣኑ ዋና ዳይሬክተር በቦርድ መወሰን ያለባቸዉ አስቸኳይ ጉዳዮች ሲያጋጥሙት በሰብሳቢው ወይም በምክትሉ አማካኝነት በማናቸውም ጊዜ ስብሰባ ሊጠራ ይችላል፡፡

2/
የቦርዱ ሰብሳቢ ከሰባት ቀናት አስቀድሞ የስብሰባውን ጊዜና ቦታ እንዲሁም አባላት እንዲጨምሩበት የታቀደውን የስብሰባውን አጀንዳ በመግለጽ የቦርድ ስብሳባ እንደሚካሄድ ማስታወቅ ይኖርበታል፡፡ በልዩ ሁኔታና በአሳማኝ ምክንያት አስቀድሞ የማስታወቂያ ጊዜው ሊያጥር ይችላል፡፡ 

3/
የቦርድ ስብሰባ በቦርዱ ሰብሳቢ የሚመራ ሲሆን ሰብሳቢው በማይኖርበት ጊዜ በምክትል ሰብሳቢ እንዲሁም ምክትሉ በማይኖርበት ጊዜ በሌሎች አባላት በሚመረጥ አባል ይመራል፡፡

4/
በቦርዱ ስብሰባ ላይ ከግማሽ በላይ የሚሆኑት አባላት ከተገኙ ምልዓተ ጉባኤ ይሆናል፡፡

5/
የቦርዱ ውሳኔዎች በአብላጫ ድምጽ ያልፋሉ፤ ድምፅ እኩል በተከፈለ ጊዜ ሰብሳቢው ወሳኝ ድምፅ ይኖረዋል፡፡

6/
የእያንዳንዱ የቦርድ ስብሰባ ቃለ-ጉባዔ በፀሐፊ ሊያዝና ሊቀመጥ ይገባል፤ በስብሰባው ሰብሳቢና በፀሐፊ ተፈርሞ በቀጣይ ስብሰባ ይጸድቃል፡፡

7/
የዚህ አንቀጽ ድንጋጌዎች እንደተጠበቁ ሆነው ቦርዱ የራሱን የስብሰባ ሥነ-ሥርዓት ደንብ ሊያወጣ ይችላል፡፡

17. ስለባለሥልጣኑ ዋና ዳይሬክተር

1/
የባለሥልጣኑ ዋና ዳይሬክተር በቦርዱ ተመልምሎ በመንግስት አቅራቢነት በህዝብ ተወካዮች ምክር ቤት   ይሰየማል፡፡
2/
በዚህ አንቀፅ ንዑስ-አንቀፅ (1) መሠረት የሚሰየም ዋና ዳይሬክተር በዚህ አዋጅ አንቀጽ 11 የተዘረዘሩትን መስፈርቶች ያሟላ ሊሆን ይገባል፡፡

3/ ለባለሥልጣኑ ዋና ዳይሬክተርነት የሚመረጥ ሰው ከማንኛውም የፖለቲካ ፓርቲ አባልነት ነፃ የሆነ መሆን ይኖርበታል፡፡ 

4/
የባለሥልጣኑ የመጨረሻ ውሳኔ ሰጪ አካል ቦርዱ መሆኑ እንደተጠበቀ ሆኖ ዋና ዳይሬክተሩ የባለሥልጣኑ ዋና ሥራ አስፈጻሚ ይሆናል፤ የባለሥልጣኑን ሥራዎች ይመራል፤ ያስተዳድራል፡፡

5/
የዚህ አንቀጽ ንዑስ አንቀጽ (3) አጠቃላይ አነጋገር እንደተጠበቀ ሆኖ ዋና ዳይሬክተሩ፤

ሀ) 
በዚህ አዋጅ አንቀጽ 6 የተመለከቱትን የባለሥልጣኑን ሥልጣንና ተግባራት በሥራ ላይ ያውላል፤

ለ) 
የባለሥልጣኑ ሠራተኞች የፌዴራል ሲቪል ሰርቪስ ሕጎችን መሠረታዊ መርሆች ተከትሎ በመንግሥት  በሚጸድቅ ደንብ መሠረት መቀጠራቸውንና መተዳደራቸውን ያረጋግጣል፤
ሐ) የባለሥልጣኑን የሥራ መርሐ ግብርና በጀት አዘጋጅቶ ለቦርዱ በማቅረብ ያፀድቃል፤

መ) ለባለሥልጣኑ የሚመደበውን በጀት ያስተዳድራል፣ ገንዘብ ወጪ ያደርጋል፤

ሠ) ከሶስተኛ ወገኖች ጋር በሚደረጉ ግንኙነቶች ሁሉ ባለሥልጣኑን ይወክላል፤

ረ) 
የባለሥልጣኑን የሥራ አፈጻጸምና የሂሳብ ሪፖርት አዘጋጅቶ ለቦርዱ ያቀርባል፤

ሰ) 
በቦርዱ የሚሰጡትን ሌሎች ተግባራትን ያከናውናል፤

6/
ዋና ዳይሬክተሩ ለባለሥልጣኑ ሥራ ቅልጥፍና በሚያስፈልገው መጠን ሥልጣንና ተግባሩን በከፊል ለባለሥልጣኑ ሌሎች ኃላፊዎች ወይም ሠራተኞች በውክልና ሊያስተላልፍ ይችላል፡፡

7/
የዋና ዳይሬክተሩ የሥራ ዘመን አራት አመት ሲሆን ከሁለት የሥራ ዘመን በላይ ሊሾም አይችልም፡፡

18.  ስለ ባለሥልጣኑ ምክትል ዋና ዳይሬክተር
1/
የባለሥልጣኑ ምክትል ዋና ዳይሬክተር በዋና ዳይሬክተሩ አቅራቢነት በቦርዱ ይሾማል፡፡
2/
በዚህ አንቀፅ ንዑስ-አንቀፅ (1) መሠረት የሚሾም ምክትል ዋና ዳይሬክተር በዚህ አዋጅ አንቀጽ  11 የተዘረዘሩትን መስፈርቶች ያሟላ ሊሆን ይገባል፡፡

3/ ለባለሥልጣኑ ምክትል ዋና ዳይሬክተርነት የሚመረጥ ሰው ከፖለቲካ ፓርቲ አባልነት ነፃ መሆን ይኖርበታል፡፡

4/
ምክትል ዋና ዳይሬክተሮች፡-
ሀ) 
የባለሥልጣኑን ተግባራት በማቀድ፣ በማደራጀት፣ በመምራት እና በማስተባበር ዋና ዳይሬክተሩን ያግዛሉ፤

ለ) 
ከዋና ዳይሬክተሩ በሚሰጣቸው መመሪያ መሠረት የተመደቡበትን የሥራ ዘርፍ ይመራሉ፤ ያስተባብራሉ፤ እና፣
ሐ) 
በዋና ዳይሬክተሩ የሚሰጣቸውን ሌሎች ተግባሮች ያከናውናሉ፡፡

5/
ዋና ዳይሬክተሩ በማይኖርበት ጊዜ ተለይቶ ውክልና የተሰጠው ምክትል ዋና ዳይሬክተር ዋና ዳይሬክተሩን ወክሎ ይሰራል፡፡

19. ስለጥቅም ግጭት 

1/
ዋና ዳይሬክተር፣ ምክትል ዋና ዳይሬክተር፣ የቦርድ አባል፣ ወይም የባለሥልጣኑ ሠራተኛ ባለሥልጣኑ በዚህ አዋጅ መሠረት በሚቆጣጠረው ኩባንያ ላይ ቀጥተኛ የባለቤትነት ጥቅም ሊኖረው አይችልም፡፡

2/
ከባለሥልጣኑ ጉዳዮች ጋር በተያያዘ ዋና ዳይሬክተር፣ ምክትል ዋና ዳይሬክተር፣ የቦርድ አባል፣ ወይም የባለሥልጣኑ ሠራተኛ በራሱ ላይ ተጽዕኖ ሊያሳድሩ በሚችሉ በሚከተሉት ሁኔታዎች ላይ ውሳኔ የሚያስተላልፉ ሂደቶች ላይ መሳተፍ አይችልም፡- 

ሀ) 
የራሱን የግል የፋይናንስ ጥቅም በሚመለከት፤
ለ) 
የባለቤቱን ወይም ለአካለ መጠን ያልደረሰ ልጁን የፋይናንስ ጥቅም በሚመለከት፤
ሐ) 
የራሱን የንግድ አጋር የፋይናንስ ጥቅም በሚመለከት፤
መ) በኦፊሰርነት፣ በዳይሬክተርነት፣ በአጋርነት፣ በሰራተኝነት ወይም በባለአደራነት የሚያገለግለውን የማንኛውም ተቋም የፋይናንስ ጥቅም በሚመለከት፤ ወይም፣ 
ሠ) 
በሥራ ለተቀጠረበት ወይም ለሥራ ቅጥር በድርድር ላይ የሚገኝበትን ከማንኛውም አካል የፋይናንስ ጥቅም ጋር በሚገናኝ፡፡
3/
በዚህ አንቀጽ ንዑስ-አንቀጽ (2) የተገለጹት ሁኔታዎች ሲኖሩ የቦርድ አባላት፣ ዋና ዳይሬክተር ወይም ምክትል ዋና ዳይሬክተር ለቦርዱ፤ ሰራተኞች ደግሞ ለዋና ዳይሬክተሩ ለጥቅም ግጭት መነሻ ሊሆን ይችላል ያሉትን ምክንያት የማሳወቅ ግዴታ አለባቸው፡፡
4/
የቦርድ አባላቱ የጥቅም ግጭት ስለመኖር አለመኖሩ መክረው አባሉ በስብሰባ እንዳይሳተፍ ሊወስኑ ይችላሉ፡፡ የሠራተኞችን የጥቅም ግጭት በተመለከተም ዋና ዳይሬክተሩ ይወስናል።
5/
ይህን የጥቅም ግጭት ድንጋጌ የጣሰ የባለሥልጣኑ ዋና ዳይሬክተር፣ ምክትል ዋና ዳይሬክተር፣ የባለሥልጣኑ የቦርድ አባል እና የባለሥልጣኑ ሠራተኛ ከኃላፊነቱ ሊነሳ ይችላል፡፡ አባሉ የተሳተፈበት ስብሳባም የጥቅም ግጭት በተነሳበት ጉዳይ ላይ ብቻ ፈራሽና የማይጸና ይሆናል፡፡

6/
የጥቅም ግጭትን የሚተረጉምና ከጥቅም ግጭት ጋር የተያያዙ ሁኔታዎችን በሚመለከት ቦርዱ ዝርዝር መመሪያ ያወጣል፡፡
20. በጀት 
1/
የባለሥልጣኑ በጀት ከሚከተሉት ምንጮች የተውጣጣ ይሆናል፡-
ሀ)
 በመንግሥት ከሚመደብ በጀት፤
 
እና፣
ለ) 
የመገናኛ ብዙሃን ዘርፍን ለማሳደግና ለማጎልበት ፕሮጀክት በመቅረፅና በቦርዱ በማስፀደቅ ከሚገኙ እርዳታና ድጋፍ ምንጮች፡፡

2/
የባለሥልጣኑ የፋይናንስ አስተዳደር የሚመራው አግባበነት ባለው የፌዴራል የፋይናንስ አስተዳደር ሕግ መሠረት ይሆናል፡፡
21. ስለሂሳብ መዛግብት

1/
ባለሥልጣኑ የተሟላና ትክክለኛ የሆኑ የሂሳብ መዛግብት ይይዛል፡፡

2/
የባለሥልጣኑ የሂሳብ መዛግብትና ገንዘብ ነክ ሰነዶች በዋናው ኦዲተር ወይም ዋናው ኦዲተር በሚሰይመው ኦዲተር በየአመቱ ይመረመራሉ፡፡

ክፍል ሦስት

የመገናኛ ብዙሃን ባለቤትነት፣ ምዝገባ እና ፈቃድ

22.  መሠረታዊ መርሆች 
1/
የኢትዮጵያ ዜግነት ያለው ሰው በግል ወይም የሕግ ሰውነት ባለው አካል ግልፅ በሆነ መስፈርትና ያለአድልኦ በየጊዜው ለሚወጣ ኅትመት፣ ለበይነመረብ መገናኛ ብዙሃንና ለዜና አገልግሎት በመመዝገብ የምዝገባ ምስክር ወረቀትና ሕጋዊ እውቅና የማግኘት መብት አለው፡፡ ይህ የምዝገባ ሥርዓት ሀሳብን በነጻነት የመግለጽ መብት ላይ የይዘት ገደብ ሊያደርግ አይገባም፡፡

2/
በኢትዮጵያ ሕግ መሠረት የሕግ ሰውነት የተሰጠው አካል የብሮድካስት አገልግሎት በማመልከትና መስፈርቶችን በማሟላት ፈቃድ የማግኘት መብት አለው፡፡

3/
የብሮድካስት ፈቃድ አሰጣጥ ሒደት ፍትሐዊ፣ ግልፅና የመረጃ ብዝሃነትን የሚያስፋፋ መሆን አለበት፤ የፈቃድ መስፈርቶች ሀሳብን በነጻነት የመግለጽ መብት ላይ አግባብነት የሌለው ገደብ ሊፈጥሩ አይገባም፡፡
4/
የመገናኛ ብዙሃን ባለቤትነት ድንጋጌዎች መተርጎም ያለባቸው ዘርፉን በዋነኛነት መቆጣጠርን ለመከላከልና የሃሳብ ብዝሃነት እንዲኖር በሚያስችል ሁኔታ ነው፡፡
23. የመገናኛ ብዙሃን ባለቤትነት
1/
ማንኛውም ኢትዮጵያዊ ወይም በኢትዮጵያ ሕግ መሠረት የሕግ ሰውነት የተሰጠው አካል በየጊዜው የሚወጣ ኅትመትና የበይነመረብ የመገናኛ ብዙሃን በባለቤትነት ለማቋቋም ይችላል፡፡

2/
በኢትዮጵያ ሕግ መሠረት የሕግ ሰውነት የተሰጠው አካል የብሮድካስት አገልግሎት ስራ ባለቤት በመሆን ለመስራት ይችላል፡፡
3/
የውጪ ዜጋ ወይም ድርጅት እንዲሁም የውጭ ዜጎች ከ25 በመቶ ያልበለጠ የአክሲዮን ድርሻ የያዙበትና ኢትዮጵያውያን ቀሪውን ድርሻ የያዙበት በኢትዮጵያ ሕግ መሠረት የተቋቋመ ድርጅት በአንድ በየጊዜው የሚወጣ ኅትመት፣ የበይነመረብና የብሮድካስት መገናኛ ብዙሃን ድርጅት ላይ ከ25 በመቶ ያልበለጠ የባለቤትነት ድርሻ ሊኖራቸው ይችላል፡፡

4/ በብሮድካስት መገናኛ ብዙሃን ድርጅት ባለቤትነት የሚሳተፉ የሲቪል ማህበረሰብ ድርጅቶች አባላት ኢትዮጵያውያን ሊሆኑ ይገባል። 
24. ተሻጋሪና ተደራራቢ ባለቤትነት  

1/
በኢትዮጵያ ሕግ መሠረት የሕግ ሰውነት የተሰጠው ድርጅት አንድ የቴሌቪዥን፣ አንድ የሬዲዮ ፣ አንድ ጋዜጣ፣ አንድ መፅሔትና አንድ የበይነመረብ መገናኛ ብዙሃን ማቋቋም ይችላል፡፡ 

2/
በዚህ አንቀፅ በንዑስ-አንቀፅ (1) የተጠቀሰው እንደተጠበቀ ሆኖ ድርጅቱ ወይም የድርጅቱ ባለድርሻዎች በሌሎች መገናኛ ብዙሃን ጠቅላላ ካፒታል ወይም አክስዮን ውስጥ በቀጥታም ሆነ በተዘዋዋሪ ውጤታማ ቁጥጥር የሌለው የአክስዮን ድርሻ ሊኖራቸው ይችላል፡፡ 
3/
በዚህ አንቀፅ ከንዑስ-አንቀፅ (1) እና (2) የተደነገገው እንደተጠበቀ ሆኖ በየጊዜው የሚወጣ ኅትመት ስራን ወይም የበይነመረብ መገናኛ ብዙሃን የሚሰራ ድርጅት ካፒታል ወይም አክስዮን ላይ በቀጥታም ሆነ በተዘዋዋሪ ውጤታማ ቁጥጥር ያለው ማንኛውም ሰው የኅትመት ስራን ወይም የበይነመረብ መገናኛ ብዙሃን ከሚሰሩ ሌሎች ድርጅቶች ላይ ያለገደብ የአክሲዮን ድርሻ መግዛት፣ ደርጅቱን መጠቅለልና ውህደት መፍጠር ይችላል፡፡

4/
በዚህ አንቀፅ ከንኡስ አንቀፅ (1) እና (3) ባሉት ድንጋጌዎች የተመለከተው ውጤታማ ቁጥጥር የሚወሰንበትና የመለኪያ ቅኝቱ የሚከናወንበት ሥነ-ሥርዓት ደንብ እስኪወጣ ድረስ ሌላ ተቃራኒ ማስረጃ ካላቀረበ በስተቀር፣ ማንኛውም ኩባንያ ወይም ድርጅት አክስዮኖች ወይም ካፒታል ወይም እሴቶችን በቀጥታም ይሁን በተዘዋዋሪ  በድርጅቱ ወይም በድርጅቶቹ ከ25 በመቶ በላይ የያዘ ማንኛውም ሰው ውጤታማ ቁጥጥር እንዳለው ይገመታል፡፡ 

5/
የመገናኛ ብዙሃን ባለሥልጣን በየሦስት አመቱ የመገናኛ ብዙሃንን ይዞታ እና የመገናኛ ብዙሃን የገንዘብና የገበያ እንዲሁም የባለቤትነት ይዞታን ከገበያና ከሃሳብ ጠቅላይነት አንጻር በመገምገም በዚህ አንቀፅ ከንዑስ አንቀፅ (1) እስከ (4) የተደነገገው ገደብና የአክስዮን ድርሻ ላይ ለውጥ ሊያደርግ ይችላል፡፡
6/   የልዩ የህዝብ ብሮድካስት ባለፍቃድ የሆነ የሲቪል ማህበረሰብ ድርጅት በዚህ አንቀፅ በንዑስ አንቀጽ 1 ከተቀመጠው ውጪ ተጨማሪ መገናኛ ብዙሀንን በባለቤትነት መያዝ አይችልም፡፡

25.  ፈቃድ ስለማስተላለፍ

1/
ባለሥልጣኑ አስቀድሞ በፅሁፍ ካላጸደቀው በስተቀር ፈቃድን ማከራየት፣ በሽያጭም ሆነ አግባብነት ባላቸው መንገዶች በሌላ ሰው ቁጥጥር ሥር እንዲሆን ማድረግና ማስተላለፍ አይቻልም ፡፡

2/
በዚህ አንቀፅ ንዑስ አንቀፅ (1) የተመለከተው ማስተላለፍ የሚከተሉትን ያካትታል፡-

ሀ) 
የፈቃድ ቁጥጥር ለውጥ፤

ለ) 
በፈቃዱ የተሠጡትን መብቶች በፈቃደኝነት ለሌላ ሰው ማስተላለፍ፤ እና

ሐ) የፈቃድ ሁኔታው ላይ ተለይተው የተቀመጡ ጉዳዮችን ለመለወጥ የሚደረግ ማንኛውም ድርጊት፡፡

3/
ፈቃድ ለማስተላለፍ የባለሥልጣኑን ይሁንታ የሚጠይቅ ሰው ጥያቄውን በባለሥልጣኑ በተዘጋጀ ቅፅ አማካይነት ማቅረብ አለበት፡፡

4/
ባለሥልጣኑ ጥያቄውን በፅሑፍ የሚያጸድቀው፡-

ሀ) ፈቃዱ የሚተላለፍለት ሰው የፈቃድ ዘመኑ እስኪጠናቀቅ ድረስ የብሮድካስት አገልግሎት ለመስጠት የሚያስችል በቂ የፋይናንስና የቴክኒክ አቅም ያለው ከሆነ፤

ለ) 
የፈቃዱ መተላለፍ የባለቤትነት መከማቸትን የማይጨምር ከሆነ፤ እና

ሐ) የፈቃዱ መተላለፍ የብሮድካስት አገልግሎት የሚሰጡ የተለያዩ ባለፈቃዶች ብዝሃነትን የማይቀንስ ከሆነ፤

ብቻ ነው፡፡

5/
ፈቃዱ የሚተላለፍለት ሰው ፈቃድ በሚያስተላልፈው ሰው ላይ በዚህ አዋጅና በአዋጁ መሠረት በወጡ ደንቦችና መመሪያዎች የተደነገጉትን መብቶችና ግዴታዎች የፈቃዱ መተላለፍ ሲጸና አብረው ይተላለፋሉ፡፡  

6/
በዚህ አንቀፅ ንዑስ አንቀፅ (1) የተመለከተው ማስተላለፍ ውጤታማ ቁጥጥር የሌለው የአክሲዮን ለውጥን አያካትትም፡፡

26. በየጊዜው የሚወጣ የኅትመት ስራ ምዝገባ
1/
ማንኛውም ሰው በየጊዜው የሚወጣ የኅትመት ስራ ለመስራት የሚከተሉትን መረጃዎች በማሟላት ለባለሥልጣኑ ሕጋዊ እውቅና እንዲሰጠው ማመልከት ይቻላል፡- 

ሀ) 
የመስራች ስምና አድራሻ፤  

ለ) 
የባለቤትነት ሁኔታ፤

ሐ) 
የዜግነት ሁኔታ፤

መ) 
የግብር ከፋይ መለያ ቁጥር፤

ሠ) 
የዋና አዘጋጅ ስምና አድራሻ፤ እና፣ 
ረ) 
የንግድ ፈቃድ ወይም ዋና ምዝገባ፡፡ 
2/
ሥርጭቱ በአንድ ክልል ውስጥ የሆነ በየጊዜው የሚወጣ ኅትመት በሚመለከተው የክልል አካል በመመዝገብ ሕጋዊ እውቅና እንዲሰጠው ማመልከት ይችላል፡፡ ምዝገባ የሚያከናውኑ የክልል አካላት ነፃና ገለልተኛ መሆን ይኖርባቸዋል፡፡

3/
ባለሥልጣኑ መሟላት ያለበትን መስፈርት መሟላቱን አረጋግጦ የምዝገባ ጥያቄ በቀረበለት በ30 ቀናት ውስጥ ምዝገባውን በማከናወን የእውቅና ምስክር ወረቀት መስጠት አለበት፡፡ 

4/
ባለሥልጣኑ በ30 ቀናት ውስጥ የእውቅና የምስክር ወረቀት ካልሰጠ አመልካቹ ሕጋዊ እውቅና እንዳገኘ ይቆጠራል፡፡ 

5/
ለምዝገባ ያመለከተው ግለሰብ ወይም ድርጅት መስፈርቱን አሟልቶ ማመልከቻ ካስገባ 30 ቀን ካለፈው የእውቅና የምስክር ወረቀት እስከሚሰጠው መጠበቅ ሳያስፈልገው ወደ ህትመትና ስርጭት መግባት ይችላል፡፡
6/
በ30 ቀናት ውስጥ ባለሥልጣኑ የአመልካቹን ማመልከቻ ተመልክቶ ውድቅ ሊያደርግ የሚችለው አመልካቹ ሊያሟላ የሚገባውን መረጃ ካለቀረበ ወይም በየጊዜው ለሚወጣው ኅትመት የሰጠው ስም አስቀድሞ የተያዘ ከሆነ ብቻ ነው፡፡  

7/
በየጊዜው የሚወጣ የኅትመት ሥራን ማሳተም፡- 

ሀ) አስቀድሞ በሕጋዊ መንገድ ለተመዘገበ ማንኛውም ድርጅት እንቅስቃሴዎች አስፈላጊነቱ ተፈጥሯዊ ከሆነ፤ ወይም፣ 

ለ) 
መንግሥታዊ አካል ዓላማውን ለማራመድ ወይም በሕግ የተሰጠውን ተግባር ለማከናወን ካስፈለገው፤ በዚህ አንቀፅ በንኡስ አንቀፅ 1 መሰረት ሕጋዊ እውቅና እንዳገኘ ይቆጠራል፡፡ 

27. የበይነመረብ የመገናኛ ብዙሃን ምዝገባ

1/
የኢትዮጵያ ዜግነት ያለው ሰው በግል ወይም በድርጅት የበይነመረብ የመገናኛ ብዙሃን ለማቋቋም የሚከተሉትን በማሟላት ባለሥልጣኑ እንዲመዘግበው ማመልከት ይችላል፡-

ሀ) 
የተቋሙ ስምና አድራሻ፡- የባለቤቱ ወይም የድርጅቱ ስም፣ የቢሮ ስልክ ቁጥር እና የኢሜል አድራሻ፤

ለ) 
የባለቤትነት ሁኔታ፤

ሐ) 
የበይነመረብ መገናኛ ብዙሃኑ ስምና አድራሻ፡-

(1) ዶሜይን ስም፤
(2) የዶሜይን ስም ባለቤትነት ማረጋገጫ፤
(3) የቢሮ ስልክ ቁጥር፤ 

(4) የኢሜል አድራሻ፤
(5) የኢንተርኔት አገልግሎት ሰጪው ድርጅት የኢሜል አድራሻ፤ እና
(6) የኢንተርኔት አገልግሎት ሰጪው ድርጅት የማኅበራዊ መገናኛ ብዙሃን አድራሻ፤
መ) 
የዜግነት ሁኔታ፤

ሠ) 
የግብር ከፋይ መለያ ቁጥር፤

ረ) 
የዋና አዘጋጅ ስምና አድራሻ፤ እና፣ 
ሰ) 
የንግድ ፈቃድ ወይም ዋና ምዝገባ፡፡ 
2/
ባለሥልጣኑ የምዝገባ ጥያቄው በቀረበለት በ30 ቀናት ውስጥ ምዝገባ በማከናወን የምዝገባ የምስክር ወረቀት ይሰጣል፡፡ አመልካቹ መሟላት ያለበትን መስፈርት አሟልቶ ቀርቦ በ30 ቀናት ውስጥ የእውቅና የምስክር ወረቀት ካልሰጠ ሕጋዊ እውቅና እንዳገኘ ይቆጠራል፡፡
3/  ለምዝገባ ያመለከተ የበይነ-መረብ የመገናኛ ብዙሃን ድርጅት መስፈርቱን አሟልቶ ማመልከቻ ካስገባ 30 ቀን ካለፈው የእውቅና የምስክር ወረቀት እስከሚሰጠው መጠበቅ ሳያስፈልገው ወደ ሥራ መግባት ይችላል፡፡ 

4/
ባለሥልጣኑ በ30 ቀናት ውስጥ ማመልከቻ ተመልክቶ ውድቅ ሊያደርግ የሚችለው አመልካቹ ሊያሟላ የሚገባውን መረጃ ካለቀረበ ወይም ለበይነ-መረብ የመገናኛ ብዙሃኑ የሰጠው ስም አስቀድሞ የተያዘ ከሆነ ብቻ ነው፡፡   

28.  የመገናኛ ብዙሃን መረጃና መዝገብ

1/
ባለሥልጣኑ መገናኛ ብዙሃን ለአገልግሎት ተጠቃሚዎች በቀላሉ፣ በቀጥታና በቋሚነት ተደራሽ መሆናቸውን ለማረጋገጥ የሚከተሉትን መረጃዎች እንዲያቀርቡ ያደርጋል፡-

ሀ) 
የመገናኛ ብዙሃን አገልግሎት አቅራቢው ስምና ሙሉ አድራሻ፤

ለ) የፖስታና የስልክ ቁጥር፣ የኢሜልና የድረ-ገፅ አድራሻን ጨምሮ የመገናኛ ብዙሃን አገልግሎት አቅራቢው ዝርዝር መረጃ፤ እና

ሐ) የመገናኛ ብዙሃን አገልግሎት አቅራቢው ድርጅት ተወካዮች ስምና አድራሻ፡፡
2/
ባለሥልጣኑ በመዝገቡ ላይ የመገናኛ ብዙሃን አገልግሎት አቅራቢ የሕግ ሰዎችን የሚመዘግበው፡-

ሀ) 
በዚህ አዋጅ በአንቀፅ 26 ወይም  27 መሠረት የተመዘገቡ ከሆነና፣

ለ) 
በዚህ አዋጅ በአንቀፅ  29 እና 31መሠረት ፈቃድ የተሰጣቸው ከሆነ ነው፡፡

3/
የባለሥልጣኑ መዝገብ በኢንፎርሜሽን ቴክኖሎጂ የታገዘ መሆን ይኖርበታል፡፡ የሚይዘው መረጃ በዚህ አዋጅ በአንቀፅ 26 (1)፣  27 (1)፣  33 እና 36 የተመለከቱትን ብቻ ነው፡፡

29. የብሮድካስት አገልግሎት ማሠራጫ መንገዶች

የብሮድካስት አገልግሎት ማሠራጫ መንገዶች የሚከተሉትን ያካትታሉ፡-
1/
ከምድር ወደ አየር የሚሠራጭ አናሎግ የሬዲዮ የብሮድካስት አገልግሎት፤
2/
ከምድር ወደ አየር የሚሠራጭ አናሎግ የቴሌቪዥን የብሮድካስት አገልግሎት፤
3/
ከምድር ወደ አየር የሚሠራጭ አናሎግ ነፃ የብሮድካስት አገልግሎት፤
4/
ከምድር ወደ አየር የሚሠራጭ አናሎግ የክፍያ የብሮድካስት አገልግሎት፤
5/
ከምድር ወደ አየር የሚሠራጭ ዲጂታል የሬዲዮ የብሮድካስት አገልግሎት፤
6/
ከምድር ወደ አየር የሚሠራጭ ዲጂታል የቴሌቪዥን የብሮድካስት አገልግሎት፤
7/
ከምድር ወደ አየር የሚሠራጭ ዲጂታል ነፃ የብሮድካስት አገልግሎት፤
8/
ከምድር ወደ አየር የሚሠራጭ ዲጂታል የክፍያ የብሮድካስት አገልግሎት፤
9/
ነፃ የሳተላይት የብሮድካስት አገልግሎት፤
10/
የክፍያ የሳተላይት የብሮድካስት አገልግሎት፤
11/
በተፈለገ ጊዜ ተደራሽ የሚሆን የሳተላይት የብሮድካስት አገልግሎት፤
12/
የክፍያ የኬብል የብሮድካስት አገልግሎት፤
13/
በተፈለገ ጊዜ ተደራሽ የሚሆን የኬብል የብሮድካስት አገልግሎት፤
14/
ነፃ የኢንተርኔት የብሮድካስት አገልግሎት፤
15/
የክፍያ የኢንተርኔት የብሮድካስት አገልግሎት፤
16/
በተፈለገ ጊዜ ተደራሽ የሚሆን የኢንተርኔት የብሮድካስት አገልግሎት፤ እና
17/
ሌሎች ባለሥልጣኑ የሚወስናቸው የብሮድካስት አገልግሎት ማሠራጫ መንገዶች፡፡
30. ያለፈቃድ የብሮድካስት አገልግሎት መስጠት ስለመከልከሉ
ማንኛውም ሰው ከባለሥልጣኑ የብሮድካስት ፈቃድ ሳይሰጠው ወይም በታገደ ወይም በተሰረዘ ፈቃድ የብሮድካስት አገልግሎት ማሠራጫ መንገዶችን ተጠቅሞ በብሮድካስት አገልግሎት ሥራ ላይ መሰማራት አይችልም፡፡

31. የብሮድካስት አገልግሎት ፈቃድ ዓይነቶች
1/
የብሮድካስት አገልግሎት ፈቃድ ዓይነቶች የሚከተሉት ይሆናሉ፡- 

ሀ) 
የሕዝብ ብሮድካስት አገልግሎት ፈቃድ፤ 

ለ)  ልዩ የሕዝብ ብሮድካስት አገልግሎት ፈቃድ፤

ሐ) 
የንግድ ብሮድካስት አገልግሎት ፈቃድ፤ እና 

መ) 
የማኅበረሰብ ብሮድካስት አገልግሎት ፈቃድ፡፡

2/
ባለሥልጣኑ አስፈላጊ ሆኖ ሲያገኘው በቦርድ በማፀደቅ የፕሮግራም ትኩረቱን በአንድ የተወሰነ ጉዳይ ላይ አድርጎ በሌሎች ባለፈቃዶች ያልተሸፈነ ወይም ትኩረት ያልተሠጠበት የብሮድካስት አገልግሎት ለመስጠት ለሚያመለክት አመልካች ልዩ የንግድ ወይም የማህበረሰብ ብሮድካስት አገልግሎት ፈቃድ ሊሰጥ ይችላል፡፡

32. የባለሥልጣኑ ተጨማሪ የፈቃድ መስፈርት የማውጣት
ወይም ያሉት ላይ ማብራሪያ የመስጠት ሥልጣን

1/
ባለሥልጣኑ ከባለድርሻ አካላት ጋር ተገቢ ምክክር ካደረገና አስቀድሞ ካሳወቀ በኋላ በብሮድካስት አገልግሎት አይነቶች መካከል ግልፅ ልዩነት ለመፍጠር በአንቀፅ  37 ንዑስ አንቀፅ (2) መሠረት ተጨማሪ የፈቃድ መስፈርት ሊያወጣ ወይም በዚህ አዋጅ ተለይተው የተደነገጉት ላይ ማብራሪያ ሊሰጥ ይችላል፡፡

2/
ባለሥልጣኑ ለቴሌቪዥንና ለሬዲዮ ብሮድካስት አገልግሎት የተለያዩ መስፈርቶች ወይም ማብራሪያዎች ሊያወጣ ይችላል፡፡

3/
ባለሥልጣኑ ለብሮድካስት አገልግሎት የተለያዩ መስፈርቶች ወይም ማብራሪያዎች ሲያወጣ የሚከተሉትን አቅጣጫዎች ከግንዛቤ ውስጥ ሊያስገባ ይገባል፡-
ሀ) 
አገልግሎቱ የሚሸፍነው አካባቢ፤

ለ) 
የአገልግሎቱ ተጠቃሚዎችና ሊጠቀሙ የሚችሉ ሰዎች ቁጥር፤ እና

ሐ) በቴክኖሎጂና አገልግሎቱን ለማግኘት የሚያስፈልጉ መሳሪያዎች ዋጋ ከፍተኛ በመሆኑ የተነሳ የአገልግሎቱን ተደራሽነት የሚወስኑ ምክንያቶች፣ አገልግሎቱ የሚቆይበት ዘመንና የአገልግሎቱ መርሀግብር የጊዜ ሰሌዳ፣ የአገልግሎት ተጠቃሚዎቹና የሚቀርበው ፕሮግራም ባህሪ፣ የፕሮግራሙ ማኅበራዊና ባህላዊ ተፅዕኖዎች፣ እና መሰል ጉዳዮች፡፡
33. የሬዲዮ ሞገድን በመጠቀም የሚሰራጭ የንግድ 
ብሮድካስት አገልግሎት ፈቃድ አመልካቾችን ስለመጋበዝ 

1/
ባለሥልጣኑ የብሮድካስት አገልግሎት ፈቃድ ጥያቄ ሲቀርብለት፣ የፈቃድ ጥያቄ አቅራቢው በዚህ አዋጅ የተቀመጡ ድንጋጌዎችን ያሟላና በብቃትና የቴክኒክ ማረጋገጫ መስፈርት መመሪያ መሰረት መስፈርቱን ማሟላቱን ካረጋገጠ በኋላ ያቀረበው የማሰራጫ መንገድ የሬዲዮ ሞገድን የሚጠቀም በመሆኑ የተገደበ ካልሆነ በስተቀር ፈቃዱን በ30  ቀናት ውስጥ መስጠት አለበት፡፡ አመልካቹ በተጠቀሰው ጊዜ ውስጥ ፈቃድ ካልተሰጠው ለባለሥልጣኑ ዋና ዳይሬክተር በማመልከት በ15 ቀናት ውስጥ ምላሽ እንዲሰጠው መጠየቅ ይችላል፡፡ ዋና ዳይሬክተሩ በተጠቀሰው ጊዜ ምላሽ ካልሰጠ አመልካቹ በ30 ቀናት ውስጥ ለቦርዱ ማመልከት ይችላል፡፡

2/
የብሮድካስት አገልግሎት ፈቃድ አመልካቾች በዚህ አዋጅ መሠረት በተለያየ ደረጃ እንዲሞሉ የሚጠበቅባቸውን ቅጾች ባለሥልጣኑ በድረ-ገጹ ተደራሽ እንዲሆንና እንዲሞላ በማድረግ ወረቀት የመጠቀም ሂደትን የሚያቃልል አማራጭ መፍጠር ይጠበቅበታል፡፡ ይሁንና በተለያዩ ምክንያቶች ይህን ማድረግ ያልቻሉ አመልካቾች በአካል አገልግሎቱን ያገኛሉ፡፡ 
3/
ውስን የሆነውን የሬዲዮ ሞገድ በመጠቀም የሚሰራጭ የብሮድካስት አገልግሎት ፈቃድ ሲኖር ባለሥልጣኑ የብሮድካስት አገልግሎት የፈቃድ አመልካቾችን በባለሥልጣኑ ድረ-ገጽ፣ አግባብነት ባለውና ሰፊ ሥርጭት ባለው ጋዜጣ ወይም በሌላ የመገናኛ ብዙሃን በሚገለጽ ማስታወቂያ የመጋበዝ ግዴታ ይኖርበታል፡፡ ባለሥልጣኑ በየበጀት አመቱ ዝግጁ የሆኑ የብሮድካስት የሬዲዮ ሞገዶችን መረጃ ከሚመለከተው ተቋም ይወስዳል፡፡

4/
በዚህ አንቀጽ ንዑስ አንቀጽ (3) መሠረት የሚወጣው ማስታወቂያ የሚከተሉትን መረጃዎች መያዝ አለበት፡- 

ሀ) 
ፈቃድ ለመስጠት የታሰበውን የብሮድካስት አገልግሎት አይነት፤

ለ) 
አገልግሎቱ የሚሸፍነውን የፈቃድ ክልል ወይም አካባቢ፤ 

ሐ) 
ዝግጁ የሆነውን የሬዲዮ ሞገድ፤

መ) 
የፈቃድ ሁኔታዎችና ግዴታዎች፤ 

ሠ) 
አንኳር የፎርማት ግዴታዎች፤

ረ) 
ፈቃዱ ጸንቶ የሚቆይበት ጊዜ፤ 

ሰ) 
ፈቃድ የሚሰጥባቸው መስፈርቶች፤

ሸ) 
የማመልከቻ ማቅረቢያ ጊዜና ቦታ፤ እና፣

ቀ) 
የማመልከቻና የፈቃድ ክፍያ መጠን፡፡

5/
ፍትሐዊና አወዳዳሪ ሒደት ለማረጋገጥ ለንግድ ብሮድካስት የሚመደብ አዲስ ውስን የሆነውን የሬዲዮ ሞገድ በመጠቀም የሚሰራጭ የብሮድካስት አገልግሎት ፈቃድ ሲኖር ሁልጊዜም ቢሆን በባለሥልጣኑ ድረ-ገጽ፣ አግባብነት ባልውና ሰፊ ሥርጭት ባለው ጋዜጣ ወይም በሌላ የመገናኛ ብዙሃን ማስታወቂያ ሊወጣበት ይገባል፡፡

6/
በብሮድካስት አገልግሎት ሥራ ላይ ለመሰማራት የሚፈልግ ሰው በዚህ አንቀጽ መሠረት በሚወጣው ማስታወቂያ በሚጠቀሰው ጊዜ ውስጥ በባለሥልጣኑ የተዘጋጀውን የፈቃድ ማመልከቻ ቅጽ ሞልቶ ማቅረብ አለበት፡፡

7/
የብሮድካስት ፈቃድ አመልካቾች የስራ እቅድ ሰነዶቻቸውን ለማቅረብ ለሬድዮ ሶስት ወር፣ ለቴሌቪዥን አመልካቾች ደግሞ የዘጠኝ ወር ጊዜ ሊሰጣቸው ይገባል፡፡
34. ስለ ሕዝብ ወይም ስለማሕበረሰብ ብሮድካስት አገልግሎት ፈቃድ 

ባለሥልጣኑ ለሕዝብ ወይም ለማሕበረሰብ ብሮድካስት አገልግሎት ፈቃድ አመልካቾች ያለ ውድድር በማንኛውም ጊዜ ፈቃድ ሊሰጥ ይችላል፡፡ 

35. የፈቃድ ማመልከቻ ሒደት

ባለሥልጣኑ፡- 

1/
የፈቃድ አመልካቾች ሊሞሉት የሚገባ የማመልከቻ ቅጽ ያዘጋጃል፤
2/
በማስታወቂያ ለተደረገው ጥሪ ምላሽ ሊሰጡ ለሚችሉ የብሮድካስት አገልግሎት የፈቃድ አመልካቾች በፍትሐዊነት መስተናገዳቸውን ለማረጋገጥ ተመሳሳይና በቂ መረጃ ይሰጣል፤ እና

3/
ማመልከቻዎችን ለመገምገም አስፈላጊ ነው የሚለውን ተጨማሪ መረጃ እንዲያቀርቡ አመልካቾችን ይጠይቃል፡፡
36. የፈቃድ ሁኔታዎችና ግዴታዎች

1/
ማንኛውም ባለፈቃድ ፈቃዱን ለመውሰድ ባመለከተበት ወቅት በማመልከቻው የገለጻቸው እንዲሁም በዚህ አዋጅና አዋጁን ተከትለው በሚወጡ ደንብና መመሪያዎች መሠረት በፈቃዱ ውስጥ የተመለከቱ ዝርዝር ጉዳዮች የፈቃዱ ሁኔታዎችና ግዴታዎች ሆነው ይቆጠራሉ፡፡ የፈቃዱ ሁኔታዎችና ግዴታዎች እንደ ፈቃድ አይነት ልዩነት ሊለያዩ ይችላሉ፡፡

2/
ፈቃድን በተመለከተ ምንም አይነት ውሳኔ ከመሰጠቱ በፊት ባለሥልጣኑ ፈቃዱ ላይ ተፈጻሚ ሊያደርግ ያዘጋጃቸውን የፈቃድ ሁኔታዎችና ግዴታዎች አመልካቹ እንዲያገኛቸውና አስተያየቱን የመግለፅ እድል እንዲሰጠው ይደረጋል፡፡

3/
ዜጎች ባለሥልጣኑ በተቀበላቸው ማመልከቻዎች ላይ አስተያየት እንዲሰጡና ማስረጃ እንዲያቀርቡ ፈቃዱን ለመስጠት ግንዛቤ ውስጥ የሚገቡ ጠቃሚ መረጃዎች እንዲሰጡ እድል እንዲያገኙ ይደረጋል፡፡

4/
ማንኛውም የብሮድካስት ፈቃድ የሚከተሉትን መሠረታዊ ሁኔታዎች ያካትታል፡-
ሀ) 
አገልግሎቱ የሚሸፍነውን የፈቃድ ክልል ወይም አካባቢ፤

ለ) 
የቴክኒክ መስፈርቶች መዘርዝር፤

ሐ) 
የብሮድካስት አገልግሎት ባለፈቃዱ ሥርጭት የሚጀምርበት ጊዜና ፈቃዱ ጸንቶ የሚቆይበት ጊዜ፤  

መ) 
የፈቃድ ማደሻ ሁኔታዎች፤ 

ሠ) 
አዲስ ፈቃድ ለመስጠት፣ ተፈጻሚ ከሆነ ለሬዲዮ ሞገድና ክትትልና ቁጥጥር ለማድረግ የሚያስፈልግ ወጪ ለመሸፈን በየአመቱ የሚከፈል ክፍያ መጠን፤

ረ) 
የፕሮግራም ፎርማት ግዴታዎች፤

ሰ) 
የፕሮግራም የይዘት ደረጃዎች፤

ሸ) 
የፈቃድ ሁኔታዎች ሲጣሱ ባለሥልጣኑ የሚወስዳቸው አስተዳደራዊ እርምጃዎች፤ 

ቀ) 
ባለሥልጣኑ በመደበኛነትና ከጊዜ ወደ ጊዜ የሚጠይቃቸው የመረጃ አይነቶች፤ 

በ) 
ፈቃድ የሚሻሻልባቸው ሁኔታዎች፤ እና፣

ተ) 
የሚከተሉትን ጨምሮ በክፍያም ሆነ ያለ ክፍያ የብሮድካስት አገልግሎት ለሚጠቀሙ ደንበኞች ፍላጎቶች የሚደረጉ ጥበቃዎች፡-

(1) ቅሬታዎችና አለመግባባቶች የሚያዙበትና እልባት የሚያገኙበት መንገድ፤

(2) ለቅሬታዎችና አለመግባባቶች የሚሰጡ ተገቢ መፍትሔዎችና እርምቶች፤

(3) ስለ አገልግሎትና የተጠቃሚዎች መብት የሚሰጥ መረጃ ግልፅነት፤ እና፣

(4) ባለሥልጣኑ የተጠቃሚዎችን መብት ለመጠበቅ ውጤታማ ነው ብሎ የወሰነው ሌላ ማንኛውም ጉዳይ፡፡

37. የፈቃድ መስጫ መስፈርቶች

1/
አመልካች ለፈቃድ አመልካቾች የወጣው ማስታወቂያ መስፈርቶችን፣ በዚህ አዋጅና አዋጁን መሰረት አድርገው በሚወጡ ደንቦችና መመሪያዎች የተደነገጉትን መስፈርቶች ሲያሟላ የብሮድካስት አገልግሎት ፈቃድ ሊሰጠው ይችላል፡፡

2/
ባለሥልጣኑ ፈቃድ ከመስጠቱ በፊት የአመልካቾችን ብቃት ለመመዘን የሚያስችል ዝርዝር መስፈርት የሚያወጣ ሲሆን፣ መስፈርቱ የሚከተሉትን ነጥቦች ያካተተ መሆን አለበት፡-

ሀ) 
ከብሮድካስት አገልግሎት ቴክኖሎጂ እድገቶች ጋር በተያያዘ ሊሰጥ ከታሰበው አገልግሎት የሚጠበቅ የቴክኒክ ጥራትና አመልካቹ በኘሮጀክት ሀሳበ-ሥራው የዘረዘራቸው መሣሪያዎችና ቴክኖሎጂዎች አገልግሎቱን ለመስጠት ያላቸው ብቃት፤ 

ለ) 
አመልካቹ አገልግሎቱን ለመስጠት ያለው ተስማሚነት፣ ድርጅታዊ ብቃት፣ የሥራ ልምድና ሙያዊ እውቀት፤ 

ሐ)
የአመልካቹ የፋይናንስ አቅምና ምንጭ፣ አስተማማኝነትና ሥራውን ለማስኬድ ያለው ዝግጁነት፤

መ)
በአመልካቹ ኘሮጀክት ሀሳበ-ሥራ የተዘረዘሩ የፕሮግራሞች መርሐግብርና በፕሮግራሞቹ የተካተቱ ማኅበራዊ ፍላጎቶች፤ እና፣

ሠ) 
አመልካቹ ለአገልግሎቱ የመደበው የስርጭት ጊዜ፡፡ 

38.  በፈቃድ ላይ የሚሠጥ ሕዝባዊ አስተያየት

1/
የብሮድካስት አገልግሎት ፈቃድ ለማግኘት የሚቀርብን ማመልከቻ ለመገምገም ባለሥልጣኑ ሕዝባዊ አስተያየት የሚሰጥበትን መድረክ ሊጠራ ይችላል፡፡

2/
ባለሥልጣኑ ሕዝባዊ አስተያየት የሚሰጥበትን መድረክ ለመጥራት ሊሟሉ የሚገባቸውን ጉዳዮች ለይቶ ማውጣት አለበት፡፡ ማመልከቻ ለመገምገም ሕዝባዊ አስተያየት የሚሰጥበትን መድረክ መጥራት ከፍ ያለ የሕዝብ ጥቅምን የሚያረጋግጥ ከሆነ ባለሥልጣኑ መድረኩን ማመቻቸት ይኖርበታል፡፡

3/
ህዝባዊ አስተያየት የሚሰጥበት ቦታ የብሮድካስት አገልግሎት በሚሰጥበት አካባቢ ወይም ጣቢያው በሚገኝበት ክልል የሚገኝ መሆን አለበት፡፡

39. ተቀባይነት ስለሌለው ማመልከቻ

ባለሥልጣኑ የብሮድካስት አገልግሎት ፈቃድ እንዲሰጠው ማመልከቻ ያቀረበን ሰው ማመልከቻው ዝርዝር ማጣራት ሳያስፈልገው ውድቅ በማድረግ በጽሁፍ እንዲያውቀው የሚያደረገው አመልካቹ፡-

1/ ወደፊት የሚሰጥ ብድር መኖሩን ወይም የፋይናንስ ወይም የካፒታል አቅሙንና ምንጩን ለማረጋገጥ የሚያስችል ማስረጃ ካላቀረበ፤

2/ 
ዝርዝር የኘሮጀክት ጥናት ሰነድ ካላቀረበ፤ ወይም፣ 

3/ በዚህ አዋጅ በአንቀጽ 40 መሠረት ፈቃድ የማይሰጠው አካል ከሆነ ነው፡፡ 

40. የብሮድካስት አገልግሎት ፈቃድ ስለማይሰጣቸው ሰዎች

1/
የሚከተሉት አካላት ምንም አይነት የብሮድካስት አገልግሎት ፈቃድ አይሰጣቸውም፡-

ሀ) 
ማንኛውም፡- 

(1)
የፖለቲካ ፓርቲ ወይም የፖለቲካ ፓርቲ ተፈጥሮ ያለው ድርጅት፤ 
(2)
የፖለቲካ ፓርቲው ወይም ማንኛውም የፖለቲካ ፓርቲ አመራር  ውጤታማ ቁጥጥር ያለው ባለድርሻ የሆነበት ድርጅት፤ ወይም
 (3)
የፖለቲካ ፓርቲ አመራር በማንኛውም ደረጃ የአመራር አባል የሆነበት ድርጅት።
ለ) 
በፍርድ ቤት ውሳኔ ከሲቪል ወይም ከፖለቲካ መብቶቹ የታገደ ወይም ሙሉ በሙሉ ወይም በከፊል የሕግ ችሎታውን ያጣ ሰው ባለቤት ወይም ከባለቤቶቹ አንዱ ወይም የበላይ አመራር አካል አባል የሆነበት ድርጅት፡፡

2/
የሚከተሉት ሰዎች ውስን በሆነ የሬዲዮ ሞገድ በመጠቀም የብሮድካስት አገልግሎት ለመስጠት ፈቃድ አይሰጣቸውም፡-

ሀ) 
በውጭ አገር ዜጎች የተቋቋመ የሕግ ሰውነት ያለው አካል ወይም የውጪ አገር ዜጋ ከካፒታሉ ከ25 በመቶ በላይ የአክስዮን ባለድርሻ የሆነበት በኢትዮጵያ ሕግ መሠረት የሕግ ሰውነት የተሰጠው አካል፤ ወይም
ለ) 
የሃይማኖት ተቋማት፡፡

3/
የሚከተሉት ሰዎች ውስን የሆነውን የሬዲዮ ሞገድ የማይጠቀሙ የብሮድካስት አገልግሎት ፈቃድ አይነቶች ሊሰጣቸው ይችላል፡-

ሀ) 
በውጭ አገር ዜጎች የተቋቋመ ድርጅት ወይም የውጪ አገር ዜጎች በካፒታሉ ላይ ከ25 በመቶ በታች የአክስዮን ባለድርሻ የሆኑበት የሕግ ሰውነት ያለው አካል፤ ወይም
ለ) 
የሃይማኖት ተቋማት፡፡
41. የውሳኔ አሰጣጥ እና ቅሬታ የማቅረብ ሒደት 

1/
ባለሥልጣኑ በዚህ አዋጅ መሠረት የቀረበን የፈቃድ ማመልከቻ ከገመገመ በኋላ የወሰነውን ውሳኔ፣ ለውሳኔው ያደረሱ ምክንያቶችንና ፈቃዱ ላይ ተግባራዊ የሚሆኑ የፈቃድ ሁኔታዎችና ግዴታዎችን፡- 
ሀ) 
ለአመልካቹ በጽሁፍ ያሳውቃል፤ እንዲሁም
ለ) 
በድረ-ገጹ፣ ሰፊ ስርጭት ባለው ጋዜጣ ወይም በሌላ የመገናኛ ብዙሃን ውጤት ለሕዝብ ያሳውቃል፡፡
2/
የፈቃድ ማመልከቻው ተቀባይነት ያገኘ አመልካች የፈቃዱ የፈቃድ ሁኔታዎችና ግዴታዎች በመቀበል በባለሥልጣኑ የተዘጋጀውን የፈቃድ ስምምነት በመፈረምና ተገቢውን የፈቃድ ክፍያ በመፈጸም የፈቃድ ምስክር ወረቀት ይሰጠዋል፡፡

3/
ባለሥልጣኑ ፈቃድ በመስጠት ጉዳይ ላይ ውሳኔ ለማስተላለፍ የሚከተሉትን ከግንዛቤ ውስጥ ማስገባት አለበት፡-
ሀ) 
በፅሁፍ በቀረበው ማመልከቻ የተገኘውን መረጃ በመገምገም፣ ሕዝባዊ አስተያየት የማይሰጥ ከሆነ በፅሁፍ የቀረበለትን ማንኛውም ማስረጃ፤

ለ) 
በሕዝባዊ አስተያየት መድረኩና ከዚያ በኋላ ባሉት ጊዜያት የቀረቡትን የቃልና የፅሁፍ ማስረጃዎችን ጨምሮ የሕዝባዊ አስተያየቱን ውጤት፤ እና

ሐ) 
ከሕዝባዊ አስተያየት ውጭ የተገኘ ማንኛውም አይነት መረጃ፡፡    
4/
ባለሥልጣኑ በዚህ አዋጅ በአንቀጽ 33 ንዑስ-አንቀጽ (6) መሠረት የቀረበለትን ማመልከቻ በመመርመር በአንቀጽ 37 የተመለከቱ መስፈርቶች መሟላታቸውን ያረጋግጣል፤ ወይም ተቀባይነት የሌለው ከሆነ በአንቀጽ 39  መሠረት ውሳኔ ይሰጣል፡፡
5/
ለብሮድካስት አገልግሎት የሚውል የሬዲዮ ሞገድ በአግባቡ ጥቅም ላይ እንዲውል ከማረጋገጥ አንፃር ለብሮድካስት አገልግሎት ፈቃድ አመልካቾች ፈቃድ በሚሰጥበት ጊዜ ባለሥልጣኑ በሚከተሉት ጉዳዮች ላይ የተለየ ትኩረት ሊያደርግ ይችላል፡-

ሀ) 
የተለያዩ ፍላጎቶችና ምርጫዎችን መሳብ የሚችሉ የተለያዩ የብሮድካስት አገልግሎቶች መኖር፤
ለ) የሃገር አቀፍ፣ ክልላዊና አካባቢያዊ የብሮድካስት አገልግሎቶች ተመጣጣኝ ሚዛን እንዲኖራቸው የተወሰዱ ውሳኔዎች፤ 

ሐ) 
እርስ በእርስ ባላቸው ግንኙነት ነፃና ገለልተኛ የሆኑ የብሮድካስት አገልግሎት ባለፈቃዶች ቁጥር፤ እና

መ) የሬዲዮ ሞገድ ለሚጠቀሙ የብሮድካስት አገልግሎት ፈቃዶች በአመልካቹ ሊሰጥ የታሰበው የብሮድካስት አገልግሎት እንዲጀምር አገልግሎቱ እንዲሸፍን ከታሰበው የፈቃድ አካባቢ ፍላጎት መኖሩ፡፡ 

6/
ባለሥልጣኑ በሕዝብ ጥቅም ምክንያት የፈቃድ ማመልከቻው ተቀባይነት እንዳያገኝ ከወሰነ ውሳኔውን ለአመልካቹ በ14 ቀናት ውስጥ በጽሁፍ ማሳወቅ አለበት፡፡

7/
አመልካቹ በዚህ አንቀጽ ንዑስ አንቀጽ 6 መሠረት በተሰጠው ውሳኔ ላይ ቅሬታ ካለው ቅሬታውን ለቦርዱ በ30 ቀናት ውስጥ ማቅረብ ይችላል።

8/
በዚህ አንቀጽ ንዑስ አንቀጽ 7 መሠረት የቀረበለትን ቅሬታ ተመልክቶ ቦርዱ ውሳኔ ይሰጣል። በቦርዱ ውሳኔ ቅር የተሰኘ ማንኛውም አመልካች ለፌዴራል ከፍተኛ ፍርድ ቤት በቀጥታ ይግባኝ ማቅረብ ይችላል፡፡ 

9/
አመልካቹ የቦርዱ ውሳኔ ቅጂ እንዲሰጠው ቦርዱን ከጠየቀ ቦርዱ በ14 የሥራ ቀናት ውስጥ ለአመልካቹ የውሳኔውን ቅጂ መስጠት አለበት፡፡
42. የብሮድካስት ፈቃድ ጸንቶ የሚቆይበት ዘመን

1/
ለመጀመሪያ ጊዜ የተሰጠ የሬዲዮ ሞገድን በመጠቀም የሚሰራጭ የቴሌቪዥን ብሮድካስት አገልግሎት ፈቃድ ለ10 ዓመት ጸንቶ ይቆያል፡፡

2/
ለመጀመሪያ ጊዜ የተሰጠ የሬዲዮ ሞገድን በመጠቀም የሚሰራጭ የሬዲዮ ብሮድካስት አገልግሎት ፈቃድ ጸንቶ የሚቆይበት ጊዜ እንደሚከተለው ይሆናል፡- 

ሀ) 
በአገር አቀፍ ደረጃ የሚሰራጭ ሲሆን ለ10 ዓመት፤

ለ) 
የሥርጭት ሽፋኑ በክልል ደረጃ የተወሰነ ሲሆን ለ8 ዓመት፤ 

ሐ) 
የሥርጭት ሽፋኑ በአካባቢ ደረጃ የተወሰነ ከሆነ ለ6 ዓመት፤ እና፣

መ) የአጭር ጊዜ የማኅበረሰብ ብሮድካስት አገልግሎት ፈቃድ ከሆነ ለ1 ዓመት፡፡

43. የብሮድካስት ፈቃድን ስለማሳደስ

1/
የብሮድካስት አገልግሎት ባለፈቃድ በዚህ አዋጅ አንቀጽ 43 የተወሰነው የፈቃድ ዘመን የጊዜ ገደብ ከማለቁ ከአንድ ዓመት ባልበለጠና ከስድስት ወራት ባላነሰ ጊዜ ውስጥ ባለሥልጣኑ ያዘጋጀውን የፈቃድ ማደሻ ቅጽ ሞልቶ የዕድሳት ማመልከቻውን በማቅረብ ፈቃዱን ማሳደስ አለበት፡፡

2/
በዚህ አንቀጽ ንዑስ አንቀጽ (1) መሠረት ባለሥልጣኑ የሚያዘጋጀው የፈቃድ ማደሻ ማመልከቻ ቅጽ ሊያካትታቸው ከሚገቡ ጉዳዮች መካከል የማመልከቻው ቅርጽና ይዘት እንዲሁም ማመልከቻውን ለማስገባት የሚያስፈልገው ጊዜ ሊገለጽ ይገባል፡፡ 

3/
ባለሥልጣኑ በፈቃድ ማደስ ማመልከቻው ላይ ውሳኔ እስኪሰጥ ድረስ ፈቃዱ እንደጸና ይቆያል፡፡

4/
በዚህ አንቀጽ ንዑስ አንቀጽ (1) መሰረት የታደሰ ፈቃድ ጸንቶ የሚቆይበት ዘመን በዚህ አዋጅ በአንቀፅ 42 በተደነገገው መሠረት ይሆናል።

5/
ባለሥልጣኑ አሳማኝ ምክንያት ካለው ምክንያቶቹን በመዘርዘር ፈቃዱን በማሻሻል በዚህ አንቀፅ በንዑስ-አንቀፅ (4) የተመለከተውን የታደሰ ፈቃድ ጸንቶ የሚቆይበትን ዘመን ሊያሳጥር ይችላል፡፡

6/
ባለሥልጣኑ ክልከላው የሕዝብ ጥቅምን ያስከብራል ካላለ በስተቀር የብሮድካስት ፈቃድ ለማሳደስ የሚቀርብ ማመልከቻን ይቀበላል፡፡ 
7/
ባለሥልጣኑ የባለፈቃዱን ፈቃድ የማደስ ጥያቄ ሲያስተናግድ ባለፈቃዱ በሥራ ላይ ባለው ፈቃድ የተዘረዘሩትን የፈቃድ ሁኔታዎችንና ግዴታዎችን፣ በዚህ አዋጅና አዋጁን ተከትለው በወጡ ለጉዳዩ አግባብነት ባላቸው ደንብና መመሪያዎች መሠረት የተጣሉበትን ግዴታዎች የማክበር የኋላ ታሪክና የተወሰዱበትን አስተዳደራዊ እርምጃዎች ከግምት ውስጥ ያስገባል፡፡

8/
ባለሥልጣኑ ፈቃዱን ላለማደስ የሚያስችሉ ምክንያቶች መኖራቸውን ካመነ የውሳኔውን ምክንያቶች ለባለፈቃዱ በመግለፅ በ14 ቀናት ጊዜ ውስጥ ባለፈቃዱ በውሳኔው ላይ አስተያየት እንዲሰጥና ተቃውሞ ካለው የፅሁፍ ማስረጃ እንዲያቀርብ እድል ይሰጣል፡፡ ባለሥልጣኑ የመጨረሻ ውሳኔ ከመወሰኑ በፊት የባለፈቃዱን ምላሽ ግንዛቤ ውስጥ ያስገባል፡፡

9/
ባለሥልጣኑ ፈቃዱን ላለማደስ ሃሳብ ካለው ከሦስት ወራት ባላነሰ ጊዜ ውስጥ አስቀድሞ ለባለፈቃዱ ማሳወቅ አለበት፡፡ 

10/
 በባለሥልጣኑ ፈቃድ ያልታደሰለት አመልካች ለቦርድ ይግባኝ ማቅረብ ይችላል፡፡  በቦርዱ ውሳኔ ቅር ከተሰኘም ለፌዴራል ከፍተኛ ፍርድ ቤት ይግባኝ የማቅረብ መብቱ የተጠበቀ ነው፡፡ 
44. የብሮድካስት ፈቃድን ስለማሻሻል
1/
ባለሥልጣኑ ከባለፈቃዱ ጋር በመመካከር የብሮድካስት ፈቃድን በሚከተሉት ሁኔታዎች ሊያሻሽል ይችላል፡-

ሀ) 
የፈቃዱን የፈቃድ ሁኔታዎችና ግዴታዎች በአጠቃላይ ለተመሳሳይ ፈቃዶች ከተጣለው የፈቃድ ሁኔታዎችና ግዴታዎች ጋር የተጣጣመ ለማድረግ፤

ለ) 
በባለፈቃዶች መካከል ፍትሐዊ የንግድ ውድድር ለማረጋገጥ ሲባል፤

ሐ) 
የሌሎች ባለፈቃዶችን ጥቅምና ፍላጎት እንዲሁም በአጠቃላይ የሕዝብ ጥቅምን የማይጎዳ እስከሆነ ድረስ ባለፈቃዱ ማሻሻያውን ከጠየቀ፤

መ) 
በቴክኖሎጂ ለውጥ አስገዳጅነት የተነሳ፤

ሠ) 
ማሻሻያው በገበያ ላይ ከተለወጡ ሁኔታዎች ጋር የተያያዘ ሲሆን፤ እና፣

ረ) 
በአዋጁ ላይ ለውጥ ከተደረገና በባለሥልጣኑና በኮሙኒኬሽን አገልግሎት ባለሥልጣኑ ላይ የተጣለው አለም አቀፍ ግዴታ አፈፃፀም ማሻሻያ የሚጠይቅ ከሆነ፡፡

2/
በዚህ አንቀፅ ንኡስ-አንቀፅ (1) መሠረት ከባለፈቃዱ ጋር የሚያደርገው መመካከር እንደተጠበቀ ሆኖ፣ ባለሥልጣኑ የብሮድካስት ፈቃድን ለማሻሻል ሲወስን ለብሮድካስት ባለፈቃዱ አስቀድሞ ማሳወቅ አለበት፡፡ ማስታወቂያው የሚከተሉትን ጉዳዮች መያዝ አለበት፡-

ሀ) 
የማሻሻያውን ዝርዝር፤

ለ) 
ለማሻሻል ያስፈለገበትን ዝርዝር ምክንያት፤ እና፣

ሐ) 
ማሻሻያው ከመቼ ጀምሮ ተግባራዊ እንደሚደረግ፡፡

3/
የብሮድካስት ባለፈቃዱ በማሻሻያው ላይ በ14 ቀናት ውስጥ ለባለሥልጣኑ ማስረጃ እንዲያቀርብ እድል ይሰጠዋል፡፡

4/
ማሻሻያው የተፈለገው ከሬዲዮ ሞገድ አስተዳደር ጋር በተገናኘ ከሆነ በኮሙኒኬሽን አገልግሎት አዋጁ መሠረት የሚፈጸም ይሆናል፡፡

5/
የብሮድካስት አገልግሎት ባለፈቃድ እንደአግባብነቱ፡-
ሀ) 
ተጨማሪ ሥርጭት ለማካሔድ የጣቢያውን አቅም ለማሳደግ ወይም የማሠራጫ መሣሪያውን አቅም ለማሳደግ የቴክኖሎጂ ለውጥ ለማድረግ ከፈለገ፤ 

ለ) 
የማሠራጫ መሣሪያውን ጉልበት ከተፈቀደው መጠን ለመለወጥ ወይም ቦታ ለመቀየር ከፈለገ፤

ሐ) 
የአንቴናውን ዓይነትና የአንቴና ተሸካሚ ምሰሶውን ርዝመት ለመለወጥ ወይም ቦታ ለመቀየር ከፈለገ፤ ወይም፣

መ) 
ተጨማሪ የሬዲዮ ሞገድ ለማግኘት ከፈለገ፤

ከባለሥልጣኑ የማስፋፊያ ፈቃድ ማግኘት ይኖርበታል፡፡
6/
ባለፈቃዱ ቀደም ብሎ ፈቃድ በወሰደበት የሬዲዮ ሞገድ በመጠቀም የሚሰራጭ የብሮድካስት አገልግሎት ፈቃድ ላይ የቴክኖሎጂ ማስፋፊያ ለማድረግ ሲጠይቅ በዚህ አንቀፅ በንዑስ አንቀፅ (5) የተጠቀሰውን መስፈርት ለማሟላት ባለሥልጣኑ የሚከተሉትን ማረጋገጥ አለበት፡-
ሀ) 
የተመረጠው ማስፋፊያ ቦታ ለታቀደው አገልግሎት ተስማሚ መሆኑን፤ 

ለ) 
የብሮድካስት አገልግሎቱን ለማስፋፋት የቀረቡት መሣሪያዎች ከታቀደው የአገልግሎት ማስፋፊያ ዕቅድ ጋር መጣጣማቸውን፤ 

ሐ) 
የሌላ የመገናኛ አገልግሎት መገልገያ መሣሪያዎችን ሥራ የማያውክ መሆኑን፤ 

መ) ፈቃድ በተጠየቀበት አካባቢ የተመዘገበ የሬዲዮ ሞገድ መኖር አለመኖሩን፤

ሠ) የማስፋፊያ ፈቃድ የተጠየቀበት ተጨማሪ የሬዲዮ ሞገድ በሌላ የብሮድካስት አገልግሎት አለመያዙን ወይም ለሌላ አገልግሎት አለመፈለጉን፤ እና፣

ረ) 
ፈቃድ የተጠየቀበትን አካባቢ ኅብረተሰብ ፍላጎት፡፡

7/
በዚህ አንቀጽ ንዑስ አንቀጽ (6) የተደነገገው እንደተጠበቀ ሆኖ፣ ባለሥልጣኑ የሬዲዮ ሞገድ በመጠቀም ፈቃድ ለማስፋፋት የቀረበን ጥያቄ አጠቃላይ የሕዝብ ጥያቄን ግምት ውስጥ በማስገባት የመከልከል ሥልጣን ይኖረዋል፡፡
8/
በዚህ አንቀጽ ንዑስ አንቀጽ (5) መሰረት የማስፋፊያ ፈቃድ የተሰጠው ባለፈቃድ መሣሪያው የሚተከልበትን ቦታ ከአስፈላጊ ዝርዝር መረጃ ጋር ለባለሥልጣኑ ማሳወቅ ይኖርበታል፡፡
45. የማሳወቅ ግዴታ 
1/
የብሮድካስት አገልግሎት ባለፈቃዱ እንደአግባብነቱ የሚከተሉትን ለውጦች ሲያደርግ ለውጦችን ባደረገ በ14 ቀናት ውስጥ ለባለሥልጣኑ በጽሑፍ ማሳወቅ አለበት፡-

ሀ) 
የሥርጭት አገልግሎቱ ሲጀመር፤
ለ) 
የሥርጭት አገልግሎቱ ሲቋረጥ፤

ሐ) 
የመርሀ ግብር ለውጥና የሥርጭት ሰዓት ለውጥ ሲያደርግ፤ 
መ) 
የጣቢያው ስም፣ ምልክትና አድራሻ ላይ ለውጥ ሲያደርግ፤ እና፣ 

ሠ) የጣቢያው ሥራ አስኪያጅ ወይም የቦርድ አባል ወይም የፕሮግራም ኃላፊ ላይ ለውጥ ሲያደርግ፡፡

2/
የብሮድካስት አገልግሎት ባለፈቃዱ የሚከተሉትን ለውጦች ከማድረጉ በፊት ለባለሥልጣኑ በጽሑፍ ማሳወቅና  ፈቃድ ማግኘት አለበት፡-

ሀ) 
የጣቢያውንም ሆነ የጣቢያውን የአክስዮን ባለድርሻዎች የአክስዮን ድርሻ መጠን ለመጨመር፣  ለመቀነስ፣  ለሌላ ሰው ለማስተላለፍ፣  ሌላ የመገናኛ ብዙሃን የንግድ ማኅበርን ለመግዛት፣  ለመዋሀድ  ወይም መሰል ለውጥ ለማድረግ  ወይም

ለ) 
የውጪ ብሮድካስት አገልግሎቶች የሚያሠራጩትን ፕሮግራም ተቀብሎ ለማሠራጨት፡፡ 

3/
የብሮድካስት አገልግሎት ባለፈቃዱ የድርጅቱን አጠቃላይ እንቅስቃሴ የሚያመለክት የሥራ ክንውን ሪፖርት፣ የኦዲት ሪፖርት፣ የጣቢያውን የፋይናንስ ምንጭ ማስረጃ እና ዓመታዊ የወጪና ገቢ ሪፖርት የበጀት አመቱ በተጠናቀቀ በሦስት ወር ጊዜ ውስጥ ለባለሥልጣኑ በማቅረብ ማሳወቅ አለበት፡፡

4/
የጣቢያውን የአየር ሰዓት ለሌላ ተባባሪ የፕሮግራም አቅራቢ የሚያስተላልፍ የብሮድካስት አገልግሎት ባለፈቃድ ተባባሪ የፕሮግራም አቅራቢዎች ተገቢ የንግድ ሥራ ፈቃድ ያላቸው መሆኑን ማረጋገጥና የስም ዝርዝርና የሚያሠራጩትን የፕሮግራም ዓይነት የበጀት አመቱ በተጀመረ በሦስት ወር ጊዜ ውስጥ ለባለሥልጣኑ በማቅረብ ማሳወቅ አለበት፡፡ 

46. የፈቃድ፣ ዓመታዊ እና የፈቃድ ማሳደሻ ክፍያ

1/
ማንኛውም የብሮድካስት አገልግሎት ባለፈቃድ የፈቃድ ክፍያ፣ ተፈጻሚ ከሆነ የሬዲዮ ሞገድ ክፍያ፣ ዓመታዊ ክፍያ እና የፈቃድ ማሳደሻ ክፍያ መክፈል ይኖርበታል፡፡

2/
ባለሥልጣኑ በዚህ አንቀጽ ንዑስ አንቀጽ (1) መሠረት የሚከፈል እንዲሁም ሌላ ለባለሥልጣኑ መከፈል ያለበትን የክፍያ መጠን በየጊዜው እያጠና በመንግሥት ያስወስናል፡፡

3/
ዓመታዊ ክፍያ እና የፈቃድ ማሳደሻ ክፍያው የበጀት ዓመት በተጠናቀቀ በ60 ቀናት ውስጥ ይከፈላል፡፡ የበጀት ዓመቱ በተጠናቀቀ በ60 ቀናት ውስጥ ካልተከፈለ ለዘገየበት ለእያንዳንዱ ወር 5 በመቶ መቀጫ እየታከለበት ይከፈላል፤ ሆኖም የመቀጫው ጠቅላላ ድምር ከአመታዊ ክፍያ ወይም የፈቃድ ማደሻ ክፍያ 5ዐ በመቶ ሊበልጥ አይችልም፡፡

ክፍል አራት

የመገናኛ ብዙሃን መብቶች እና ግዴታዎች

47.  መሠረታዊ መርሆዎች

1/
መገናኛ ብዙሃን ሕጋዊ ግዴታቸውን በማክበር ኃላፊነት በተሞላው ሁኔታ ሙያው በሚያስፈልገው ብቃትና በከፍተኛ ሥነ-ምግባር ተግባራቸውን እንዲያከናውኑና፤ ነፃና ዘርፈ ብዙ የሆነ፣ ሰፊና የተለያየ አመለካከቶች የሚንጸባረቁበት ምህዳር በመፍጠር ለሃሳብ ልውውጥ መጎልበት አስተዋፅኦ ያደርጋሉ፡፡

2/
መገናኛ ብዙሃን ከመንግሥት፣ ከፖለቲካዊ ወይም ኢኮኖሚያዊ ቁጥጥር ወይም ኅትመቶቻቸውንና አገልግሎቶቻቸውን ለማመንጨትና ለማሰራጨት ወሳኝ የሆኑ ቁሳዊ እና መሰረተ-ልማታዊ ሀብቶችን ከሚቆጣጠሩ አካላት ተጽእኖዎች ነፃ ይሆናሉ፡፡ 

3/
በብሮድካስት ስርጭት ላይ የይዘት ግዴታዎች የሚጣሉት መገናኛ ብዙሃን የሕዝብን ሰላምና ደኅንነት ባከበረ መልኩ በኃላፊነት መንቀሳቀሳቸውን ለማረጋገጥ፣ ከወገንተኝነት በፀዳ መልኩ እንዲሰሩ ለማድረግ፣ ኅብረተሰቡን ከጉዳት ለመከላከል እና ሸማቾችን ከሚያሳስቱ ማስታወቂያዎችና ካልተገቡ የንግድ ውድድሮች ለመጠበቅ ብቻ ነው፡፡

4/
የይዘት ግዴታዎች በማንኛውም ሁኔታ ሃሳብን በነጻነት የመግለፅ መብትና የመገናኛ ብዙሃን ነጻነት በቅድመ-ምርመራ አደጋ ላይ እንዳይወድቅ፤ ትክክለኛ መረጃ የማስተላለፍ እና ጥራት ያለው ፕሮግራም የመስራት መብት ላይ ያልተገባ ተፅእኖ በማይፈጥር መልኩ ይተገበራሉ፡፡ 
ንዑስ ክፍል አንድ

የመገናኛ ብዙሃን መብቶች
48. የመገናኛ ብዙሃን መብቶች

1/
ማንኛውም መገናኛ ብዙሃን ተግባሩን ለመወጣት፡-

ሀ) 
ዜና ወይም መረጃን የመሰብሰብ፣ የመቀበልና የማሰራጨት፤

ለ)
በልዩ ልዩ ጉዳዮች ላይ አስተያየት ወይም ትችት የማቅረብ፤

ሐ)
ዘመናዊ የመገናኛ ዘዴዎችን፣ መሣሪያዎችን የመጠቀም፤ 

መ) የተለያዩ ሌሎች ዘዴዎችን በመጠቀም የሕዝብን አስተያየት በመቅረጽ ሒደት የመሳተፍ፤ እና፣

ሠ) በመገናኛ ብዙሃን ነጻነት ላይ የሚከሰት ጣልቃ ገብነት፣ ተፅዕኖ፣ ጥቃትንና የደኅንነት ስጋትን ጨምሮ ሕገ መንግሥቱን በመፃረር የፕሬስ ነፃነትን የሚያደናቅፍ አሰራር ከተፈፀመበት ለፌዴራል ከፍተኛ ፍርድ ቤት ክስ ወይም አቤቱታ የማቅረብ፤

መብት አለው፡፡

2/
መገናኛ ብዙሃን በመረጡት ሕጋዊ መንገድ የመደራጀት መብት አላቸው፡፡

3/
በዚህ አንቀፅ በንዑስ-አንቀፅ (1) እና (2) የተጠቀሱት መብቶች ለጋዜጠኞችም ተፈጻሚ ይሆናሉ፡፡
49. የምንጭ ጥበቃ

1/
የመገናኛ ብዙሃን ባለሙያዎች ለመገናኛ ብዙሃን ማንነቱ እንዳይገለጽ በመስማማት መረጃ የሰጠን ምንጭ እንዲገልጹ አይገደዱም፡፡

2/
የዚህ አንቀጽ ንዑስ አንቀጽ (1) ድንጋጌ እንደተጠበቀ ሆኖ ፍርድ ቤት በሚከተሉት ሁኔታዎች የመረጃ ምንጭ እንዲገለጽ ትዕዛዝ ሊሰጥ ይችላል፡-

ሀ) 
የተፈጸመ ከባድ ወንጀል ላይ ክስ ለመመስረት ወይም መከላከያ ለማቅረብ፣ ወይም በሃገር ጸጥታ ላይ ግልጽና ድርስ አደጋን ለመከላከል ወሳኝ የመረጃ ምንጭ ሲሆን፤ እና፣

ለ) 
ክስ ለመመስረት ወይም መከላከያ ለማቅረብ አስፈላጊና ተቀባይነት ያለው ማስረጃ ከሆነ እና ድርስ የሆነውን አደጋ ለመከላከል ሌላ አማራጭ የሌለ ሲሆን፡፡

ንዑስ ክፍል ሁለት

የመገናኛ ብዙሃን ግዴታዎች

50. የእርማት ወይም መልስ የመስጠት ግዴታ
1/
በመገናኛ ብዙሃን በቀረበ የፍሬ ነገር ዘገባ መልካም ስሙና ክብሩ በሐሰት ወይም በአሉታዊ ጎኑ ተጎዳብኝ ያለ ማንኛውም ሰው ዘገባው በቀረበበት መገናኛ ብዙሃን ላይ በተመጣጣኝና በተመሳሳይ ጊዜ በግልፅ ያለ ክፍያ እርማት የመጠየቅ መብት አለው፡፡

2/
ማንኛውም ግለሰብ የራሱን መልካም ስምና ክብር የመከላከል የሲቪል መብትን የጣሰ መረጃ በመገናኛ ብዙሃን ከቀረበ ግለሰቡ ለዚህ መረጃ የሰጠው ምላሽ ዘገባው በቀረበበት መገናኛ ብዙሃን ላይ በተመጣጣኝና በተመሳሳይ ጊዜ በግልፅ ያለ ክፍያ እንዲካተት የመጠየቅ መብት አለው፡፡

3/
የዚህ አንቀጽ ንዑስ አንቀጽ (1) እና (2) ላይ የተደነገጉት መብቶች ተግባራዊ የሚደረጉት በሚከተሉት ደንቦች አማካይነት ነው፡-
ሀ) 
በየጊዜው የሚወጣ ኅትመት በሚሆንበት ጊዜ፣ ከኅትመት በተጨማሪ በድረ-ገጹና በኢንተርኔት አማካይነት የሚሰራጭ ከሆነ እርማቱ ወይም ምላሹ በደረሰ በ24 ሰዓት ውስጥ፣ ዕለታዊ ጋዜጣ ከሆነ በሦሥት ቀናት ውስጥ፣ ሳምንታዊ ጋዜጣ ከሆነ በ14 ቀናት ውስጥ ወይም በሌላ አይነት ኅትመት ከሆነ በቀጣዩ እትም መውጣት አለበት፡፡ 

ለ) 
የቴሌቪዥን ወይም የሬዲዮ ፕሮግራም በሚሆንበት ጊዜ እርማቱ ወይም ምላሹ ከደረሰበት ቀን ጀምሮ ባሉት አምስት ቀናት ውስጥ መተላለፍ አለበት፡፡

ሐ) እርማቱ ወይንም ምላሹ ተጨማሪ ምርመራ እንደሚያስፈልገው በመገናኛ ብዙሃኑ ኤዲቶሪያል ቡድን ከታመነበት ቅሬታው በቀረበ ከሦስት ሳምንት በማይበልጥ ጊዜ ምላሹንም ሆነ እርምቱን በዝግጅቱ ወይንም በኅትመቱ መውጣት አለበት። ይህን ውሳኔ የመገናኛ ብዙሃኑ በኤሌክትሮኒክስ ግንኙነት ወይንም በደብዳቤ ለአመልካቹ ማሳወቅ አለበት። 
መ) መገናኛ ብዙሃኑ ለማስተባበያ የሚቀርበው መልስ ከዘገባው ጋር የተያያዘ፣ ትክክል፤ ተመጣጣኝና ሕጋዊ ይዘት ያለው መሆኑን ማረጋገጥ አለባቸው፡፡ መልስ የመስጠት መብት በፍሬ ሃሳብ እውነተኛነት ላይ የተረጋገጠን ዘገባ በሐሰት ለማስተባበል ሊውል አይገባም፡፡


ሠ) ዘገባው የተሰራጨው ምርጫ በሚካሔድበት ወቅት ከሆነ ከምርጫ ጋር በተያያዘ ጉዳይ ብቻ በዚህ አንቀፅ ንኡስ-አንቀፅ 3 (ሀ) እና (ለ) የተጠቀሰው እንደተጠበቀ ሆኖ የሦሥት ቀን የጊዜ ገደብ ወደ 24 ሰአት፣ የ14 ቀኑ ገደብ ደግሞ ወደ ሰባት ቀን ዝቅ እንደተደረገ ይቆጠራል፡፡

ረ) 
እርማቱ ወይም ምላሹ እንዲወጣ ከተጠየቀ በኋላ ኅትመቱ ከተቋረጠ ጥያቄው የቀረበለት መገናኛ ብዙሃን ክፍያዉን በመሸፈን በሌላ ተመሳሳይ መገናኛ ብዙሃን ላይ እርማቱን ወይም ምላሹን እንዲያወጣ ይደረጋል፡፡
ሰ) 
የዚህ አንቀፅ ንኡስ-አንቀፅ 3 (ሠ) ድንጋጌ ተፈፃሚነት የሚኖረው ምላሹ ለመገናኛ ብዙሃኑ የደረሰው ምላሹ የሚወጣበት ኅትመት ወይም ፕሮግራም ለመታተም ከመላኩ ወይም በአየር ከመለቀቁ 24 ሰዓታት ቀደም ብሎ ከሆነ ብቻ ነው፡፡ ከ24 ሰዓታት ቀደም ብሎ ካልደረሰ በቀጣዩ ኅትመት ወይም ፕሮግራም መካተት ይኖርበታል፡፡ 

ሸ) 
በየጊዜው ለሚወጣ ኅትመት፣ ለብሮድካስት አገልግሎትና ለበይነመረብ መገናኛ ብዙሃን እርማት ወይም መልስ የሚስተናገደው በተመሳሳይ አምድ ወይም ፕሮግራም፣ ገጽ ወይም የአየር ሰዓት መሆን ይኖርበታል፡፡

4/
እርማት የማውጣት ወይም መልስ የመስጠት መብቱን የተነፈገ ማንኛውም ሰው የኅትመቱ ወይም የፕሮግራሙ አዘጋጅ ተገዶ መልሱን እንዲያወጣለት ለፍርድ ቤት ለማመልከት ይችላል፡፡
5/
ማመልከቻው የቀረበለት ፍርድ ቤት ውሳኔውን በ10 ቀናት ውስጥ መስጠት አለበት፡፡ ሆኖም በምርጫ ወቅት ከሆነ ፍርድ ቤቱ ማመልከቻው በቀረበለት በ24 ሰዓት ውስጥ በጉዳዩ ላይ ውሳኔ መስጠት አለበት፡፡
6/
ኃላፊ የሆነው ሰው በክፉ ልቦና በመነሳሳት መልሱን ለማውጣት ፈቃደኛ አለመሆኑን ከተረዳ ፍርድ ቤቱ የገንዘብ ቅጣት ሊወስንበት ይችላል፡፡
7/
የዚህ አንቀፅ ድንጋጌዎች በፍትሐብሔር ሕግ ቁጥር 2049 የተመለከቱትን ከተፈጻሚነት አያስቀሩም፡፡
8/
በዚህ አንቀፅ ከንኡስ አንቀፅ (1) እስከ (6) የተመለከቱት ድንጋጌዎች ተፈጻሚነት የሚኖራቸው ቅሬታ የፈጠረው የመገናኛ ብዙሃን ውጤት ከተሰራጨበት ቀን ጀምሮ ባለው ሦስት ወር ጊዜ ውስጥ መልስ የማውጣት ጥያቄው ለመገናኛ ብዙሃን የቀረበ ከሆነ ብቻ ነው፡፡

51. ስለ ዋና አዘጋጅ 
1/
በየጊዜው ለሚታተሙ ኅትመቶች ወይም በይነመረብ መገናኛ ብዙሃን በዋና አዘጋጅነት የሚሾም ሰው ሥልጣን የሚታተሙትን ኅትመቶች ይዘት የመቆጣጠርና ማንኛውም ነገር ያለፈቃዱ እንዳይታተም ማድረግን ያካትታል፡፡ ይህን ሥልጣን የሚገድቡ ማናቸውም አሰራሮች ወይም ስምምነቶች ውድቅና ፈራሽ ናቸው፡፡ 

2/
በየጊዜው የሚታተመው ኅትመት ወይም በይነመረብ መገናኛ ብዙኃን ዋና አዘጋጅ በማንኛውም ምክንያት የተሟላ የሕግ ችሎታውን ካጣ የተሟላ የሕግ ችሎታ ያለው ዋና አዘጋጅ መሾም ይኖርበታል፡፡

3/
በዚህ አንቀፅ ንዑስ አንቀፅ (2) መሠረት የተሾመው ዋና አዘጋጅ በየጊዜው የሚታተመው ኅትመት ውጤቶች ወይም በይነመረብ መገናኛ ብዙሃን ይዘት ላይ ሙሉ የሕግ ተጠያቂነት ያለበት ሲሆን በዚህ አንቀፅ በንኡስ አንቀፅ (1) የተደነገገው ቢኖርም ማንኛውም ነገር ያለፈቃዱ ታትሞ እንዳይወጣ የማድረግ ሥልጣን አለው፡፡

4/
የመገናኛ ብዙሃን ባለቤቶች ወይም ውጤታማ ቁጥጥር ያለው የአክስዮን ድርሻ ያላቸው ሰዎች ዋና አዘጋጅ ሆነው መሾም አይችሉም፡፡

5/
የበይነመረብ መገናኛ ብዙሃን የዋና አዘጋጁንና የዋና ሥራ አስኪያጁን ስምና የሚገኙበትን ዝርዝር አድራሻ ለባለሥልጣኑ ማሳወቅ አለበት፡፡ የእነዚህ ሰዎች ስምና የቢሮ ስልክና የኢሜል አድራሻቸውን ጨምሮ የሚገኙበት ዝርዝር አድራሻ፣ ከበይነመረብ መገናኛ ብዙሃኑ ጋር የሚገናኙ የማኅበራዊ መገናኛ ብዙሃን አድራሻ መገኛ ማስፈንጠሪያ በድረ-ገጹ የአድራሻ መጠቆሚያ ወይም ስለ ድርጅቱ መሠረታዊ መረጃ በሚሰጥበት ክፍል መካተት ይኖርበታል፡፡
52. የፕሮግራም እና የዜና ኃላፊ የማሳወቅ ግደታ

1/
የብሮድካስት አገልግሎት ባለፈቃድ ለሚያሠራጨው ፕሮግራም እና ዜና ኃላፊ አድርጎ የሚመድበውን ሰው ለባለሥልጣኑ ማሳወቅ አለበት፡፡ 

2/
የዚህ አንቀጽ ንዑስ-አንቀጽ (1) ድንጋጌ የመገናኛ ብዙሃኑን ኃላፊነት አያስቀረውም፡፡

53. በኅትመትና የብሮድካስት ሥርጭት ላይ የሚገለፁ መረጃዎች 
1/
ማንኛውም አይነት በየጊዜው የሚወጣ ኅትመት በእያንዳንዱ እትም ላይ የአሳታሚውን፣ የአታሚውን፣ የዋና አዘጋጁን ስምና አድራሻ፣ የኅትመቱን ቅፅ፣ ቁጥር፣ ኅትመቱ የሚወጣበትን ጊዜ እና ታትሞ የወጣበትን ቀን፣ ወር፣ አመተ ምህረት እና ዋጋ በግልጽ በሚታይ ቦታ ላይ ማስፈር አለበት፡፡

2/
ማንኛውም የብሮድካስት አገልግሎት ባለፈቃድ በእያንዳንዱ የፕሮግራም ሥርጭት መጀመሪያና ማብቂያ ላይ፡- 

ሀ) 
የጣቢያውን ስምና የተላለፈበትን ቀን፤ እና 

ለ) 
የፕሮግራሙን ኃላፊ ወይም አዘጋጅ ስም መግለጽ አለበት፡፡ 

3/
በዚህ አንቀጽ ንዑስ-አንቀጽ (2) የተደነገገው እንደተጠበቀ ሆኖ የቴሌቪዥን አገልግሎት ባለፈቃድ በእያንዳንዱ የፕሮግራም ሥርጭት የጣቢያውን ምልክት ማካተት አለበት፡፡

4/
የበይነመረብ መገናኛ ብዙሃን በድረ-ገጹ “ስለ እኛ” በሚለው ክፍል ወይም ስለ ድርጅቱ መሠረታዊ መረጃ በሚሰጥበት ተመሳሳይ ስያሜ ባለው ክፍል የበይነመረብ መገናኛ ብዙሃኑን ስም፣ የባለቤቱን ፕሮፋይል፣ የዋና አዘጋጁንና የዋና ሥራ አስኪያጁን ወይም ባለቤት ስምና የሚገኙበትን ዝርዝር አድራሻ፣ የተመረጠው የቀንና ሰዓት አይነት፣ መረጃው የተሻሻለ ከሆነ መረጃው የተሻሻለበት ቀን ወይም ጊዜ መገለጽ አለበት፡፡

5/
ተጠቃሚውን አሳታፊ የሚያደርግ ይዘትን የሚይዘው የበይነመረብ መገናኛ ብዙሃኑ ድረ-ገጽ ላይ የይዘቱ ጸሐፊ፣ አሳታሚውና ሌሎች በይዘቱ አመንጪነት የተሳተፉ ሰዎች፣ በኢትዮጵያዊያን አቆጣጠር ይዘቱ ድረ-ገጹ ላይ የተጫነበት ቀን፣ ወር፣ ዓመተ ምሕረት እና ሰዓት፣ እንዲሁም  ይዘቱ የተሻሻለበት ቀን፣ ወር፣ ዓመተ ምሕረት እና ሰዓት፣ መገለጽ አለበት፡፡

6/
የመገናኛ ብዙሃን ይሄንን ግዴታ በማይወጡ ጊዜ ባለሥልጣኑ የፅሁፍ ማስጠንቀቂያ በመስጠት በ14 ቀናት ውስጥ ግዴታቸውን እንዲወጡና የማስተካከያ እርምጃ በመውሰድ እንዲያሳውቁት ሊያስገድድ ይችላል፡፡ 
54. ያለ ክፍያ ስለሚሰጡ ቅጅዎች
1/
ማንኛውም የሃገር አቀፍ ስርጭት ያለው በየጊዜው የሚወጣ ኅትመት ባለቤት ኅትመቱ ታትሞ በወጣ ከአምስት ቀናት ባልበለጠ ጊዜ ውስጥ የእያንዳንዱን እትም ሁለት ቅጂዎች ያለ ክፍያ ለብሔራዊ ቤተ-መዛግብትና ቤተ-መፃህፍት ኤጀንሲ መስጠት አለበት፡፡

2/
በየጊዜው የሚወጣው ኅትመት ስርጭት በአንድ ክልል ውስጥ ብቻ የተወሰነ ከሆነ ታትሞ በወጣ ከአምስት ቀናት ባልበለጠ ጊዜ ውስጥ የእያንዳንዱን እትም ሁለት ቅጂዎች ያለ ክፍያ ለክልሉ ቤተ-መዛግብት ወይም ለሚመለከተው ቢሮ መስጠት አለበት፡፡

3/
የመገናኛ ብዙሃን ይሄንን ግዴታ በማይወጡ ጊዜ ባለሥልጣኑ የፅሁፍ ማስጠንቀቂያ በመስጠት በ14 ቀናት ውስጥ ግዴታቸውን እንዲወጡና የማስተካከያ እርምጃ በመውሰድ እንዲያሳውቁት ሊያስገድድ ይችላል፡፡ 
55. የብሮድካስት አገልግሎት ባለፈቃድ ግዴታዎች 

1/
በዚህ አዋጅ አንቀፅ 31 ንዑስ-አንቀፅ (2) መሠረት ትኩረቱን በአንድ ጉዳይ ላይ አድርጎ እንዲዘግብ የተፈቀደለት ካልሆነ በስተቀር ማንኛውም የብሮድካስት አገልግሎት ባለፈቃድ የሚከተሉት ግዴታዎች ይኖሩበታል፡- 

ሀ)
ለሥነ-ምግባር መመሪያው ተገዥ የመሆን፤
 ለ)
የተለያዩ የኢትዮጵያ የማኅበረሰብ ክፍሎችን ብዝሃነት፣ ፍላጎትና ስሜት የሚያንጸባርቁና የሚያስተናግዱ መረጃ ሰጪ፣ አስተማሪና አዝናኝ ፕሮግራሞችን የማቅረብ፤

ሐ)
ለአገሪቱ ፖለቲካዊ፣ ማኅበራዊ እና ኢኮኖሚያዊ ዕድገትና ብልፅግና፣ እንዲሁም በሕገ መንግሥቱና በሌሎች የሕዝብ ጥቅምና የጋራ አገራዊ እሴቶች እንዲጠናከሩ አስተዋፅኦ የሚያደርግ የብሮድካስት አገልግሎት የመስጠት፤

መ)
የማኅበረሰቡን ባህላዊ፣ ፖለቲካዊ፣ ማኅበራዊ እና ኢኮኖሚያዊ መሠረቶች የሚጠብቁ፣ የሚያጠናክሩና የሚያሳድጉ ፕሮግራሞችን የማቅረብ፤

ሠ)
በዕለቱ ፕሮግራም ውስጥ አካባቢያዊ፣ ክልላዊና አገራዊ ዜናዎችን የማቅረብ፤ 

ረ)
ከቀጥታ ሥርጭት ውጭ የማናቸውም ፕሮግራም ይዘት በጣቢያው ከመሠራጨቱ በፊት ሕግን የሚያከብር መሆኑን የማረጋገጥ፤ 

ሰ)
በፕሮግራም ሥርጭቱ ተገቢና ጨዋ የቋንቋ አጠቃቀም ተግባራዊ የማድረግ፤ 

ሸ)
በፕሮግራም መርሀ-ግብሩ መሰረት ፕሮግራሞችን የማሠራጨት፤ በመርሀ ግብሩ መሠረት ማሠራጨት ካልተቻለ አስቀድሞ የማሳወቅ፤ 

ቀ)
በማስታወቂያ አዋጅ ስለማስታወቂያ እና ድጋፍ መግለጫ የተደነገጉትን  ድንጋጌዎች የማክበርና ማስታወቂያዎች በይዘት፣ በድምጸት ወይም በአቀራረብ የሚያሳስቱ ወይም መልካም ሥነ-ምግባርን እንደማይጻረሩ የማረጋገጥ፤

በ)
ለቅጅና ተዛማጅ መብቶች እንዲሁም ለፈጠራ፣ የአነስተኛ ፈጠራና የኢንዱስትሪያዊ ንድፍ ውጤቶች መብት ጥበቃ የወጡ ሕግጋትን የማክበር፤

ተ)
በፕሮግራሞች ውስጥ አካባቢያዊ ባህልና ቋንቋዎችን ማበረታታትና ሕብረ-ብሔራዊ ማንነት መጎልበቱንና መጠበቁን የማረጋገጥ፤

ቸ)
ዜናና መረጃን በትክክልና ከአድልኦ በጸዳ መልኩ የመሰብሰብና የማቅረብ፤

ነ)
ከሕዝብ ጥቅም ጋር የተያያዙ አወዛጋቢ ወይም አከራካሪ ጉዳዮችን ሽፋን ሲያገኙ በተመሳሳይ ፕሮግራም ወይም በሌላ ቀጣይ ፕሮግራም የተለያዩ አመለካከቶችን ለማስተናገድ ምክንያታዊ ጥረት የማድረግ፤

ኘ)
ለአካል ጉዳተኞች በተለየ ሁኔታ የተዘጋጁ የፕሮግራም ይዘቶችን የማሰራጨት፤

ከ)
በመልካም አስተዳደር ጉዳዮች ላይ ሕዝባዊ ተሳትፎና የሰላ ክርክር የሚደረግበትን መድረክ የማመቻቸት፤ እና

£)
በአጠቃላይ የብሮድካስት አገልግሎቶች ይዘት ዴሞክራሲያዊ፣ ራሱን የቻለ፣ በመረጃ የበለጸገ፣ አዲስ ነገር ለመቀበል ዝግጁ የሆነ፣ ሳይንሳዊ፣ ፈጠራን የሚያበረታታ፣ ቻይና ታጋሽ የሆነ ማኅበረሰብ እንዲፈጠር የሚያበረታቱና በሃገር ደረጃ ቅድሚያ የሚሰጣቸው ጉዳዮችን፣ ሃገራዊ ልምዶችንና መዳረሻ ግቦችን የሚያንጸባርቁ መሆናቸውን የማረጋገጥ፡፡

2/
ማንኛውም የብሮድካስት አገልግሎት ባለፈቃድ አገልግሎትና ሠራተኞች የሚከተሉትን ሁኔታዎች ማክበራቸውን ማረጋገጥ ይኖርበታል፡-

ሀ) 
የእኩልነትን ሕገ-መንግሥታዊ መርህ፤

ለ) 
የኢትዮጵያ የተለያዩ የማሕበረሰብ ክፍሎች ፍትሃዊ ሽፋን እንዲያገኙ ማድረግ፤
ሐ) 
እንደአግባብነቱ ለተለያዩ ቋንቋዎች ፍትሃዊ ሽፋን መስጠት፤

መ) የሁሉም ኢትዮጵያዊያን መረጃና ሃሳብ የመቀበልና የማሰራጨት መብት፤

ሠ) 
የተለያዩ ተጠቃሚዎችን ፍላጎቶች፣ እምነቶችና እይታዎች የማስተናገድ ኃላፊነት፤ እና

ረ) 
ከሕዝብ ጥቅም ጋር የተያያዙ ዜናዎችና ፕሮግራሞች ከፍ ባለ ደረጃ ትክክለኛ፣ ፍትሐዊና ከአድልኦ የጸዱ የማድረግ ግዴታ፡፡

3/
ማንኛውም የብሮድካስት አገልግሎት ባለፈቃድ ተደራሽነትንና ውድድርን ለማበረታታት በቴክኒካዊ ጉዳዮች ላይ ከሌሎች ባለፈቃዶች ጋር መተባበር ይኖርበታል፡፡ 

56. የሕዝብ ብሮድካስት አገልግሎት ባለፈቃድ ግዴታዎች

1/
ማንኛውም የሕዝብ ብሮድካስት አገልግሎት ባለፈቃድ የሚከተሉት ግዴታዎች ይኖሩበታል፡- 
ሀ) የሃገሪቱን የቋንቋና የብሔር፣ የባህል፣ የኃይማኖት፣ የፆታ፣ የክልልና የፖለቲካ ብዝሃነት የሚያንጸባርቁ ዜናና ፕሮግራሞችን የማቅረብ፤

ለ) የሕዝብን ጥቅም ለሚመለከቱ አለም አቀፋዊ፣ ሃገራዊ፣ ክልላዊና አካባቢያዊ ጉዳዮች ሽፋን በመስጠት ከፍተኛ የሙያ ደረጃ የሚጠይቀውን ፍትሃዊነት፣ ገለልተኛነት፣ ሚዛናዊነትና ምክንያታዊነትን በማሟላት ሁሉን አቀፍ ዜናና ወቅታዊ ጉዳዮች ላይ ያተኮሩ ፕሮግራሞችን የማቅረብ፤  

ሐ) 
የማኅበረሰብ ልማት፣ ጥቅሞችና የጋራ እሴቶችን የተመለከቱ፣ በእኩልነት ላይ የተመሰረተ የሕዝቦችን አንድነት የሚያበረታቱ ዜናዎችንና ፕሮግራሞችን ለሕዝብ የማድረስ፤ 

መ) መልካም አስተዳደር ለማረጋገጥ የሚያግዙ፣ የፍትህ ሥርዓቱን ለማጠናከር የሚያግዙ እና የሕግ የበላይነት መስፈንን የሚያበረታቱ ዜናዎችንና ፕሮግራሞችን የማቅረብ፤ 

ሠ) 
የሕዝቡን ባህልና ጥበባዊ እሴቶች የማስተዋወቅና የማጎልበት፤ ባህላዊ፣ አገር በቀልና የዘመኑን የፈጠራ ልዩ ክህሎትና ገለጻ የመደገፍ፤

ረ) 
በአገሪቱ ሕገ መንግሥትና የምርጫ ሕግ መሠረት የሚንቀሳቀሱ የፖለቲካ ፓርቲዎችን ወይም ድርጅቶችን በፍትሃዊነት የማገልገል፤

ሰ) 
ለሰብአዊ መብትና ለዴሞክራሲያዊ ስርአት ግንባታ መጠናከርና መጎልበት አስተዋፅኦ የሚያደርጉ ዜናዎችና ፕሮግራሞችን የማበረታታት፤

ሸ) 
ልዩ ድጋፍ ለሚሹ የኅብረተሰብ ክፍሎች አገልግሎት የመስጠትና ትኩረት እንዲያገኙ የሚያስችሉ ዜናዎችና ፕሮግራሞችን የማቅረብ፤ 

ቀ) 
ከሌሎች የሕዝብ ብሮድካስት አገልግሎት ባለፈቃዶች ጋር ግንኙነት የመመስረት፤ የሕዝብን ጥቅም በሚመለከቱና በሚያስከብሩ ጉዳዮች ላይ የዜናና የፕሮግራም ልውውጥ የማድረግ፤ 

በ) ለአካባቢያዊና ለማኅበረሰብ ብሮድካስት አገልግሎት ባለፈቃዶች የቴክኒክና የፋይናንስ እገዛና ድጋፍ የመስጠት፤

ተ) 
ከፍተኛ ጥራት ያለው የብሮድካስት አገልግሎትና መረጃ የሚሰጡ፣ የሚያስተምሩና የሚያዝናኑ ልዩ ይዘቶችን የማቅረብ፤

ቸ) 
ለአዳዲስ ይዘት አመንጪዎችና ከብሮድካስት አገልግሎት ባለፈቃዱ ገለልተኛ የሆኑ አካላት ለሚያመነጩት ፕሮግራም ኮታ ማስቀመጥን ጨምሮ አገር በቀል ይዘትን የማበረታታት፤

ኀ) 
ለጠቅላላው ማኅበረሰብ በሚሆኑ ፕሮግራሞችና ለአካል ጉዳተኞች፣ ለውህዳን ቡድኖች፣ ለሕፃናት፣ ለወጣትና ለሴቶች የሚቀርቡትን ጨምሮ የተለያዩ ተጠቃሚዎችን ፍላጎት ለመጠበቅ በሚዘጋጁ ልዩ ፕሮግራሞች መካከል ሚዛን የሚጠብቁ ልዩ ልዩ የብሮድካስት አገልግሎት ውጤቶችን የማቅረብ፤

ነ) ሥርዓተ-ትምህርቱን የተከተሉ ወይም ኢመደበኛና ጠቅለል ያሉ የትምህርት ርዕሰ ጉዳዮችን እና ሰፊ ሽፋን የሚፈልጉ የትምህርት ፕሮግራሞችን የማካተት፤

ኘ) ብሔራዊ ስፖርቶችን የተመለከቱ ፕሮግራሞችን የማቅረብና የአናሳ ቡድኖችን ስፖረት የማበረታታት፤

አ) 
ለሕዝብ ተወካዮች ምክር ቤት ውይይቶችና ክርክሮች በቂ ሽፋን የመስጠት፤

ከ) 
ጠቃሚ ሕዝባዊ ውይይቶችንና በአስፈጻሚው የመንግሥት አካል የሚሰጡ መግለጫዎችንና ንግግሮችን የማሰራጨት፤ 
ኸ) 
በከፍተኛ መጠን ሀገራዊ ይዘት ያላቸውን ፕሮግራሞችን የማቅረብ፤ እና፣

ወ) 
የስርጭት ሥርዓታቸው በመላው አገሪቱ የሚገኙ ግዛቶችን መሸፈኑን ለማረጋገጥ የመጣር፡፡
2/
ማንኛውም የሕዝብ ብሮድካስት አገልግሎት ባለፈቃድ ከማንኛውም አይነት ጣልቃ ገብነት በተለይም ፖለቲካዊና ኢኮኖሚያዊ ተፈጥሮ ካላቸው ጣልቃ ገብነቶች በተጠበቀ ቦርድ መመራት ይኖርበታል፡፡
3/
የማንኛውም የሕዝብ ብሮድካስት አገልግሎት ባለፈቃድ ኤዲቶሪያል ነፃነት የተጠበቀ ይሆናል፤ በሥራውም ሆነ በአስተዳደሩ መንግሥትና የመንግሥት ተቋማትን ጨምሮ ከማንኛውም ሰው ነፃና ገለልተኛ መሆን ይኖርበታል፡፡
4/
ማንኛውም የሕዝብ ብሮድካስት አገልግሎት ባለፈቃድ ተግባራቱን በብቃት ለመፈጸም  በሚያስችል ሁኔታ በቂ በጀት ሊኖረው ይገባል፡፡
57. የልዩ የሕዝብ ብሮድካስት አገልግሎት ባለፈቃድ ግዴታዎች

1/
በዚህ አዋጅ አንቀፅ 56 (1) ለህዝብ ብሮድካስት አገልግሎት ባለፍቃድ የተቀመጡት ግዴታዎች በሙሉ በማንኛውም የልዩ የሕዝብ ብሮድካስት አገልግሎት ባለፈቃድ ላይ ተፈፃሚ ይሆናሉ፡፡

2/
የልዩ የሕዝብ ብሮድካስት አገልግሎት ባለፈቃድ በተለይም ፖለቲካዊና ኢኮኖሚያዊ ተፈጥሮ ካላቸው ማንኛውም አይነት ጣልቃ ገብነቶች በተጠበቀና በሲቪል ማህበረሰብ ድርጅቶች አዋጅ መሰረት በተቋቋመ ቦርድ መመራት ይኖርበታል፡፡
3/
የማንኛውም የልዩ የሕዝብ ብሮድካስት አገልግሎት ባለፈቃድ ኤዲቶሪያል ነፃነት የተጠበቀ ይሆናል፤ በሥራውም ሆነ በአስተዳደሩ ከመንግሥት እና ሌሎች የፖለቲካ እና የንግድ ተቋማትን ጨምሮ ከማንኛውም ሰው ነፃና ገለልተኛ መሆን ይኖርበታል፡፡
4/
ማንኛውም የልዩ የሕዝብ ብሮድካስት አገልግሎት ባለፈቃድ ተግባራቱን በብቃት ለመፈጸም እንዲያስችለው የገንዘብ ማሰባሰብ ተግባራትን በሲቪል ማህበረሰብ ድርጅቶች አዋጅ በተቀመጠው መሰረት ሊያከናውን ይችላል፡፡
58. የንግድ ብሮድካስት አገልግሎት ባለፈቃድ ግዴታዎች 

ትርፍ የማግኘት ዓላማ ይዞ መቋቋሙ እንደተጠበቀ ሆኖ ማንኛውም የንግድ ብሮድካስት አገልግሎት ባለፈቃድ የሚከተሉት ግዴታዎች ይኖሩበታል፡- 
1/
ዴሞክራሲያዊ የግልፅነት እና የተጠያቂነት መርሆዎችን መሠረት በማድረግ የመልካም አስተዳደር ጉዳዮችን ጨምሮ የማኅበረሰቡን ጥቅም ለማስጠበቅ የሚያስችሉ መረጃዎችንና ፕሮግራሞችን ለሕዝብ የማቅረብ፤
2/
ፈቃድ አካባቢ የሚገኙ ሁሉንም የኅብረተሰብ ክፍሎች የማገልገል፤ 
3/
ዜናን ማካተትና ወቅታዊና አካባቢያዊ፣ ክልላዊ፣ አገራዊና አለም አቀፋዊ ጉዳዮች ላይ የሚደረጉ ውይይቶችን ያካተቱ ፕሮግራሞችን የማቅረብ፤
4/
በድምሩ ብዝሃነት ያላቸውን ፕሮግራሞች፣ የተለያዩ የማኅበረሰብ ክፍሎችን ብዝሃነት በሚያንጸባርቅና በሚያስተናግድ መልኩና ብዝሃነት ያላቸውን አገራዊ ቋንቋዎችን በመጠቀም የማቅረብ፤
5/
የፈቃድ ሁኔታዎችና ግዴታዎች ጋር በተጣጣመ መልኩ በፈቃዱ አካባቢ የሚገኙ የማኅበረሰብ ክፍሎችን ባህልና መዳረሻ ተስፋዎች የሚያበረታቱ ፕሮግራሞችን የማቅረብ፤
6/
በከፍተኛ መጠን ሀገራዊ ይዘት ያላቸውን ፕሮግራሞችን የማቅረብ፤ እና፣
7/
የኢትዮጵያ ጉዳዮችን የሚያንጸባርቁ ድራማዎችን፣ ዘጋቢ ፊልሞችንና የሕፃናት ፕሮግራሞችን የማካተት፡፡
59. የማኅበረሰብ ብሮድካስት አገልግሎት ባለፈቃድ ግዴታዎች     

1/
ማንኛውም የማኅበረሰብ ብሮድካስት አገልግሎት ባለፈቃድ የሚከተሉት ግዴታዎች ይኖሩበታል፡- 
ሀ) 
የማኅበረሰቡን የሰላም፣ የልማት፣ የማኅበራዊ እና የመልካም አስተዳደር ፍላጎት መሠረት አድርጎ የመሥራት፤

ለ) የማኅበረሰቡን ቋንቋ፣ ባህልና ጥበባዊ እሴቶች የማስተዋወቅና የማጎልበት፤

ሐ) 
በኘሮግራም ዝግጅት የማኅበረሰቡን አባላት የማሣተፍ፤ 

መ) 
ሌሎች የብሮድካስት አገልግሎቶች ሊያሠራጩ ያልቻሉትን የማኅበረሰቡን የጋራ ጉዳዩች የሚመለከቱ ኘሮግራሞችን የማሠራጨት፤

ሠ) ከተለያዩ ሕጋዊ ምንጮች የሚገኙ ገቢዎችን ለማሠራጫ ጣቢያው አገልግሎት የማዋል፤ 

ረ) 
ለማኅበረሰቡ ጠቀሜታ ያላቸውና ማኅበረሰቡን መሠረት ያደረጉ አስፈላጊ መረጃዎችንና የመዝናኛ ፕሮግራሞችን በማዘጋጀት የማኅበረሰቡን የመረጃ አጠቃቀም ባህልና እውቀት የማዳበር፤

ሰ) 
የማኅበረሰቡን ፍላጎቶችና ስጋቶች የሚያንጸባርቁና በተለይም ከቋንቋ፣ ከፆታ፣ ከባህልና አሰፋፈር ጋር የተያያዙ ፍላጎቶችን ያካተቱ ፕሮግራሞችን የማቅረብ፤

ሸ) 
በተለይ ለድሆችና ለተገለሉ የማኅበረሰብ ክፍሎች የተለየ ስጋት የፈጠሩ ከማኅበረሰብ ጋር ጥብቅ ቁርኝት ያላቸው የሰብዓዊ መብት፣ የልማት፣ የጤና አጠባበቅ፣ የትምህርትና የአካባቢ ጥበቃ ጉዳዮች ላይ ፕሮግራሞችን የማቅረብ፤

ቀ) የማኅበረሰቡን ዴሞክራሲያዊ ባህልን የሚያጎለብቱ፣ ባህሉን የሚያበለጽጉና በነዋሪዎቹ መካከል የጋራ ስሜት እንደ አግባብነቱም ሀገራዊ ሥነ-ምግባር የሚፈጥሩ ፕሮግራሞችን የማቅረብ፤ 
በ) 
የአካባቢውን ማኅበረሰብ አባላት የኑሮ ደረጃ የሚያሻሽሉ ጉዳዮችን የማበረታታት፤
ተ) 
በከፍተኛ መጠን ሀገራዊ ይዘት ያላቸውን ፕሮግራሞችን የማቅረብ፤ እና፣  

ቸ) ከአካባቢው ማኅበረሰብ የሚመነጩና በአካባቢው ማኅበረሰብ ቋንቋ የሚዘጋጁ ፕሮግራሞችን የማበረታታት፡፡

2/
ማንኛውም የማኅበረሰብ ብሮድካስት አገልግሎት ባለፈቃድ አላማውን ለማሳካት ከእርዳታ፣ ከስጦታ፣ ከድጋፍ፣ ከማስታወቂያና ከአባላት መዋጮ የገቢ ምንጭ ሊያገኝ ይችላል፡፡

3/
ማንኛውም የማኅበረሰብ ብሮድካስት አገልግሎት ባለፈቃድ የገቢ ምንጩን በተመለከተ ለባለሥልጣኑ የማሳወቅ ግዴታ ይኖርበታል፡፡

60. የቴሌቪዥን ብሮድካስት አገልግሎት ባለፈቃድ ግዴታዎች 

ማንኛውም የቴሌቪዥን ብሮድካስት አገልግሎት ባለፈቃድ የሚከተሉት ግዴታዎች ይኖሩበታል፡- 

1/
በባለፈቃዶች መካከል የሚደረግ የፕሮግራም ልውውጥ እንደተጠበቀ ሆኖ በፈቃዱ ላይ በተመለከተው የፕሮግራም “ቻናል” ብቻ ፕሮግራሙን የማሠራጨት፤ 

2/
በቀጥታ ሥርጭት የሚሠራጩ ወቅታዊ ጉዳዮች ላይ ፕሮግራሞችን ሲያቀርብ የፕሮግራሙን ይዘት በምልክት ቋንቋ የማቅረብ፤ እና፣ 

3/
በጽሁፍ የሚያቀርባቸውን አስፈላጊ መረጃዎች በድምጽ አስደግፎ የማቅረብ፡፡ 

61. የበይነመረብ መገናኛ ብዙሃን ግዴታዎች

ማንኛውም የበይነመረብ መገናኛ ብዙሃን የሚከተሉት ግዴታዎች ይኖሩበታል፡-

1/
ይዘት ለማመንጨት፣ ለማሳተምና ለማሰራጨት የሚጠቀሙት ቋንቋ ፀያፍና የብልግና፣ ፆታን፣ ብሔርንና ሃይማኖትን መሠረት ያደረጉ አስቀድመው የነበሩም ሆነ ያልነበሩ የጥላቻ ስሜቶች እንዲፈጠሩ አስተዋጽኦ የሚያደርግና ግጭት የሚያነሳሳ እንዳይሆን የማድረግ፤

2/
በበይነመረብ መገናኛ ብዙሃኑ ከመነጨ ይዘት ጋር የሚያምታታ እንዳይሆን ለማረጋገጥ ከሦስተኛ ወገን ተባባሪዎች፣ ልዩ ፍላጎት ካላቸው ቡድኖችና ከማስታወቂያ አስነጋሪዎች የሚመነጭ ይዘትን በግልጽ የመለየት፤

3/
የይዘት አመንጪዎችና አሳታሚዎች ይዘቶችና የይዘት ማመንጨትና ማሰራጨት ሒደት ሚዛን የጠበቀና ፍትሐዊ እንዲሁም ብዝሃነት ያላቸው ድምፆችን ያካተተ መሆኑን ለማረጋገጥ ጥረት የማድረግ፤

4/
ይዘቶች ለሕፃናትና ለነፍሰጡር ሴቶች ተገቢ መሆናቸውን ለማረጋገጥ ጥረት የማድረግ፤ የተወሰኑ ይዘቶች ተደራሽ ከመሆናቸው በፊት ተጠቃሚዎች እድሜ እንዲሞሉና የይዘቶቹን ባህሪ የተረዱና አደጋውን የተቀበሉ ብቻ እንዲጠቀሙ ምርጫ የመስጠትና እድሜያቸው ከ16 አመት በታች እንደሆነ ለገለጹ ሕፃናት ይዘቶቹ ተደራሽ እንዳይሆኑ የመከልከል፤

5/
የአልኮል፣ የትምባሆና የተከለከሉ አነቃቂ ንጥረ ነገሮች ተጠቃሚነትን የሚያበረታታ ይዘት ከማተምና ከማሰራጨት የመቆጠብ፤

6/
በተፈጥሮው ወሲብ ቀስቃሽ፣ በገንዘብ የወሲብ ድርጊት እንዲፈጸም የሚያበረታታና ሕፃናትን ለወሲባዊ ጥቃት የሚያዘጋጅና በኤሌክትሮኒክ ኮሚዩኒኬሽ አማካይነት የሚፈጸም ትንኮሳን የያዘ ይዘት ከማተምና ከማሰራጨት የመቆጠብ፤

7/
የተጠቃሚዎችን ዳታ የመጠበቅ፤ ለሦስተኛ ወገኖች አሳልፎ ለመስጠት የሚያስገድዱ ሁኔታዎች ሲከሰቱም የተጠቃሚዎችን ግልጽ ፈቃድ አስቀድሞ የማግኘት፤

8/
ንብረቶቻቸውን በመጠቀም ለሚከናወን ግብይት የአገሪቱን ኤሌክትሮኒክ ግብይት ሕግ አክብሮ የመንቀሳቀስ፤ ከተጠቃሚዎች ጋር በሚገቡት ውል ተፈጻሚ የሚሆኑ ግዴታዎችን በንብረቶቻቸው ላይ በግልፅ በሚታይ መልኩ ማተምና ለተጠቃሚዎች እንደ ማስረጃ እንዲያገለግል ኤሌክትሮኒክ ቅጂ የመስጠት፤ ተፈጻሚ የሚሆኑ ግዴታዎች ላይ ለውጥ ሲኖር በ48 ሰዓት ውስጥ ለተጠቃሚዎች በማሳወቅ በድጋሜ ፈቃድ የመጠየቅ፤

9/
የተሳሳተ መረጃና የኮምፒዩተር ጥቃትን መፍጠር፣ ማተምና ማሰራጨትን ጨምሮ ኢንተርኔትን መሠረት ካደረጉ ሕገ ወጥ እንቅስቃሴዎች የመታቀብ፤ እና፣

10/
 የጽሑፍ ይዘቶችን ከታተሙበት ጊዜ ጀምሮ ለአንድ አመት ያህል እንዲሁም ለኦዲዮና ቪዲዮ ደግሞ ለስድስት ወር በማኅደር የማቆየትና በቀላሉ ተፈልገው እንዲገኙ የፈልገህ አግኝ አገልግሎት የማካተት፡፡
62. ከሌሎች ምንጮች ይዘት የሚያሰባስቡ ወይም 
የሚያጠናቅሩና መልሰው የሚያሰራጩ አካላት ግዴታዎች
ማንኛውም ከሌሎች ምንጮች ይዘት የሚያሰባስብ ወይም የሚያጠናቅርና መልሶ የሚያሰራጭ አካል እንዲሁም ይዘት የሚያነብ ድረ-ገጽ የሚከተሉት ግዴታዎች ይኖሩበታል፡-

1/
ከተጠያቂነት የማይከላከለው ቢሆንም የይዘቱን የመጀመሪያ አመንጪ የማመልከት፤

2/
ይዘቱ ከማስታወቂያና ከሌሎች መንገዶች ገቢ ለማግኘት ጥቅም ላይ የሚውል ከሆነ ከይዘቱ የመጀመሪያ አመንጪ በግልፅ ፈቃድ የመጠየቅ፤ እና፣

3/
ጽሑፍ በቃላት ቁጥር እንዲሁም ኦዲዮና ቪዲዮ በፕሮግራም እርዝመት ሲለኩ ከይዘቱ እስከ 10 በመቶ  የሚሆነውን ከመጀመሪያ አመንጪው በግልፅ ፈቃድ መጠየቅ ሳያስፈልገው ለሌላ ዓላማ የመጠቀም፡፡

63. የብሮድካስት አገልግሎት ይዘት የሚያሰራጩ አካላት ግዴታዎች

1/
እንደ ኬብል፣ ሳተላይትና ዲጂታል መልቲፕሌክስ አንቀሳቃሽ ያሉ የብሮድካስት አገልግሎት ይዘት የሚያሰራጩ አካላት መሠረታዊ አገልግሎት ወይም በባለሥልጣኑ የሚወሰነውን ዝቅተኛውን ጥቅል አገልግሎት የመስጠት ግዴታ አለባቸው፡፡

2/
በሚያስተዳድሩት ሥርዓት ውስጥ የሚሰራጩ ሌሎች ይዘቶችን በፍትሐዊነት ለማሰራጨት እንዲችሉ ይዘት ማመንጨት ሥራ ውስጥ መግባት የለባቸውም፡፡

3/
በባለሥልጣኑ የሚወሰኑ ፕሮግራሞችን የመያዝና የሃገራዊ ይዘት ኮታን የማክበር ግዴታ ይኖርባቸዋል፡፡
4/
ባለሥልጣኑ በሚያወጣቸው መመሪያዎች መሠረት ለማኅበረሰብ ብሮድካስት አገልግሎት ባለፈቃዶች ቻናል መመደብና የገንዘብ እርዳታ ማድረግ አለባቸው፡፡

5/
ስለድርጅቶቹ ባለቤትነት ሁኔታና የገንዘብ ምንጭ እንዲሁም የደንበኞቻቸውን ማንነትና አድራሻ ለባለሥልጣኑ ማሳወቅ አለባቸው፡፡
6/
ለመብት ጥሰት ተጋላጭ ለሆኑ የማኅበረሰብ ክፍሎች ተደራሽ የሆኑ አገልግሎቶችን በጥራት ማድረስ አለባቸው፡፡

64. ሀገራዊ ይዘቶችን የማካተት ግዴታዎች 

1/
ማንኛውም አገር አቀፍ ሥርጭት ያለው የሕዝብ ብሮድካስት አገልግሎት እና የልዩ የሕዝብ ብሮድካስት አገልግሎት ባለፈቃድ ከሳምንታዊ ሥርጭት ጊዜው ቢያንስ 80 በመቶውን ለሀገራዊ ፕሮግራሞች ማዋል አለበት፡፡
2/
ማንኛውም ክልላዊ ሥርጭት ያለው የሕዝብ ብሮድካስት አገልግሎት እና እና የልዩ የሕዝብ ብሮድካስት አገልግሎት ባለፈቃድ ከሳምንታዊ የሥርጭት ጊዜው 70 በመቶውን ክልሉን ለሚመለከቱ ፕሮግራሞች፣ ቀሪውን የሥርጭት ጊዜ ለአገራዊ፣ አካባቢያዊ እና ሌሎች ፕሮግራሞች ማዋል አለበት፡፡

3/
ማንኛውም አካባቢያዊ ሥርጭት ያለው የማኅበረሰብ ብሮድካስት አገልግሎት ባለፈቃድ ከሳምንታዊ የሥርጭት ጊዜው 70 በመቶውን አካባቢውን ለሚመለከቱ ፕሮግራሞች፣ ቀሪውን የሥርጭት ጊዜ ለአገራዊ፣ ክልላዊ እና ሌሎች ፕሮግራሞች ማዋል አለበት፡፡ 

4/
ማንኛውም የንግድ ብሮድካስት አገልግሎት ባለፈቃድ ከሳምንታዊ የሥርጭት ጊዜው 60 በመቶውን ፈቃድ የወሰደበት አካባቢን ለሚመለከቱ ፕሮግራሞች፣ ቀሪውን የሥርጭት ጊዜ ለአገራዊ፣ ክልላዊ እና ሌሎች ፕሮግራሞች ማዋል አለበት፡፡

5/
የብሮድካስት አገልግሎት ባለፈቃድ ለዜና፣ ለወቅታዊ ጉዳይ፣ ለትምህርታዊ፣ ለመዝናኛና ለሌሎች ልዩ ልዩ ፕሮግራሞች እንዲሁም ልዩ ትኩረት የሚሹ የሕብረተሰብ ክፍሎችን ለሚመለከቱ ፕሮግራሞች ተገቢውን የአየር ሰአት መመደብ ይኖርበታል፡፡

6/
የብሮድካስት አገልግሎት ባለፈቃድ ከአመታዊ የሥርጭት ጊዜው ወይም የፕሮግራም በጀት ቢያንስ 10 በመቶውን ከባለፈቃዱ ገለልተኛ በሆኑ ይዘት አመንጪዎች ለሚዘጋጅ ሃገራዊ ይዘት ማዋል ይኖርበታል፡፡

7/
ባለሥልጣኑ ሃገራዊ ይዘቶች ከባለፈቃዶች ገለልተኛ በሆኑ ይዘት አመንጪዎች ስለሚዘጋጁበት መንገድ የብሮድካስት አገልግሎት ባለፈቃዶች ላይ ተፈጻሚ የሚሆን ዝርዝር መመሪያ ሊያወጣ ይችላል፡፡
8/
ለዚህ አንቀፅ አፈጻጸም ሲባል “ሃገራዊ የብሮድካስት ይዘት” ማለት የስፖርታዊ ክንውኖችንና ጥንቅሮችን ሥርጭት እንዲሁም ማስታወቂያ የማያካትት ሆኖ በሚከተሉት የተዘጋጀ ነው፡-
ሀ) 
በብሮድካስት አገልግሎት ባለፈቃድ፤

ለ) 
በኢትዮጵያ ቋሚ ነዋሪ በሆነ ዜጋ፤ 
ሐ) 
አብዛኛዎቹ ዳይሬክተሮቹ፣ ባለድርሻዎቹ ወይም አባላቱ በኢትዮጵያ ቋሚ ነዋሪ የሆኑ ዜጎች የሆኑበት የሕግ ሰውነት በተሰጠው ድርጅት፤ 
መ) 
ከላይ በንዑስ አንቀፅ 8(ሀ)፣ (ለ) ወይም (ሐ) የተጠቀሱት ግለሰቦች ቢያንስ 50 በመቶ የገንዘብ ጥቅም ይዘው ከሌላ አካል ጋር በጥምረት ሲሰሩ፤

ሠ) የብሮድካስት ፕሮግራሙን ለማመንጨት ከተሳተፉት ዋነኛ ሰዎች አብዛኛዎቹ በኢትዮጵያ ቋሚ ነዋሪ የሆኑ ዜጎች ሆነው ከላይ በንዑስ አንቀፅ 8(ሀ)፣ (ለ)፣ (ሐ) ወይም (መ) በተጠቀሱት ግለሰቦች ሲሰራ፤ ወይም፣
ረ) የብሮድካስት ፕሮግራሙን ለማመንጨት አብዛኛው ወጪ በኢትዮጵያ የወጣ ሆኖ በዚህ ንዑስ አንቀፅ(ሀ)፣ (ለ)፣ (ሐ) ወይም (መ) በተጠቀሱት ግለሰቦች ሲሰራ፡፡ 

9/
በብሮድካስት አገልግሎት ባለፈቃድ የሚሰራጭ የሙዚቃ ስራ እንደ “ሃገራዊ ሙዚቃ” የሚቆጠረው ከሚከተሉት መስፈርቶች ውስጥ ቢያንስ ሁለቱን ሲያሟላ ነው፡-
ሀ) 
ግጥም ካለውና ግጥሙ በኢትዮጵያ ዜጋ የተፃፈ ከሆነ፤ 

ለ) 
ሙዚቃው በኢትዮጵያ ዜጋ የተዘጋጀ ከሆነ፤ 

ሐ) 
ግጥሙ ወይም ሙዚቃው በዋነኛነት በኢትዮጵያ ዜጋ ወይም ዜጎች የተዘጋጀ ከሆነ፤ እና፣

መ) የሙዚቃ ስራው በጠቅላላ ኢትዮጵያ ውስጥ የተከናወነ፣ ወይም የተቀረፀና የተሰራጨ የቀጥታ ክንውን አካል ከሆነ፡፡
10/ ከላይ በንዑስ አንቀፅ 8 እና 9 የተጠቀሰው እንደተጠበቀ ሆኖ ባለሥልጣኑ በማዘጋጀት የሚሰራጭ የብሮድካስት አገልግሎት ባለፈቃዶች ሃገራዊ ይዘት ያላቸውና ከባለፈቃዶች ገለልተኛ በሆኑ ይዘት አመንጪዎች ለሚዘጋጁ ፕሮግራሞች፣ ሙዚቃዎች፣ ድራማዎች ወይም ዘጋቢ ፊልሞች ዝግጅት ከአመታዊ ገቢያቸው ምን ያህል መመደብ እንዳለባቸው መመሪያ ሊያወጣ ይችላል፡፡
65. አስቸኳይ መንግሥታዊ መግለጫዎችን ስለማሠራጨት

ማንኛውም የብሮድካስት አገልግሎት ባለፈቃድ፡- 
1/
የሕዝቡን ሠላምና ደኅንነት የሚያናጋ ሁኔታ፤ ወይም
2/
የተፈጥሮ አደጋ በማጋጠሙ ወይም የሕዝቡን ጤንነት አደጋ ላይ የሚጥል ወረርሽኝ በሽታ፤ በመከሰቱ ምክንያት የፌዴራል መንግስት ወይም ማንኛውም የክልል መንግሥት የሚሰጠውን አስቸኳይ መግለጫዎች ያለክፍያ ማሠራጨት አለበት፡፡
66. ፕሮግራም ቀርጾ ስለመያዝ

1/
የብሮድካስት አገልግሎት ባለፈቃድ ማንኛውንም ያሠራጨውን ፕሮግራም ለ30 ቀናት ቀርጾ ማስቀመጥ አለበት፤ በፕሮግራሙ ውስጥ ቀደም ሲል የተቀረጸ ፕሮግራም ወይም ፊልም ተካቶ ከሆነ አብሮ መቀመጥና በተፈለገ ጊዜ ሊገኝ መቻሉ መረጋገጥ አለበት፡፡

2/
በዚህ አንቀጽ ንዑስ አንቀጽ (1) የተመለከተው የጊዜ ገደብ ከማለቁ በፊት በተላለፈው ፕሮግራም ላይ ቅሬታ ከቀረበ ወይም ለፍርድ ቤት የክስ ሒደት፣ ሙግት፣ ቅሬታ ወይም ሌላ ማንኛውም አይነት ክርክር መነሻ ከሆነ እነዚህ ጉዳዮች አግባብ ባለው ሕግ የመጨረሻ ውሳኔ እስከሚያገኙ ድረስ የፕሮግራም ቅጅውን ባለፈቃዱ ማቆየት አለበት፡፡

3/
ለቁጥጥር ወይም የቀረበ ቅሬታን ለመመርመር አስፈላጊ ሆኖ ሲገኝ የብሮድካስት አገልግሎት ባለፈቃዱ የያዘውን ፕሮግራም ቅጅ በራሱ ወጪ ለባለሥልጣኑ የማቅረብ ግዴታ አለበት፡፡
67.  ውስጣዊ የቅሬታ አፈታት ሥርዓት

1/
ማንኛውም የብሮድካስት አገልግሎት ባለፈቃድ ከአድማጭ ወይም ተመልካቾች የሚቀርብን ቅሬታ ተቀብሎ ለማስተናገድ የሚያስችል አሠራር በመዘርጋት ተግባራዊ ማድረግ አለበት።

2/
ባለሥልጣኑ ባለፈቃዶች የራሳቸውን የቅሬታ አቀራረብና አፈታት ሥርዓት ተከትለው መስራታቸውን ይቆጣጠራል፡፡ 
ንዑስ ክፍል ሶስት

የይዘት ግዴታዎች
68. አጠቃላይ ግዴታዎች

1/
በእርስ በእርስ ቁጥጥር የሚወጡ የሥነ-ምግባር መመሪያዎች እንደተጠበቁ ሆነው በብሮድካስት አገልግሎት ለሥርጭት የሚቀርብ ማንኛውም ኘሮግራም ወይም ዜና የሚከተሉትን ማክበር ይኖርበታል፡- 

ሀ) 
ኘሮግራሞች ወይም ዜናዎችን የተለያዩ አመለካከቶችን በማንፀባረቅ አጠቃላይ ሕብረተሰቡን እንዲያገለግሉ ሚዛናዊና ከአድልዎ የፀዱ አድርጎ ማቅረብ፤ እና፣ 

ለ) የሚሰራጨው ኘሮግራም ወይም ዜና ይዘትና ምንጭ እውነተኛና ትክክለኛ መሆኑን ለማረጋገጥ አሰራጩ ሪፖርቱ ላይ ተገቢ ጥንቃቄ እንዲያደርግና ስህተት ሲገኝም እንዲያርም ይጠበቅበታል፤ ጥፋቶችን ለማረም የሚያስችል ሥርዓትና የአሰራር ሥነ-ሥርዓት ሊኖረው ይገባል፡፡

2/
በብሮድካስት አገልግሎት ለሥርጭት የሚቀርብ ማንኛውም ኘሮግራም ወይም ዜና፣

ሀ) 
የሕዝብ ጥቅምን መስፈርት በማያከብር መልኩ የማንኛውንም ሰው የግል ሕይወት የመከበር መብት የሚጥስ፤

ለ) 
የሰው ልጆችን ክብር የሚፃረር፤

ሐ) 
በቀጥታ ጉዳት የሚያስከትል ወይም ለጤናና ለደኅንነት ጎጂ የሆነ ባህሪን የሚያበረታታ፤

መ) የወንጀል ድርጊት እንዲፈጸም እና ሰላምና ፀጥታ እንዲደፈርስ የሚቀሰቅስ፤

ሠ) ማንኛውም ሰው ዘርን፣ ቋንቋን፣ ዜግነትን፣ ብሔርን፣ ቀለምን፣ ኃይማኖትን፣ ጾታን፣ እድሜን ወይም የአእምሮ በሽታንና የአካል መጉደልን መሰረት በማድረግ እንዲጠላ፣ ጥቃት እንዲደርስበት ወይም እንዲገለል የሚቀሰቅስ፤
መሆን የለበትም፡፡ 
3/
የብሮድካስት አገልግሎት ባለፈቃድ አልኮል፣ አደንዛዥ ዕፅ፣ ጥቃት ወይም ሌላ አሰቃቂ ወይም አስደንጋጭ ሁኔታዎችን የሚዘግቡ መዋዕለ ዜና ወይም ፕሮግራሞችን ሲያሠራጭ በአቀራረባቸው ላይ ጥንቃቄ ማድረግ ይኖርበታል፡፡
69. ለአካለ መጠን ያልደረሱ ልጆችን ደህንነት ስለመጠበቅ

ማንኛውም የብሮድካስት አገልግሎት ባለፈቃድ ለአካለ መጠን ያልደረሱ ልጆችን በስነምግባር፣ በስነልቦና ወይም በአካል ሊጎዳ የሚችል ከአመፅና ብጥብጥ፣ ከወሲባዊ ቅስቀሳና ከአልተገባ ቋንቋ ጋር የተያያዘ ይዘት ያለው የብሮድካስት አገልግሎት ፕሮግራምን፡-

1/
ከምሽቱ 4 ሰዓት እስከ ንጋቱ 11 ሰዓት ካለው ሰዓት ውጪ ማስተላለፍ የለበትም፤ ወይም፣
2/ 
ከማሠራጨቱ በፊት የፕሮግራሙን አድማጭ ወይም ተመልካች የዕድሜ ደረጃ አስቀድሞ ለወላጆች ወይም ለአሳዳጊዎች በማሳወቅ ወላጆች ወይም አሳዳጊዎች ተገቢውን ጥንቃቄ እንዲያደርጉ መረጃ መስጠት ይኖርበታል፡፡
70. ኃይማኖት ተኮር ፕሮግራሞች

1/
ኃይማኖት ተኮር ፕሮግራሞችን የሚያሰራጭ ማንኛውም የብሮድካስት አገልግሎት ባለፈቃድ ለሁሉም ኃይማኖቶችና እምነቶች ተገቢ ክብር እንደተሰጣቸው ሊያረጋገጥና የኃይማኖት እና የእምነት ነጻነትንና መሠረታዊ ሰብዓዊ መብትን ሊጠብቅ ይገባል፡፡ 

2/
ማንኛውም ኃይማኖት ተኮር ፕሮግራም በኃይማኖቶች ተከታዮች መካከል የእርስ በእርስ ግጭት ማነሳሳት፣ የሌሎችን ኃይማኖት ወይም እምነት ማንኳስስ፣ ወይም በኃይማኖቶች ተከታዮች መካከል አለመቻቻል እንዲፈጠር መቀሰቅስ የለበትም፡፡
71. የምርጫ ጊዜ መግለጫዎችን ስለማሠራጨት

1/
ማንኛውም የብሮድካስት አገልግሎት ባለፈቃድ አግባብ ባለው ሕግ መሠረት ተመዝግበው የሚንቀሳቀሱ የፖለቲካ ፓርቲዎች ወይም የግል እጩ ተወዳዳሪዎች በምርጫ ወቅት ፍትሐዊ የሆነ ሽፋን እንዲያገኙ ያደርጋል፡፡ 
2/
ማንኛውም የብሮድካስት አገልግሎት ባለፈቃድ በምርጫ ወቅት የሚያቀርባቸው የዜና ዘገባዎች፣ ትንተናዎችና የውይይት መሰናዶዎች ሚዛናዊና የተሟላ ዕይታ እንዲኖራቸው የመራጮችና የፖለቲካ ፓርቲዎችን ድምዕ በአግባቡ ማካተት ይጠበቅበታል።
3/
ማንኛውም የብሮድካስት አገልግሎት ባለፈቃድ የፖለቲካ ፓርቲዎች ወይም የግል እጩ ተወዳዳሪዎች በምርጫ ወቅት ዓላማቸውንና ፕሮግራሞቻቸውን ለሕዝብ እንዲያስተዋውቁ ወይም መግለጫ እንዲያስተላልፉ ነፃ የአየር ጊዜ መመደብ አለበት፡፡ 

4/
ባለሥልጣኑ አግባብነት ባለቸው ሕጎች መሠረት ከብሔራዊ ምርጫ ቦርድ ጋር በመተባበር  እያንዳንዱ ፓርቲ እና የግል ተወዳዳሪ የሚገባውን ነፃ የአየር ጊዜ ግልፅ በሆነና አስቀድሞ በተወሰነ ቀመር መሰረት ይመድባል፡፡ ምደባ የሚከናወነው የሚከተሉትን አራት መሠረታዊ መስፈርቶች ግንዛቤ ውስጥ በማስገባት ይሆናል፡-
ሀ) 
ፓለቲካ ፓርቲዎች በፌዴራል እና በክልል የሕዝብ ተወካዮች ምክር ቤቶች ባላቸው መቀመጫ ብዛት፤ 
ለ) 
የፖለቲካ ፓርቲዎች ለምርጫው ባቀረቧቸው እጩ ተወዳዳሪዎች ብዛት፤ 
ሐ) 
የፖለቲካ ፓርቲዎች ለምርጫው ባቀረቧቸው ሴት እጩ ተወዳዳሪዎች ብዛት፤ እና፣ 
መ) በምርጫ ለሚሳተፉ ሁሉም የፖለቲካ ፓርቲዎች እኩል እንዲከፋፈል የሚመደብ ጊዜ፡፡ 

5/
በዚህ አንቀጽ ንዑስ-አንቀጽ (4) ላይ ለተጠቀሱት ለአራቱ መስፈርቶች የሚሰጠው ኮታ መጠንም መርህ ተቀምጦለት ባለሥልጣኑ ከምርጫ ቦርድ ጋር በመተባበር ይወሰናል፡፡ 
6/
ለሁሉም የፖለቲካ ፓርቲዎች እኩል የሚከፋፈለው የአየር ሰአት መራጮች ድምጻቸውን ለመስጠት የሚያስችላቸውን በቂ መረጃ እንዲያገኙ ማስቻልን ታሳቢ በማድረግ ይሆናል፡፡ ለአንድ የፖለቲካ ፓርቲ የሚመደበው ዝቅተኛ አየር ሰአት በግልጽ መቀመጥ ይኖርበታል፡፡
7/
በማንኛውም ሁኔታ ለልዩ ሕዝብ ብሮድካስት አገልግሎት እና ለንግድ ብሮድካስት አገልግሎት ባለፈቃዶች ነፃ የአየር ጊዜ የመስጠት ግዴታ ከሕዝብ ብሮድካስት አገልግሎት ባለፈቃዶች ያነሰ መሆን አለበት፡፡
8/
ነፃ የአየር ጊዜ የተሰጠው የፖለቲካ ፓርቲ ወይም የግል እጩ ተወዳዳሪ ለተሰራጨው ፕሮግራም ወይም መግለጫ ኃላፊ ይሆናል፡፡ 
9/
የብሮድካስት አገልግሎት ባለፈቃድ የፖለቲካ ማስታወቂያ እንዲያሰራጭ አይገደድም፤ ይህን ለማድረግ ከመረጠ ግን በፓርቲዎች መካከል አድልኦ ከማድረግ፣ አንድ ፓርቲን በተለየ ሁኔታ በማስበለጥ በሌላ ፓርቲ ላይ ቅድመ ግምት ከማሳደር መቆጠብ ይኖርበታል፡፡ 
10/
ማንኛውም የብሮድካስት አገልግሎት ባለፈቃድ በምርጫ ወቅት የፖለቲካ ፓርቲ ወይም የግል እጩ ተወዳዳሪን የምርጫ ማስታወቂያ እንዲያስተላልፍ አይገደድም። ሆኖም ባለፈቃዱ ማስታወቂያውን ለማስተላለፍ ከመረጠ፤ መልዕክቱ ከፓርቲው ወይንም ከእጩ ተወዳዳሪው ሕጋዊ ወኪል ይሁንታ ማግኘት ይኖርበታል። 
11/
የፖለቲካ ፓርቲዎች ወይም የግል እጩ ተወዳዳሪዎች የምርጫ ማስታወቂያዎቻቸውና በነጻ የአየር ጊዜ የሚያስተላልፏቸው መልዕክቶች የምርጫ ሕግና ደንብን ባከበረ መልኩ መከናወናቸውን የማረጋገጥ ኃላፊነት ከተጠያቂነት ጋር ይኖርባቸዋል። 
12/
ለምርጫ ውድድር ማስታወቂያ የሚጠየቀው ክፍያ በተመሳሳይ ሰዓት ለንግድ ማስታወቂያ ከሚጠየቀው ክፍያ ሊበልጥ አይችልም፡፡
13/ የፖለቲካ ፓርቲዎች ወይም የግል እጩ ተወዳዳሪዎች የምርጫ ማስታወቂያዎቻቸውና በነጻ የአየር ጊዜ የሚያስተላልፏቸው ዝግጅቶች    የብሮድካስት ባለፈቃዱን የቴክኒክ ጥራት መስፈርትና የመቀበያ ፎርማት ማሟላት ይጠበቅባቸዋል። 
ክፍል አምስት

አስተዳደራዊ እርምጃዎች
72. መሠረታዊ መርሆች

1/
በግልፅ በሕግ የተደነገገ ካልሆነ በስተቀር የመገናኛ ብዙሃን ነፃነትን የሚያስተጓጉል አሰራር፣ አስተዳደራዊ ተግባርና እርምጃ ተከልክሏል፡፡

2/
አስተዳደራዊ እርምጃዎች ፍትሐዊ በሆነ መልኩ ሊወሰዱ፣ የአስተዳደራዊ የፍትሕ ሥነ-ሥርዓት ሊከተሉና የብሮድካስት አገልግሎት ባለፈቃዱን የመሰማት መብት ሊያከብሩ ይገባል፡፡ 

3/
በዚህ አዋጅ መሠረት ማንኛውም አስተዳደራዊ እርምጃ ሲወሰድ የጥፋቱ ክብደት እና የመገናኛ ብዙሃኑ ተደጋጋሚ ጥፋቶችን የመፈጸም የኋላ ታሪክ ከግምት ውስጥ መግባት አለበት። 
73. አስተዳደራዊ እርምጃዎች
1/
ባለሥልጣኑ የዚህን አዋጅ ድንጋጌዎችና ይህን አዋጅ ተከትለው የሚወጡ ደንብ ወይም መመሪያዎች የተላለፈ መገናኛ ብዙሃን ላይ እንደአግባብነቱ የሚከተሉትን አስተዳደራዊ እርምጃዎች በየደረጃው ሊወስድ ይችላል፡-

ሀ) 
የጽሁፍ ማስጠንቀቂያ መስጠት፤

ለ) 
እስከ ብር 200,000 (ሁለት መቶ ሺህ ብር) የሚደርስ የገንዘብ ቅጣት፤

ሐ)  
ጥሰት የተፈፀመበትን ፕሮግራም ማገድ ወይም መሰረዝ፤ 

መ)  ጥሰት የፈጸመውን የብሮድካስት አገልግሎት ባለፈቃድን ፈቃድ ማገድ ወይም መሰረዝ፤

2/
የባለሥልጣኑ ቦርድ በየሶስት አመቱ ግምገማ በማድረግ የእርስ በእርስ ቁጥጥር ያላቸው የመገናኛ ብዙሃን አደረጃጀቶች አጠቃላይ አሠራርና የሥነ-ምግባር ደንብ አፈጻጸም ይዞታ ውጤታማነትና ጥንካሬ አሳማኝ ደረጃ መድረሱን ካረጋገጠ፣ የሥነ ምግባር ደንብን ጨምሮ በዚህ አዋጅ በተለያዩ ድንጋጌዎች ውስጥ በተዘረዘሩት ጉዳዮች ላይ የእርስ በርስ ቁጥጥር አደረጃጀቶች በአማራጭነት እንዲወስኑ በማድረግ የባለሥልጣኑ ቦርድ ውሳኔዎቹን በይግባኝ መመልከት ሥልጣን እንዲኖረው ሊወስን ይችላል፡፡
74. የፅሁፍ ማስጠንቀቂያ የሚያሰጡ ጥፋቶች
1/
የሚከተሉትን ጥፋቶች የፈጸመ ማንኛውም የመገናኛ ብዙሃን የጽሑፍ ማስጠንቀቂያ ይሰጠዋል፡- 

ሀ) 
የባለቤትነት መስፈርት ድንጋጌዎችን ከጣሰ፤ 
ለ) ዋና አዘጋጅ የመሾም ወይም የፕሮግራም ኃላፊን የማሳወቅ ግደታ ካልተወጣ፤
ሐ) 
በኅትመትና የብሮድካስት ሥርጭት ላይ የሚገለፁ መረጃዎችን ካላወጣ፤ 
መ) 
ያለ ክፍያ ቅጅዎች የመስጠት ግዴታ ካልተወጣ፤ 
ሠ) 
ከአንቀፅ 53 እስከ 60 የተደነገጉትን የዚህን አዋጅ ድንጋጌዎች ከጣሰ፤ 

ረ) 
የሀገራዊ ይዘት ግዴታዎችን ካልተወጣ፤
ሰ) 
የይዘት ግዴታዎችን ካላሟላ፤ 
ሸ) 
በዚህ አዋጅ እና አግባብነት ባላቸው ሕጎች የተቀመጡ ሌሎች ቅጣቶች እንደተጠበቁ ሆነው ለአካለ መጠን ያልደረሱ ልጆችን ደህንነት ስለመጠበቅ የተደነገጉትን ግዴታዎች የተላለፈ፤  

ቀ) 
በዚህ አዋጅ እና አግባብነት ባላቸው ሕጎች የተቀመጡ ሌሎች ቅጣቶች እንደተጠበቁ ሆነው ኃይማኖት ተኮር ፕሮግራሞችን በሚመለከት የተደነገጉትን ግዴታዎች የተላለፈ፤

በ) 
በዚህ አዋጅ እና አግባብነት ባላቸው ሕጎች የተቀመጡ ሌሎች ቅጣቶች እንደተጠበቁ ሆነው የምርጫ ጊዜ መግለጫዎችን ስለማሠራጨት የተደነገጉትን ግዴታዎች ካልተወጣ፤  

ተ) አስቸኳይ መንግሥታዊ መግለጫዎችን ስለማሠራጨት የተደነገጉትን ግዴታዎች ካልተወጣ፤  
ቸ) ውስጣዊ የቅሬታ አፈታት ሥርዓትን በሚመለከት የተደነገጉትን ግዴታዎች ካልተወጣ፤ ወይም፣

ኀ) 
ሌሎች በተመሳሳይ ደረጃ የሚታዩ ቀላል ጥፋቶችን ከፈፀመ፤ 
2/ የጽሁፍ ማስጠንቀቂያዎች ማስጠንቀቂያው የተሰጠበትን ምክንያት፣ ባለሥልጣኑ እንዲወሰድ የወሰነው የማስተካከያ እርምጃ እና ማስተካከያውን እንዲወሰድ የሚጠበቅበትን የጊዜ ገደብ በግልጽ በማስቀመጥ ለባለፈቃዱ መድረስ አለባቸው፡፡
75. የገንዘብ ቅጣትን ስለመጣል

1/
የሚከተሉትን ጥፋቶች የፈጸመ ማንኛውም ሰው ላይ ባለሥልጣኑ እንደአግባብነቱ የሚከተለውን የገንዘብ ቅጣት ይጥልበታል።

ሀ) 
በዚህ አዋጅ አንቀፅ  25 ፣30  ወይም 44 የተደነገገውን ከተላለፈ እስከ ብር 150,000 (መቶ ሃምሳ ሺህ ብር) በሚደርስ የገንዘብ መቀጮ ይቀጣል፡፡ 

ለ) 
በባለሥልጣኑ ድክመት ካልሆነ በስተቀር በዚህ አዋጅ አንቀፅ 26 ወይም 27 የተደነገገውን ከተላለፈ እስከ ብር 50,000 (ሃምሳ ሺህ ብር) በሚደርስ የገንዘብ መቀጮ ይቀጣል፡፡ 
ሐ) 
በዚህ አዋጅ አንቀፅ 53 የተደነገገውን ከተላለፈ እስከ ብር 15,000 (አስራ አምስት ሺህ ብር) በሚደርስ የገንዘብ መቀጮ ይቀጣል፡፡ 

መ) በዚህ አዋጅ አንቀፅ 45 የተደነገገውን ከተላለፈ እስከ ብር 15,000 (አስራ አምስት ሺህ ብር) በሚደርስ የገንዘብ መቀጮ ይቀጣል፡፡ 

ሠ) በዚህ አዋጅ አንቀፅ 69 የተደነገገውን የተላለፈ ማንኛውም በየጊዜው የሚወጣ ኅትመት ወይም የብሮድካስት ባለፈቃድ እስከ ብር 100,000 (መቶ ሺህ ብር) በሚደርስ የገንዘብ መቀጮ ይቀጣል፡፡

ረ) 
በዚህ አዋጅ አንቀፅ 50 መሰረት የተላከለትን መልስ ወይም ማስተካከያ ያላወጣ የመገናኛ ብዙሃን ዋና አዘጋጅ ወይም የፕሮግራም አዘጋጅ እስከ ብር 15,000 (አስራ አምስት ሺህ ብር) በሚደርስ የገንዘብ መቀጮ ይቀጣል፡፡

ሰ) 
በዚህ አዋጅ አንቀፅ 72 የተደነገገውን የተላለፈ ማንኛውም ባለፈቃድ እስከ ብር 50,000 (ሃምሳ ሺህ ብር) በሚደርስ የገንዘብ መቀጮ ይቀጣል፡፡

ሸ) 
በዚህ አዋጅ አንቀፅ  23 ወይም 24 የተደነገገውን የተላለፈ ማንኛውም ባለፈቃድ እስከ ብር 200,000 (ሁለት መቶ ሺህ ብር) በሚደርስ የገንዘብ መቀጮ ይቀጣል፡፡

ቀ) 
በዚህ አዋጅ አንቀፅ  40 የተደነገገውን የተላለፈ ማንኛውም ባለፈቃድ ከብር 50ሺ በማይበልጥ የገንዘብ መቀጮ ይቀጣል፡፡

በ) 
ሌሎች በተመሳሳይ ደረጃ የገንዘብ ቅጣት የሚያስጥል ጥፋት የፈጸመ ማንኛውም ሰው እስከ ብር 50,000 (ሃምሳ ሺህ ብር) በሚደርስ የገንዘብ መቀጮ ይቀጣል፡፡

2/
በዚህ አንቀጽ ንዑስ አንቀጽ (1) መሠረት የገንዘብ ቅጣት የሚጣልበት ማንኛውም ሰው የገንዘብ ቅጣት ሊጣልበት እንደሆነና ጥሷል የተባለውን ጉዳይ እንዲያውቅ ማድረግና አስተያየት ለመስጠት እድል እንዲያገኝ መደረግ አለበት፡፡ 
3/
ባለሥልጣኑ የገንዘብ ቅጣት መጠን ሲወስን የመገናኛ ብዙሃኑን አጠቃላይ የገንዘብ ሁኔታ፣ በጥፋቱ ምክንያት ያገኘውን የገንዘብ ጥቅም፣ ሕግና መመሪዎችን የማክበር እና ቀላል የሆኑ በጽሑፍ ማስጠንቀቂያ የሚታለፉ ግድፈቶችን የመፈጸም የኋላ ታሪክ ከግንዛቤ ውስጥ ማስገባት አለበት።
4/
የገንዘብ ቅጣቱ ከተፈጸመው ጥፋት ጋር ተመጣጣኝ መሆን አለበት፡፡ በአጠቃላይ የሚጣለው የገንዘብ ቅጣት መጠን ከአጠቃላይ ካፒታሉ አንጻር ሲሰላ የመገናኛ ብዙሃኑን ህልውና ከባድ አደጋ ላይ የሚጥል መሆን የለበትም፡፡
76. ፕሮግራም ስለማገድ ወይም ስለመሰረዝ 

1/
የብሮድካስት አገልግሎት ባለፈቃድ በዚህ አዋጅ አንቀፅ 74 ንዑስ አንቀጽ (1) ፊደል ተራ ሰ፣ ሸ፣ ቀ ወይም መሰል የሥነ-ምግባር ግዴታዎችን ባለማክበር የማስተካከያ እርምጃ እንዲወስድ የፅሁፍ ማስጠንቀቂያ ተሰጥቶት ማስተካከያ ያላደረገ እንደሆነ ባለሥልጣኑ እንደጥፋቱ ክብደት ፕሮግራሙ እንዲታገድ ወይም እንዲሰረዝ ሊወስን ይችላል፡፡
2/
ባለሥልጣኑ የፕሮግራም እገዳ ወይም ስረዛ ውሳኔ ከመስጠቱ በፊት የብሮድካስት አገልግሎት ባለፈቃዱ በጉዳዩ ላይ አስተያየት ለመስጠት እድል እንዲያገኝ ማድረግ አለበት፡፡
77. ፈቃድን ስለማገድ

1/
የብሮድካስት ባለፈቃዱ በዚህ አዋጅ እና ይህን አዋጅ ተከትሎ በሚወጡ ደንብ እና መመሪያ የተከለከሉ ተግባራትን በተደጋጋሚ የሚጥስና የጥሰቱም ክብደት እየጨመረ መምጣት ማሻሻያ እንደማያደርግ የሚያሳይ ከሆነ ባለሥልጣኑ ፈቃዱን ከአንድ ወር ላልበለጠ ጊዜ ሊያግደው ይችላል፡፡

2/
በዚህ አንቀጽ ንዑስ አንቀጽ (1) መሠረት የሚደረግ እገዳ በጽሁፍ ሆኖ እገዳው የተደረገበት ምክንያትና ተፈጻሚ የሚሆንበት ቀን እና ጊዜ ተገልጾ ለባለፈቃዱ እንዲደርሰው መደረግ አለበት፡፡ ባለፈቃዱ ማሻሻያ የማያደርግ ከሆነ ፈቃዱ ሊሰረዝ እንደሚችል ግልፅ ሊደረግለት ይገባል፡፡

3/
ባለፈቃዱ ማሻሻያ ለማድረግ የሚያስችል አሳማኝ እቅድ እና ተግባር መፈፀሙን ካረጋገጠ ባለሥልጣኑ እገዳው ተፈፃሚ እንዲሆን ከተጠቀሰው ጊዜ ቀድሞ እገዳውን ሊያነሳ ይችላል፡፡
78. የፈቃድ እገዳን የሚያስከትሉ ተግባራት 

ባለሥልጣኑ በሚከተሉት ምክንያቶች የመገናኛ ብዙሃንን ፈቃድ ሊያግድ ይችላል፡-

1/
በዚህ አዋጅ አንቀጽ 74  ንዑስ አንቀጽ (1) ወይም 75 ንዑስ አንቀጽ (1) መሠረት አስተዳደራዊ እርምጃ ተወስዶበት ተገቢውን ማስተካከያ ያላደረገ እንደሆነ፤
2/
ያለበቂ ምክንያት ሥርጭቱን ወይም አገልግሎቱን ከአንድ ወር በላይ ሲያቋርጥ፤  ፣
3/
በዚህ አዋጅ አንቀጽ 46 የተመለከተውን የክፍያ ግዴታ ያልተወጣ እንደሆነ ፤ ወይም

4/ ፍርድ ቤት የእገዳ ውሳኔ ሲሰጥ፡፡
79. ፈቃድን ስለመሠረዝ

1/
ማንኛውም ባለፈቃድ በዚህ አዋጅ እና ይህን አዋጅ ተከትሎ በሚወጡ ደንብ እና መመሪያ የተከለከሉ ተግባራትን ወጥ በሆነ ሁኔታ ባለማክበር እንዲሁም የባለሥልጣኑን ትዕዛዞች ባለመፈጸም ከባድ ጥፋት ከፈጸመ ባለሥልጣኑ ፈቃዱን ይሰርዛል፡፡
2/
በዚህ አንቀጽ ንዑስ አንቀጽ (1) መሠረት የሚደረግ ስረዛ ስረዛው የተደረገበት ምክንያት፣ ተፈጻሚ የሚሆንበት ቀን እና ጊዜ ተገልጾ ለባለፈቃዱ በጽሑፍ እንዲደርሰው መደረግ አለበት፡፡
80. የፈቃድ መሰረዝን የሚያስከትሉ ተግባራት  
1/
የብሮድካስት ባለሥልጣኑ በሚከተሉት ምክንያቶች የብሮድካስት አገልግሎት ፈቃድን ሊሰረዝ ይችላል፡-

ሀ) 
በዚህ አዋጅ አንቀፅ 77 እና 78  መሰረት እገዳ ተጥሎበት በተጠቀሰው ጊዜ ውስጥ እገዳውን ለማንሳት የሚያስችል የማስተካከያ እርምጃ ያልወሰደ ወይም ጥፋቱን በተደጋጋሚ የፈጸመ፤ 
ለ) 
ባለፈቃዱ ፈቃድ ካወጣበት ቀን ጀምሮ በአንድ ዓመት ጊዜ ውስጥ መደበኛ ሥርጭቱን ያልጀመረ መሆኑ ሲረጋገጥ፤

ሐ) 
ባለፈቃዱ ፈቃዱን ያገኘው በተጭበረበረ መንገድ መሆኑ ሲረጋገጥ፤
መ) 
ባለፈቃዱ በራሱ ፍላጎት ሥራውን ሲያቆም፤

ሠ) 
በዚህ አዋጅ አንቀጽ  68 ንዑስ አንቀጽ (2) የተመለከቱት ድንጋጌዎች ተጥሰው ሲገኙ፤ ወይም፣
ረ) 
ባለፈቃዱ በዚህ አዋጅ የተመለከቱ የባለቤትነት መስፈርት ድንጋጌዎችን ጥሶ የተገኘ እንደሆነ፤ ይህንንም ለማሻሻል የማይችልና የማይፈልግ መሆኑ ሲረጋገጥ፡፡ 

2/
የብሮድካስት ባለፈቃድ በዚህ አንቀጽ ንዑስ አንቀጽ (1) ፊደል ተራ (ለ) በተመለከተው ጊዜ ውስጥ መደበኛ ሥርጭቱን ለመጀመር ከአቅም በላይ የሆነ ችግር ያጋጠመው ስለመሆኑ አመልክቶ በባለሥልጣኑ ተቀባይነት ካገኘ ሥርጭቱን ለመጀመር የሚያስችል ከአንድ አመት የማይበልጥ ተጨማሪ ጊዜ ሊፈቀድለት ይችላል፡፡
81. የአስተዳደራዊ እርምጃዎች ውሳኔ አሰጣጥ

1/
የፈቃድ አለማደስ፣ የፈቃድ ማገድ ወይም የፍቃድ መሰረዝ የሚያስከትሉ ውሳኔዎችን የመወሰን ሥልጣን የባለሥልጣኑ ቦርድ ይሆናል፡፡ 

2/
ቦርዱ የፈቃድ አለማደስ፣ የፈቃድ ማገድ ወይም የፈቃድ መሠረዝ የሚያስከትል ቅጣት የሚዳርግ ክስ ሲቀርብለት ባለፈቃዱ በጉዳዩ ላይ ያለውን ምላሽ በፅሁፍ እና በአካል እንዲያቀርብና ጉዳዩ ላይ ሕዝባዊ አስተያየት እንዲሰጥ የማድረግ እድል ሊሰጠው ይገባል፡፡ 

3/
የፅሁፍ ማስጠንቀቂያ፣ ከባድ የገንዘብ ቅጣት ወይም አንድን ፕሮግራም ማገድ ወይም መሠረዝ በባለሥልጣኑ ሊወስን ይችላል፡፡

4/
በዚህ አንቀፅ ንዑስ-አንቀፅ (3) መሠረት በተወሰኑት ውሳኔዎች ቅር የተሰኘ ባለፈቃድ ውሳኔው በደረሰው በ14 የሥራ ቀናት ውስጥ ቅሬታውን ለቦርዱ ሊያቀርብ ይችላል፤ ቦርዱ አቤቱታው በደረሰው በ30 የሥራ ቀናት ውስጥ ውሳኔ መስጠት አለበት፡፡
82. ስለ አቤቱታና ይግባኝ

1/
በዚህ አዋጅ አንቀፅ  81 ንዑስ አንቀጽ (1) ወይም (4) መሰረት ቦርዱ በሰጠው ውሳኔ ላይ ቅሬታ ያለው ማንኛውም ወገን ውሳኔው በደረሰው በ30 የሥራ ቀናት ውስጥ ለፌደራል ከፍተኛ ፍርድ ቤት አቤቱታ ለማቅረብ ይችላል፡፡ 

2/
ውሳኔውን የሰጠው ቦርድም አመልካቹ አቤቱታ ለማቅረብ የሚፈልግ መሆኑን በፅሁፍ ካሳወቀበት ጊዜ ጀምሮ በሰባት የስራ ቀናት  ውስጥ የውሳኔውን ግልባጭ ለአመልካች መስጠት አለበት፡፡

3/
በቦርዱ ውሳኔ ላይ የፌዴራል ከፍተኛ ፍርድ ቤት የፍሬ ነገርም ሆነ የሕግ ጉዳዮችን በመመርመር በአቤቱታው ላይ ውሳኔ የመስጠት ሥልጣን አለው፡፡ 
4/
የፌዴራል ከፍተኛ ፍርድ ቤት አቤቱታው በቀረበለት በሰላሳ  ቀናት ውስጥ ውሳኔ መስጠት ይጠበቅበታል፡፡

5/
ፍርድ ቤት በሰጠው ፍርድ ቅር የተሰኘ ወገን የይግባኝ ማመልከቻውን ፍርዱ በተሰጠ በ30 ቀናት ውስጥ ለይግባኝ ሰሚው ፍርድ ቤት ማቅረብ አለበት፡፡ ፍርዱን የሰጠው ፍርድ ቤትም አመልካቹ ይግባኝ ለማቅረብ የሚፈልግ መሆኑን ካሳወቀበት ጊዜ ጀምሮ በ24 ሰዓት ውስጥ የፍርዱን ግልባጭ ለአመልካች መስጠት አለበት፡፡

6/
ይግባኝ ሰሚው ፍርድ ቤት ይግባኙ በቀረበለት በሰላሳ ቀናት ውስጥ ውሳኔ መስጠት አለበት፡፡
ክፍል ስድስት

ሕጋዊ እርምጃዎች

83. መሠረታዊ መርሆች 

1/
መገናኛ ብዙሃን ሕግን አክብረው መንቀሳቀስ ይጠበቅባቸዋል፡፡

2/
ሕጋዊ እርምጃዎች  በሕግ መሰረት የሚከናወኑና ሀሳብን በነፃነት የመግለፅ መብትን በማያጠብ መልኩ የሚተገበሩ መሆን ይኖርባቸዋል፡፡  
84. የስም ማጥፋት ተጠያቂነት
1/
የስም ማጥፋት ተግባር በመገናኛ ብዙሀን ሲፈጸም ከፍትሐብሔር ሀላፊነት በስተቀር በወንጀል አያስጠይቅም፡፡
2/
የስም ማጥፋትን አስመልክቶ በመገናኛ ብዙሃን ላይ የሚጣለው የህሊና ጉዳት ካሳ ከብር 300,000 (ሦስት መቶ ሺህ ብር) ሊበልጥ አይችልም፡፡ 

3/
በዚህ አንቀጽ ንዑስ አንቀጽ (2) መሰረት የህሊና ጉዳት ካሳ ሲወሰን የመገናኛ ብዙሃንን የትርፍ ሁኔታ፣ የደረሰው የጉዳት መጠን እና የሚወሰነው ካሳ በመገናኛ ብዙሃኑ ህልውና ላይ ያለው ተጽዕኖ ከግምት ውስጥ ማስገባት አለበት።

4/
ምንም አይነት የሕዝብ ጥቅም በሌለበት በግለሰቦች ላይ ከሚፈጸመው በስተቀር፣ የሚከተሉት ሁኔታዎች በስም ማጥፋት የፍትሐብሔር ተጠያቂነት ሊያስከትሉ አይችሉም፡- 
ሀ) 
የመጉዳት ሃሳብ ከሌለና የንግግሩ ይዘት እውነተኛ የሆነ እንደሆነ፤

ለ) 
ተጎጂው መረጃ እንዲሰጥ ተጠይቆ ባለመስጠቱ የተከሰተ ንግግር ከሆነ፤  

ሐ) የንግግሩን እውነተኛነት ለማረጋገጥ ተቀባይነት ያላቸውን አካሄዶችና መንገዶች ሁሉ ተጠቅሞ ያገኘው መረጃ ትክክለኛ እንደሆነ በቅንነት በማመን ያደረገው ንግግር ከሆነ፤ ወይም፣

መ) ለሕዝብ ጥቅም ሲባል የተደረገ ንግግር ከሆነ፡፡

5/
የሚከተሉት ልዩ ሁኔታዎች በስም ማጥፋት የፍትሐብሔር ተጠያቂነት ሊያስከትሉ አይችሉም፡- 
ሀ) 
በኢትዮጵያፌዴራላዊ ዴሞክረሲያዊ ሪፐብሊክ ፕሬዚዳንት፣ ጠቅላይ ሚኒስትር፣ በሕዝብ ተወካዮች ምክር ቤት አባላት፣ በሚኒስትሮች ምክር ቤት አባላት፤ ወይም በክልል ምክር ቤቶችና ሥራ አስፈፃሚ አካላት የተደረገ ንግግርን አስመልክቶ የሚደረግ ንግግር ከሆነ፤

ለ) 
ማንኛውም የፌዴራልም ሆነ የክልል መንግሥታት ተሿሚዎች፣ የሕዝብ ተመራጮች፣ በምክር ቤትም ይሁን በመንግሥታዊ ሥልጣናቸው የተደረገ ንግግርን ወይም ውሳኔን አስመልክቶ የሚደረግ ንግግር ከሆነ፤

ሐ) በፍርድ ቤት ሂደት ውስጥ በዳኞች፣ ጠበቆች፣ ተከላካይ ጠበቆች፣ ዓቃቢያነ ሕግ፣ ነገረ-ፈጅ፣ ወይም ምስክሮች የሚያደርጉት ንግግር፤ ወይም፣ 

መ) የሕግ ግዴታ ያለበት ሰው የሚያደርገው ንግግር፡፡
6/
በዚህ አንቀፅ በንዑስ አንቀፅ (5) የተዘረዘሩት ልዩ ሁኔታዎች ምንም አይነት የሕዝብ ጥቅም በሌለበት የተጠቀሱት ግለሰቦችን ግለ ሰብዕና ለማንቋሸሽ ጥቅም ላይ ሊውሉ አይገባም፡፡ 

85. የእገዳ እርምጃዎችን ስለመውሰድና እግድ ስለመጣል
1/
እንደነገሩ ሁኔታ የፌዴራል ወይም የክልል ዓቃቤ ሕግ በብሔራዊ ደኅንነት ላይ ከስርጭት በኋላ በማስቀጣት ሊቀለበስ የማይችል ግልጽና ድርስ የሆነ ከፍተኛ ጉዳት የሚያስከትል በየጊዜው የሚወጣ ሕገ ወጥ ኅትመት ወይም የብሮድካስት አገልግሎት ሊሰራጭ መሆኑን ለማመን በቂ ምክንያት ሲኖረው የኅትመት ውጤቱ ወይም የብሮድካስት አገልግሎቱ እንዳይሰራጭ ከፍተኛው ፍርድ ቤት እንዲያዝ ማመልከት ይችላል፡፡

2/
ዓቃቤ ሕግ ከነገሩ አጣዳፊነት የተነሳ ጉዳቱን ለመከላከል የፍርድ ቤት የማገጃ ትእዛዝ በፍጥነት ማግኘት ባልቻለ ጊዜ በጠቅላይ ዓቃቤ ሕጉ ውሳኔ በየጊዜው የሚወጣ ኅትመት ወይም የብሮድካስት አገልግሎት ሥርጭት እንዲታገድ ትእዛዝ ሊሰጥ ይችላል፡፡ 
3/
ጠቅላይ ዓቃቤ ሕጉ አንድን በየጊዜው የሚወጣ ኅትመት ወይም የብሮድካስት አገልግሎት ከስርጭት እንዲታገድ ውሳኔ በሰጠ በ48 ሰዓት ውስጥ ለከፍተኛ ፍርድ ቤት ማስታወቅ አለበት፡፡ እግዱ በ48 ሰዓት ለፍርድ ቤት ካልቀረበ እንደተነሳ ይቆጠራል፡፡ 
4/
በዚህ አንቀጽ ንዑስ አንቀጽ (3) መሠረት የእግድ ማስታወቂያ የደረሰው ፍርድ ቤት የአቃቤ ሕጉ የእገዳ ማስታወቂያ ከደረሰው ጊዜ ጀምሮ በ24 ሰዓት ውስጥ የእገዳ እርምጃው ላይ  ውሳኔ ይሰጣል፡፡

5/
ፍርድ ቤቱ በየጊዜው የሚወጣው ኅትመት ወይም የብሮድካስት አገልግሎት እንዲታገድ በጠቅላይ ዓቃቤ ሕጉ የተሰጠው ትእዛዝ ሲቀርብለት፡-
ሀ) 
በየጊዜው የሚወጣው ኅትመት ወይም የብሮድካስት አገልግሎት ሕገ ወጥና ከፍተኛ ጉዳት የሚያስከትል ሆኖ ካገኘው የጠቅላይ ዓቃቤ ሕጉን ትእዛዝ በማፅደቅ አቃቤ ሕጉ የማገድ እርምጃ ከወሰደበት ጊዜ ጀምሮ ባለው በ15 ቀን ጊዜ ውስጥ ክሱን እንዲመሰርት ማመልከቻ እንዲያቀርብ ማዘዝ አለበት፡፡ አቃቤ ሕግ በተሰጠው ትእዛዝ መሰረት ካልፈጸመ ፍርድ ቤቱ በየጊዜው የሚወጣ ኅትመት ወይም የብሮድካስት አገልግሎት እንዲያዝ ወይም ስርጭቱ እንዲቋረጥ የሰጠውን ትእዛዝ ያነሳል፡፡

ለ) 
በየጊዜው የሚወጣው ኅትመት ወይም የብሮድካስት አገልግሎት ሕግን የማይተላለፍና ከፍተኛ ጉዳትን የማያስከትል ሆኖ ካገኘው በዋና ጠቅላይ ዓቃቤ ሕጉ የተሰጠውን የእገዳ ትእዛዝ ውድቅ በማድረግ የታገደው ኅትመት እንዲለቀቅ ወይም የብሮድካስት አገልግሎት ስርጭት ላይ የተሰጠው እግድ እንዲነሳ ትእዛዝ ሊሰጥ ይችላል፡፡ ፍርድ ቤቱ የሰጠው ትእዛዝ በይግባኝ ሰሚ ፍርድ ቤት ካልታገደ በስተቀር ትእዛዙ በተሰጠ በ48 ሰዓት ጊዜ ውስጥ ይፈጸማል፡፡

6/
በየጊዜው የሚወጣው ኅትመት ወይም የብሮድካስት አገልግሎት ላይ የወንጀል ክስ ከተመሰረተ ፍርድ ቤቱ ኅትመቱ እንዲያዝና እንደአስፈላጊነቱ ቀጣይ እትሞች ከማውጣት እንዲታገድ ወይም የብሮድካስት አገልግሎት ስርጭት እንዲታገድ በዚህ አንቀፅ በንኡስ አንቀፅ 4 መሰረት የሰጠውን ውሳኔ ለመሰረዝ ይችላል፡፡

7/
በየጊዜው የሚወጣ ኅትመት ስርጭት ላይ የሚሰጥ የእገዳ ትእዛዝ ለትእዛዙ መነሻ የሆነውን አንቀፅ ወይም አንቀፆች፣ የኅትመቱን ቅፅ፣ ጽሑፉ የወጣበትን እትም መግለጽ አለበት፡፡ እገዳውም ለስርጭት በተዘጋጁ ኅትመቶች ላይ ብቻ ተፈጻሚ ይሆናል፡፡  
8/
ዓቃቤ ሕግ በዚህ አንቀፅ የተሰጠውን ሥልጣን አግባብ በሌለው መንገድ የተጠቀመበት እንደሆነ በሕግ ይጠየቃል፡፡ አላግባብ መጠቀማቸው የተረጋገጠ የመንግሥት አካላት የሆኑ ግለሰቦች ላይም አስተዳደራዊና የገንዘብ ቅጣት ሊጣልበት ይችላል፡፡ በእገዳው ምክንያት በየጊዜው የሚወጣ ኅትመት ለደረሰበት ጉዳት አግባብነት ባለው ሕግ መንግሥትን የሞራል እና የጉዳት ካሳ ሊጠይቅ ይችላል፡፡
86. ከመገናኛ ብዙሃን ጋር የተያያዙ ክሶች ስለሚቀርቡበትና ስለሚሰሙበት ሁኔታ
1/
በመገናኛ ብዙሃን አማካይነት የወንጀል ድርጊት በመፈፀም የተጠረጠረ ማንኛውም ሰው በወንጀለኛ መቅጫ ሥነ-ሥርዓት ሕግ ቁጥር 59 (2) እና (3) ድንጋጌዎች መሰረት ለተጨማሪ ምርመራ በእስር እንዲቆይ ሳይደረግ ክሱ በቀጥታ በዓቃቤ ሕግ አማካኝነት ለፍርድ ቤት መቅረብ አለበት፡፡

2/
ክሱን ለመስማት ሥልጣን ያለው ፍርድ ቤት የክስ ማመልከቻው በቀረበለት በ15 ቀናት ውስጥ ክሱ እንዲሰማ ማድረግ አለበት፡፡

3/
ፍርድ ቤቱ ክሱ ከመሰማቱ ቢያንስ ከአምስት ቀናት በፊት የክሱን ማመልከቻ ግልባጭ ወይም ቅጂ እንዲሁም የቀረቡ ማስረጃዎች ካሉ ለተከሳሹ እንዲደርስ ማድረግ አለበት፡፡

4/
ክሱን የሚሰማው ፍርድ ቤት ክሱ መሰማት ከጀመረበት ቀን አንስቶ እጅግ ቢበዛ በአንድ ወር ጊዜ ውስጥ ፍርድ መስጠት ይኖርበታል፡፡

5/
ተከሳሹ በአድራሻው ባለመገኘቱ የተነሳ መጥሪያውን ለማድረስ ያልተቻለ እንደሆነ ፍርድ ቤቱ ተከሳሹ በሰባት ቀናት ውስጥ ካልቀረበ ጉዳዩ በሌለበት ታይቶ የሚወሰን መሆኑን የሚገልፅ መጥሪያ በጋዜጣ እንዲወጣ ትእዛዝ ይሰጣል፡፡

87. ስለ ይርጋ

1/
የሕገ መንግሥቱ አንቀጽ 28(1) የተደነገገው እንደተጠበቀ ሆኖ የዚህን አዋጅ ድንጋጌዎች በመተላለፍ በየጊዜው በሚወጣ ኅትመት አማካይነት የሚፈጸም የወንጀል ጥፋት ህትመቱ ከተሰራጨበት ወይም ከተላለፈበት ቀን አንስቶ እስከ አንድ አመት ባለው ጊዜ ውስጥ ክሱ ካልቀረበ በይርጋ ቀሪ ይሆናል፡፡

2/
በብሮድካስት አማካይነት ለሚፈፀም ጥፋት ጥፋቱ የተፈፀመበት ፕሮግራም ከተላለፈበት ቀን ጀምሮ ባለው ስድስት ወር ጊዜ ውስጥ ምርም ካልተጀመረ ጉዳዩ በይርጋ ቀሪ ይሆናል፡፡

3/
በበይነ-መረብ መገናኛ ብዙሃን አማካይነት ለሚፈፀም ጥፋት ጥፋቱ የተፈፀመበት ፕሮግራም ከተላለፈበት ቀን ጀምሮ ባለው ሦስት ወር ጊዜ ውስጥ ምርመራ ካልተጀመረ  ጉዳዩ በይርጋ ቀሪ ይሆናል፡፡
ክፍል ሰባት
ልዩ ልዩ ድንጋጌዎች

88. የመሸጋገሪያ ድንጋጌ
1/
ይህ አዋጅ ከመውጣቱ በፊት በሕግ መሰረት የተሰጡ የብሮድካስት አገልግሎት ፈቃዶች እንደፀኑ ይቆያሉ፤  ባለፈቃዱም አደረጃጀቱን በዚህ አዋጅ መሠረት እንዲያሻሽል ይደረጋል
2/ በየጊዜው የሚወጣ ህትመት በድጋሚ መመዝገብ ሳያስፈልገው ስራውን ይቀጥላል፣ ሆኖም ባለስልጣኑ የሚፈልገው መረጃ በሚኖርበት ጊዜ ይህንኑ  ማቅረብ ሀላፊነት አለበት፡፡
89. የመብትና ግዴታ መተላለፍ

1/
በብሮድካስት አገልግሎት አዋጅ ቁጥር 533/1999 ተቋቁሞ የነበረው የኢትዮጵያ ብሮድካስት ባለሥልጣን መብትና ግዴታዎች በዚህ አዋጅ መሠረት ለመገናኛ ብዙሃን ባለሥልጣን ተላልፈዋል፡፡

2/
ማስታወቂያን በተመለከተ በማስታወቂያ አዋጅ ቁጥር 759/2004 ለኢትዮጵያ ብሮድካስት ባለሥልጣን ተሰጥተው የነበሩ ሥልጣንና ተግባራት በዚህ አዋጅ መሰረት ለባለሥልጣኑ ተላልፈዋል፡፡

90.  ደንብና  መመሪያ የማውጣት ሥልጣን 

1/
የሚኒስትሮች ምክር ቤት ይህን አዋጅ ለማስፈጸም ደንብ ሊያወጣ ይችላል፡፡

2/
ባለሥልጣኑ በዚህ አዋጅ በግልፅ በተሰጡት ጉዳዮች ላይ እና በዚህ አንቀፅ ንኡስ አንቀፅ 1 መሰረት ለሚወጣ ደንብ አፈፃፀም መመሪያዎችን ያወጣል፡፡ 

3/
ፍትሐዊነትንና ግልፅነትን ለማረጋገጥም ባለሥልጣኑ የሚያወጣቸውን መመሪያዎች አሳትሞ ለሕዝብ ተደራሽ እንዲሆን ማድረግ አለበት፡፡
4/
ባለሥልጣኑ በረቂቅ መመሪያ ላይ የባለድርሻ አካላት እና ሕዝባዊ አስተያየት መድረክ ያዘጋጃል፡፡ ሁሉም መመሪያዎች ሲወጡ ስለመውጣታቸው ባለሥልጣኑ ማስታወቅ አለበት፡፡ 
91. የተሻሩና ተፈፃሚነት የሌላቸው ሕጎች

1/
የመገናኛ ብዙሃንና የመረጃ ነፃነት አዋጅ ቁጥር 590/2000 ላይ የመገናኛ ብዙሀንን የሚመለከቱት ድንጋጌዎች በዚህ አዋጅ ተሸረዋል፡፡
2/
የብሮድካስት አገልግሎት አዋጅ ቁጥር 533/1999 በዚህ አዋጅ ተሽሯል፡፡ 

3/
የዚህን አዋጅ ድንጋጌ የሚቃረን ማንኛውም ሕግ፣ ደንብ፣ መመሪያ፣ ትእዛዝ ወይም የተለመደ አሰራር በዚህ አዋጅ በተሸፈኑ ጉዳዮች ላይ ተፈጻሚነት አይኖረውም፡፡

92. አዋጁ የሚፀናበት ጊዜ

ይህ አዋጅ በፌዴራል ነጋሪት ጋዜጣ ታትሞ ከወጣበት ቀን ጀምሮ የፀና ይሆናል፡፡

     አዲስ አበባ ------ ቀን.......... 2012 ዓ.ም

ሳሕለ ወርቅ ዘውዴ

የኢትዮጵያ ፌዴራላዊ ዴሞክራሲያዊ 
ሪፐብሊክ ፕሬዚዳንት

